
ሽፋኑ፦

ከ1919 ዓ.ም. አንስቶ በሚሊዮኖች የሚቆጠሩ ወንዶች፣ ሴቶችና ልጆች ከታላቂቱ ባቢሎን ወጥተው ‘በቅድስና ጎዳና’ ላይ መጓዝ ጀምረዋል (የጥናት ርዕስ 22 አንቀጽ 8⁠ን ተመልከት)







የርዕስ ማውጫ


በዚህ እትም ውስጥ

የጥናት ርዕስ 20፦ ከሐምሌ 10-16, 2023

 2  የጸሎታችንን ይዘት ማሻሻል

የጥናት ርዕስ 21፦ ከሐምሌ 17-23, 2023

 8  ይሖዋ ጸሎታችንን የሚመልስልን እንዴት ነው?

የጥናት ርዕስ 22፦ ከሐምሌ 24-30, 2023

14  ‘በቅድስና ጎዳና’ ላይ መጓዛችሁን ቀጥሉ

የጥናት ርዕስ 23፦ ከሐምሌ 31, 2023–ነሐሴ 6, 2023

20  ‘የያህ ነበልባል’ እንዳይከስም አድርጉ

የጥናት ርዕስ 24፦ ከነሐሴ 7-13, 2023

26  መንፈሳዊ ግቦቻችሁ ላይ መድረስ ትችላላችሁ

32  ለጥናት የሚረዱ ሐሳቦች









የጥናት ርዕስ 20

የጸሎታችንን ይዘት ማሻሻል


“ልባችሁን በፊቱ አፍስሱ።”—መዝ. 62:8

መዝሙር 45 በልቤ የማሰላስለው ነገር

ማስተዋወቂያ*

ወደ ይሖዋ አዘውትረን በመጸለይ በሁሉም የሕይወታችን ዘርፎች መመሪያ እንዲሰጠን ልንጠይቀው እንችላለን (አንቀጽ 1⁠ን ተመልከት)








 1. ይሖዋ አገልጋዮቹ ምን እንዲያደርጉ ጋብዟቸዋል? (ሥዕሉንም ተመልከት።)

ማጽናኛና መመሪያ ማግኘት የምንችለው ከማን ነው? የዚህን ጥያቄ መልስ እናውቀዋለን። ወደ ይሖዋ አምላክ በጸሎት መቅረብ እንችላለን። ይሖዋ ይህን እንድናደርግ ጋብዞናል። ‘ዘወትር እንድንጸልይ’ ይፈልጋል። (1 ተሰ. 5:17) በነፃነት በመጸለይ ስለ የትኛውም የሕይወታችን ዘርፍ መመሪያ ልንጠይቀው እንችላለን። (ምሳሌ 3:5, 6) ይሖዋ ለጋስ አምላክ ስለሆነ ስንት ጊዜ መጸለይ እንደምንችል ገደብ አላስቀመጠም።

 2. በዚህ ርዕስ ውስጥ ምን እንመረምራለን?

2 የጸሎት መብታችንን ከፍ አድርገን እንመለከተዋለን። ሆኖም ብዙ ሥራ ስላለብን ለጸሎት የሚሆን ጊዜ እናጣ ይሆናል። በተጨማሪም የጸሎታችንን ይዘት ማሻሻል እንዳለብን ሊሰማን ይችላል። ደስ የሚለው በመጽሐፍ ቅዱስ ውስጥ ብዙ ማበረታቻና መመሪያ እናገኛለን። በዚህ ርዕስ ውስጥ የኢየሱስን ታሪክ በመመርመር ለጸሎት ጊዜ መመደብ የምንችለው እንዴት እንደሆነ እንመለከታለን። ከዚህም ሌላ፣ አምስት አስፈላጊ ርዕሰ ጉዳዮችን በማካተት የጸሎታችንን ይዘት ማሻሻል የምንችለው እንዴት እንደሆነ እናያለን።






ኢየሱስ ለጸሎት ጊዜ መድቧል


 3. ኢየሱስ ስለ ጸሎት ምን ያውቅ ነበር?

3 ኢየሱስ፣ ይሖዋ ጸሎትን ከፍ አድርጎ እንደሚመለከት ያውቃል። ወደ ምድር ከመምጣቱ ከረጅም ጊዜ በፊት አባቱ የታማኝ ወንዶችንና ሴቶችን ጸሎት ሲመልስ ተመልክቷል። ለምሳሌ ይሖዋ ሐና፣ ዳዊት፣ ኤልያስና ሌሎች ያቀረቡትን ልባዊ ጸሎት ሲመልስ ኢየሱስ ከአባቱ ጎን ነበር። (1 ሳሙ. 1:10, 11, 20፤ 1 ነገ. 19:4-6፤ መዝ. 32:5) ኢየሱስ ደቀ መዛሙርቱ አዘውትረው እንዲጸልዩና ጸሎታቸው እንደሚመለስ እርግጠኛ እንዲሆኑ ያስተማራቸው ለዚህ ነው።—ማቴ. 7:7-11

 4. ከኢየሱስ ጸሎቶች ምን እንማራለን?

4 ኢየሱስ ወደ ይሖዋ ባቀረባቸው ጸሎቶች አማካኝነት ለደቀ መዛሙርቱ ግሩም ምሳሌ ትቶላቸዋል። ኢየሱስ አገልግሎቱን ባከናወነበት ወቅት ብዙ ጊዜ ጸልዮአል። ሥራ ስለሚበዛበት እንዲሁም ብዙዎች ወደ እሱ ይመጡ ስለነበር ለጸሎት የሚሆን ጊዜ መመደብ ነበረበት። (ማር. 6:31, 45, 46) ብቻውን የሚጸልይበት ጊዜ ለማግኘት ሲል በማለዳ ይነሳ ነበር። (ማር. 1:35) እንዲያውም በአንድ ወቅት አንድ ከባድ ውሳኔ ከማድረጉ በፊት ሌሊቱን ሙሉ ሲጸልይ አድሯል። (ሉቃስ 6:12, 13) በተጨማሪም ኢየሱስ ከመሞቱ በፊት በነበረው ምሽት በምድራዊ አገልግሎቱ ከተሰጡት ኃላፊነቶች በጣም ከባዱን አስመልክቶ በተደጋጋሚ ጸልዮአል።—ማቴ. 26:39, 42, 44

 5. በጸሎት ረገድ ኢየሱስን መምሰል የምንችለው እንዴት ነው?

5 ምንም ያህል ሥራ ቢበዛብን ለጸሎት ጊዜ መመደብ እንዳለብን የኢየሱስ ታሪክ ያስተምረናል። እንደ ኢየሱስ ሁሉ እኛም ለጸሎት የሚሆን ጊዜ ለማግኘት ስንል በማለዳ መነሳት ወይም ትንሽ ማምሸት ሊኖርብን ይችላል። እንዲህ ስናደርግ፣ ይሖዋ ለሰጠን ውድ ስጦታ አመስጋኝ መሆናችንን እናሳያለን። ሊን የተባለች አንዲት እህት ስለ ጸሎት መብት መጀመሪያ በተማረችበት ወቅት ልቧ ምን ያህል እንደተነካ ተናግራለች። እንዲህ ብላለች፦ “ይሖዋን በማንኛውም ሰዓት ላነጋግረው እንደምችል ስማር እሱን እንደ ቅርብ ጓደኛዬ መመልከት ጀመርኩ፤ የጸሎቴን ይዘት ለማሻሻልም ተነሳሳሁ።” ብዙዎቻችን እንደዚህ እንደሚሰማን ምንም ጥያቄ የለውም። እንግዲያው በጸሎታችን ውስጥ ልናካትታቸው የምንችላቸውን አምስት ቁልፍ ርዕሰ ጉዳዮች እንመልከት።






አምስት የጸሎት ርዕሰ ጉዳዮች


 6. በራእይ 4:10, 11 መሠረት ይሖዋ ምን ሊቀበል ይገባዋል?

6 ይሖዋን ማወደስ። ሐዋርያው ዮሐንስ 24 ሽማግሌዎች በሰማይ ይሖዋን ሲያመልኩ የሚያሳይ አስደናቂ ራእይ ተመልክቷል። ሃያ አራቱ ሽማግሌዎች አምላክ “ግርማ፣ ክብርና ኃይል” ሊቀበል እንደሚገባው በመግለጽ አወድሰውታል። (ራእይ 4:10, 11⁠ን አንብብ።) ታማኝ መላእክትም ይሖዋን ለማወደስና ለማክበር የሚያነሳሳ ስፍር ቁጥር የሌለው ምክንያት አላቸው። በሰማይ ከእሱ ጋር ስለሚኖሩ በሚገባ ያውቁታል። ከሚሠራው ነገር ባሕርያቱን ማስተዋል ይችላሉ። ይሖዋ የሚያከናውናቸውን ነገሮች ሲመለከቱ እሱን ለማወደስ ይነሳሳሉ።—ኢዮብ 38:4-7

 7. ይሖዋን ስለ ምን ጉዳይ ልናወድሰው እንችላለን?

7 እኛም በጸሎታችን ላይ ይሖዋን እንድንወደውና እንድናከብረው የሚያደርጉንን ምክንያቶች በመጥቀስ ልናወድሰው ይገባል። መጽሐፍ ቅዱስን ስታነብና ስታጠና አንተን ይበልጥ የሚማርኩህን የይሖዋ ባሕርያት ለማግኘት ሞክር። (ኢዮብ 37:23፤ ሮም 11:33) ከዚያም ስለ እነዚህ ባሕርያት ምን እንደሚሰማህ ለይሖዋ ንገረው። በተጨማሪም ይሖዋን ለእኛም ሆነ ለመንፈሳዊ ቤተሰባችን ላደረገው ነገር ልናወድሰው እንችላለን። ምንጊዜም ይንከባከበናል፤ እንዲሁም ጥበቃ ያደርግልናል።—1 ሳሙ. 1:27፤ 2:1, 2

 8. ይሖዋን እንድናመሰግን ከሚያነሳሱን በርካታ ምክንያቶች አንዳንዶቹ ምንድን ናቸው? (1 ተሰሎንቄ 5:18)

8 ይሖዋን ማመስገን። ይሖዋን በጸሎት የምናመሰግንባቸው ብዙ ምክንያቶች አሉን። (1 ተሰሎንቄ 5:18⁠ን አንብብ።) ስላገኘነው ስለ ማንኛውም መልካም ነገር ልናመሰግነው እንችላለን፤ ደግሞም የመልካም ስጦታ ሁሉ ምንጭ እሱ ነው። (ያዕ. 1:17) ለምሳሌ ምድራችን ስላላት ውበት እንዲሁም በተፈጥሮ ላይ ስለሚታየው ጥበብ ይሖዋን ልናመሰግነው እንችላለን። በተጨማሪም ስለ ሕይወታችን፣ ስለ ቤተሰቦቻችን፣ ስለ ወዳጆቻችን እና ስለ ተስፋችን ልናመሰግነው እንችላለን። ከዚህም ሌላ፣ ከእሱ ጋር ወዳጅነት የመመሥረት ውድ መብት ስለሰጠን ልናመሰግነው ይገባል።

 9. ይሖዋ ላደረገልን ነገር አድናቆት ማዳበር ያለብን ለምንድን ነው?

9 በግለሰብ ደረጃ ይሖዋን ለማመስገን የሚያነሳሱንን ምክንያቶች ለማሰብ ለየት ያለ ጥረት ማድረግ ሊያስፈልገን ይችላል። የምንኖረው ምስጋና ቢስ በሆነ ዓለም ውስጥ ነው። ሰዎች ብዙ ጊዜ የሚያተኩሩት ማግኘት በሚፈልጉት ነገር ላይ እንጂ ላሏቸው ነገሮች አመስጋኝነታቸውን ማሳየት በሚችሉበት መንገድ ላይ አይደለም። እንዲህ ያለው አመለካከት ከተጋባብን ጸሎታችን ልመና ብቻ ያካተተ ይሆንብናል። ይህ እንዲያጋጥመን ካልፈለግን ይሖዋ ላደረገልን ነገር በሙሉ አድናቆት ማዳበራችንን እና ማመስገናችንን መቀጠል አለብን።—ሉቃስ 6:45



[image: አንዲት እህት ምሽት ላይ የቤቷ ጣሪያ ላይ ተቀምጣ ስትጸልይ። ከአጠገቧ ጠረጴዛ ላይ መጽሐፍ ቅዱስና ማስታወሻ ደብተር አለ።]

ይሖዋን ማመስገናችን እንድንጸና ሊረዳን ይችላል (አንቀጽ 10⁠ን ተመልከት)





10. አንዲት እህት አመስጋኝ መሆኗ ለመጽናት የረዳት እንዴት ነው? (ሥዕሉንም ተመልከት።)

10 አመስጋኝነት አስቸጋሪ ሁኔታዎችን ለመቋቋም ይረዳናል። በጥር 15, 2015 መጠበቂያ ግንብ ላይ የወጣውን የክዮንግ ሱክን ተሞክሮ እንደ ምሳሌ እንውሰድ። ክዮንግ ሱክ የመጨረሻው ደረጃ ላይ የደረሰ የሳንባ ካንሰር እንዳለባት ታወቀ። እንዲህ ብላለች፦ “የጤንነቴን ሁኔታ መቀበል በጣም ከብዶኝ ነበር፤ ሁሉን ነገር እንዳጣሁ የተሰማኝ ሲሆን በፍርሃት ተዋጥኩ።” ታዲያ ሁኔታውን ለመቋቋም የረዳት ምንድን ነው? በየዕለቱ ከመተኛቷ በፊት በቤቷ ጣሪያ ላይ ወጥታ በዚያ ቀን ያገኘቻቸውን አምስት ነገሮች በመጥቀስ ይሖዋን ጮክ ብላ እንደምታመሰግነው ተናግራለች። እንዲህ ማድረጓ አረጋግቷታል፤ እንዲሁም ለይሖዋ ያላትን ፍቅር ለመግለጽ አነሳስቷታል። ይሖዋ ታማኝ አገልጋዮቹ ከባድ ፈተናዎችን መቋቋም እንዲችሉ እንደሚረዳቸው ተመልክታለች፤ በተጨማሪም የምናገኛቸው በረከቶች በሕይወታችን ውስጥ ከሚያጋጥሙን ችግሮች ይበልጥ ብዙ እንደሆኑ ተገንዝባለች። እኛም ፈተና ውስጥ ብንሆንም እንደ ክዮንግ ሱክ ይሖዋን ለማመስገን የሚያነሳሱን ብዙ ምክንያቶች አሉን። ምስጋናችንን በጸሎት መግለጻችን ተፈታታኝ ሁኔታዎችን ለመቋቋምና ስሜታችንን ለማረጋጋት ይረዳናል።

11. ኢየሱስ ወደ ሰማይ ከተመለሰ በኋላ ደቀ መዛሙርቱ ድፍረት ያስፈለጋቸው ለምንድን ነው?

11 አገልግሎታችንን ስናከናውን ድፍረት እንዲሰጠን ይሖዋን መጠየቅ። ኢየሱስ ወደ ሰማይ ከመመለሱ ጥቂት ቀደም ብሎ ለደቀ መዛሙርቱ “በኢየሩሳሌም፣ በመላው ይሁዳና በሰማርያ እንዲሁም እስከ ምድር ዳር ድረስ” ስለ እሱ ምሥክርነት የመስጠት ኃላፊነት እንዳለባቸው አስታውሷቸዋል። (ሥራ 1:8፤ ሉቃስ 24:46-48) ይህ ከሆነ ብዙም ሳይቆይ የአይሁድ የሃይማኖት መሪዎች ሐዋርያው ጴጥሮስንና ዮሐንስን በሳንሄድሪን ፊት አቅርበው መስበካቸውን እንዲያቆሙ አዘዟቸው፤ አልፎ ተርፎም አስፈራሯቸው። (ሥራ 4:18, 21) ታዲያ ጴጥሮስና ዮሐንስ ምን አደረጉ?

12. በሐዋርያት ሥራ 4:29, 31 መሠረት ደቀ መዛሙርቱ ምን አደረጉ?

12 ጴጥሮስና ዮሐንስ ለሃይማኖት መሪዎቹ ማስፈራሪያ እንዲህ የሚል ምላሽ ሰጡ፦ “አምላክን ከመስማት ይልቅ እናንተን መስማት በአምላክ ፊት ተገቢ እንደሆነና እንዳልሆነ እስቲ እናንተው ፍረዱ። እኛ ግን ስላየነውና ስለሰማነው ነገር ከመናገር ወደኋላ ማለት አንችልም።” (ሥራ 4:19, 20) ጴጥሮስና ዮሐንስ ከተለቀቁ በኋላ ደቀ መዛሙርቱ ድምፃቸውን ከፍ በማድረግ በይሖዋ ፈቃድ ላይ ያተኮረ ጸሎት አቀረቡ። “[ባሪያዎችህ] ቃልህን በፍጹም ድፍረት መናገራቸውን እንዲቀጥሉ እርዳቸው” ብለው ጸለዩ። ይሖዋ ለዚህ ልባዊ ጸሎት ምላሽ ሰጥቷል።—የሐዋርያት ሥራ 4:29, 31⁠ን አንብብ።

13. ከጂን ህዮክ ምሳሌ ምን ትምህርት እናገኛለን?

13 የመንግሥት ባለሥልጣናት መስበካችንን እንድናቆም ቢያዙንም መስበካችንን በመቀጠል የደቀ መዛሙርቱን ምሳሌ መከተል እንችላለን። በገለልተኝነት አቋሙ የተነሳ ታስሮ የነበረ ጂን ህዮክ የተባለ ወንድም የተወውን ምሳሌ እንመልከት። እስር ቤት በነበረበት ወቅት ብቻቸውን የታሰሩ አንዳንድ እስረኞችን እንዲከታተል ተመድቦ ነበር። ሆኖም ስለ መጽሐፍ ቅዱስም ሆነ ከሥራው ጋር ተያያዥነት ስለሌለው ስለ ማንኛውም ጉዳይ እነሱን ማነጋገር አይፈቀድለትም ነበር። ጂን ህዮክ ባገኘው አጋጣሚ ሁሉ ለመስበክ የሚያስችል ድፍረትና ጥበብ እንዲሰጠው ወደ ይሖዋ ጸለየ። (ሥራ 5:29) እንዲህ ብሏል፦ “ይሖዋ ድፍረትና ጥበብ በመስጠት ጸሎቴን መልሶልኛል። ለበርካታ እስረኞች እዚያው በራቸው ላይ አምስት ደቂቃ የሚፈጅ የመጽሐፍ ቅዱስ ጥናት እመራ ነበር። ከዚያም ማታ ላይ ደብዳቤ ጽፌ በማግስቱ ለእስረኞቹ እሰጣቸዋለሁ።” እኛም ይሖዋ አገልግሎታችንን ለመፈጸም እንደሚረዳን መተማመን እንችላለን። እንደ ጂን ህዮክ፣ ይሖዋ ድፍረትና ጥበብ እንዲሰጠን መጸለይ እንችላለን።

14. ችግር ሲያጋጥመን ምን ሊረዳን ይችላል? (መዝሙር 37:3, 5)

14 የሚያጋጥሙንን ችግሮች ለመቋቋም እንዲረዳን ይሖዋን መጠየቅ። ብዙዎቻችን አካላዊ ሕመም፣ ስሜታዊ ቀውስ፣ የምንወደውን ሰው በሞት ማጣት፣ የቤተሰብ ችግር፣ ስደት ወይም ሌላ ዓይነት ፈተና ያጋጥመናል። እንደ ጦርነትና ወረርሽኝ ያሉት ነገሮች ደግሞ የሚያጋጥመንን ችግር መቋቋም ይበልጥ ከባድ እንዲሆንብን ያደርጋሉ። እንግዲያው በይሖዋ ፊት ልብህን አፍስስ። ለአንድ የቅርብ ጓደኛህ እንደምታደርገው፣ የሚሰማህን ነገር ግልጥልጥ አድርገህ ንገረው። ይሖዋ “ለአንተ ሲል እርምጃ” እንደሚወስድ እርግጠኛ ሁን።—መዝሙር 37:3, 5⁠ን አንብብ።

15. ጸሎት ‘መከራን በጽናት ለመቋቋም’ የሚረዳን እንዴት ነው? ምሳሌ ስጥ።

15 ሳንታክት መጸለያችን ‘መከራን በጽናት ለመቋቋም’ ይረዳናል። (ሮም 12:12) ይሖዋ አገልጋዮቹ የሚደርስባቸውን መከራ ያውቃል፤ “እርዳታ ለማግኘት የሚያሰሙትንም ጩኸት ይሰማል።” (መዝ. 145:18, 19) በአቅኚነት የምታገለግለው የ29 ዓመቷ ክርስቲ ይህ እውነት መሆኑን ተመልክታለች። በድንገት ከባድ የጤና እክል አጋጠማት። በዚህም የተነሳ በከፍተኛ ጭንቀት ተዋጠች። በኋላ ደግሞ ክርስቲ፣ እናቷ የማይድን በሽታ እንዳለባት አወቀች። ክርስቲ እንዲህ ብላለች፦ “ይሖዋ እያንዳንዱን ቀን ለማለፍ የሚያስችል ኃይል እንዲሰጠኝ አጥብቄ እጸልይ ነበር። በስብሰባዎች ላይ በመገኘትና የግል ጥናት በማድረግ ጥሩ መንፈሳዊ ልማድ ይዤ ለመቀጠል ሞከርኩ።” አክላም እንዲህ ብላለች፦ “የጨለማውን ጊዜ ለማለፍ የረዳኝ ጸሎት ነው። ይሖዋ ምንጊዜም አብሮኝ እንዳለ እርግጠኛ ነበርኩ፤ ይህን ማወቄ በእጅጉ አጽናንቶኛል። እርግጥ ነው፣ ያለብኝ የጤና ችግር ወዲያውኑ መፍትሔ አላገኘም። ሆኖም ይሖዋ ውስጣዊ ሰላምና የተረጋጋ ልብ በመስጠት ጸሎቴን መልሶልኛል።” እንግዲያው “ይሖዋ፣ ለአምላክ ያደሩ ሰዎችን ከፈተና እንዴት እንደሚያድን” እንደሚያውቅ ፈጽሞ አንርሳ።—2 ጴጥ. 2:9



[image: ፎቶግራፎች፦ አንድ ወንድም ፈተና ለማሸነፍ የሚረዱትን እርምጃዎች ሲወስድ። 1. አጥብቆ ሲጸልይ። 2. ከታብሌቱ ላይ አንድ አፕሊኬሽን ሲያጠፋ። 3. መጽሐፍ ቅዱስ ሲያነብ።]

ፈተናን ለማሸነፍ (1) ይሖዋ እንዲረዳህ ጸልይ፤ (2) ከጸሎትህ ጋር የሚስማማ እርምጃ ውሰድ፤ እንዲሁም (3) ከይሖዋ ጋር ያለህን ዝምድና አጠናክር (ከአንቀጽ 16-17⁠ን ተመልከት)





16. ፈተናን ለማሸነፍ የይሖዋ እርዳታ የሚያስፈልገን ለምንድን ነው?

16 ፈተናን ለማሸነፍ እንዲረዳን ይሖዋን መጠየቅ። ፍጹማን ስላልሆንን መጥፎ ነገር ላለማድረግ ሁልጊዜ መታገል ያስፈልገናል። ሰይጣን ደግሞ ይህን ትግል ይበልጥ ለማክበድ ይጥራል። አስተሳሰባችንን ለመመረዝ የሚሞክርበት አንዱ መንገድ ወራዳ መዝናኛ በመጠቀም ነው። እንዲህ ያለው መዝናኛ አእምሯችን በርኩስ ሐሳቦች እንዲሞላ ያደርጋል፤ እነዚህ ሐሳቦች ደግሞ ውስጣዊ ማንነታችንን ሊያበላሹትና ወደ ከባድ ኃጢአት ሊመሩን ይችላሉ።—ማር. 7:21-23፤ ያዕ. 1:14, 15

17. ፈተናን ለማሸነፍ ካቀረብነው ልመና ጋር የሚስማማ እርምጃ መውሰድ የምንችለው እንዴት ነው? (ሥዕሉንም ተመልከት።)

17 መጥፎ ነገር እንድናደርግ የሚደርስብንን ፈተና ለመወጣት የይሖዋ እርዳታ ያስፈልገናል። ኢየሱስ በጸሎት ናሙናው ውስጥ “ከክፉው አድነን እንጂ ወደ ፈተና አታግባን” የሚለውን ልመና አካቷል። (ማቴ. 6:13) ይሖዋ ሊረዳን ይፈልጋል፤ ሆኖም እርዳታውን ልንጠይቅ ይገባል። ከጸሎታችን ጋር የሚስማማ እርምጃም መውሰድ አለብን። የሰይጣን ሥርዓት ለሚያስፋፋቸው የተሳሳቱ አስተሳሰቦች ያለንን ተጋላጭነት ለመቀነስ አንዳንድ እርምጃዎችን መውሰድ እንችላለን። (መዝ. 97:10) መጽሐፍ ቅዱስን በማንበብና በማጥናት አእምሯችንን በጤናማ ሐሳቦች መሙላት እንችላለን። በስብሰባዎች ላይ መገኘታችንና በአገልግሎት መካፈላችንም አስተሳሰባችንን ለመጠበቅ ይረዳናል። ይሖዋም ልንሸከም ከምንችለው በላይ ፈተና እንዲደርስብን እንደማይፈቅድ ቃል ገብቶልናል።—1 ቆሮ. 10:12, 13

18. ከጸሎት ጋር በተያያዘ ሁላችንም ምን ማድረግ አለብን?

18 በእነዚህ ተፈታታኝ የመጨረሻ ቀናት ለይሖዋ ያለንን ታማኝነት ለመጠበቅ ሁላችንም ከመቼውም ጊዜ ይበልጥ በትጋት መጸለይ ይኖርብናል። ልባዊ ጸሎት ለማቅረብ በየዕለቱ ጊዜ መድብ። ይሖዋ ወደ እሱ በመጸለይ ‘ልባችንን በፊቱ እንድናፈስ’ ይፈልጋል። (መዝ. 62:8) ይሖዋን አወድሰው፤ እንዲሁም ላደረገልህ ነገር ሁሉ አመስግነው። በአገልግሎት ደፋር ለመሆን እንዲረዳህ ጠይቀው። የሚያጋጥሙህን ችግሮች ለመወጣትና ማንኛውንም ፈተና ለማሸነፍ እንዲረዳህ ለምነው። ማንም ሰው ወይም ማንኛውም ነገር ወደ ይሖዋ አዘውትረህ ከመጸለይ እንዲያግድህ አትፍቀድ። ይሁንና ይሖዋ ጸሎታችንን የሚመልስልን እንዴት ነው? ይህን ወሳኝ ጥያቄ በሚቀጥለው ርዕስ ላይ እንመልሳለን።







ምን ብለህ ትመልሳለህ?


	  ኢየሱስ ለጸሎት ትልቅ ቦታ እንደሚሰጥ ያሳየው እንዴት ነው?



	  በጸሎታችን ውስጥ የትኞቹን ርዕሰ ጉዳዮች ማካተት እንችላለን?



	  ከጸሎት ጋር በተያያዘ ቁርጥ ውሳኔህ ምንድን ነው?









መዝሙር 42 የአምላክ አገልጋይ ጸሎት

^  ጸሎታችን ለቅርብ ጓደኛችን እንደምንጽፈው ከልብ የመነጨ ደብዳቤ እንዲሆን እንፈልጋለን። ያም ቢሆን ለጸሎት የሚሆን ጊዜ ማግኘት ቀላል የማይሆንበት ጊዜ አለ። በተጨማሪም ‘ስለ ምን ልጸልይ?’ የሚለው ጉዳይ ሊያሳስበን ይችላል። ይህ ርዕስ እነዚህን ሁለት አስፈላጊ ነጥቦች ያብራራል።






^ (መዝ. 62:8) ሰዎች ሆይ፣ ሁልጊዜ በእሱ ታመኑ። ልባችሁን በፊቱ አፍስሱ። አምላክ መጠጊያችን ነው። (ሴላ)



^  (1 ተሰ. 5:17) ዘወትር ጸልዩ።



^  (ምሳሌ 3:5, 6) በሙሉ ልብህ በይሖዋ ታመን፤ ደግሞም በገዛ ራስህ ማስተዋል አትመካ።*   6 በመንገድህ ሁሉ እሱን ግምት ውስጥ አስገባ፤ እሱም ጎዳናህን ቀና ያደርገዋል።

ቃል በቃል “በገዛ ራስህ ማስተዋል አትደገፍ።”


^  (1 ሳሙ. 1:10, 11) እሷም በጣም ተማርራ* ነበር፤ ስቅስቅ ብላም እያለቀሰች ወደ ይሖዋ ትጸልይ ጀመር። 11 እንዲህም ስትል ተሳለች፦ “የሠራዊት ጌታ ይሖዋ ሆይ፣ አገልጋይህ እየደረሰባት ያለውን መከራ ተመልክተህ ብታስበኝና አገልጋይህን ሳትረሳት ወንድ ልጅ ብትሰጣት በሕይወት ዘመኑ ሁሉ ለይሖዋ እሰጠዋለሁ፤ ራሱንም ምላጭ አይነካውም።”

ወይም “በነፍሷ ተመርራ።”


^  (1 ሳሙ. 1:20) ከዚያም በአንድ ዓመት ጊዜ ውስጥ* ሐና ፀንሳ ወንድ ልጅ ወለደች፤ እሷም “ከይሖዋ የለመንኩት ነው” በማለት ስሙን ሳሙኤል* አለችው።

“ጊዜው ሲደርስ” ማለትም ሊሆን ይችላል።
“የአምላክ ስም” የሚል ትርጉም አለው።


^  (1 ነገ. 19:4-6) ከዚያም በምድረ በዳው የአንድ ቀን መንገድ ከተጓዘ በኋላ ወደ አንድ የክትክታ ዛፍ ሲደርስ ሥሩ ተቀመጠ፤ እንዲሞትም* መለመን ጀመረ። እንዲህም አለ፦ “አሁንስ በቅቶኛል! ይሖዋ ሆይ፣ እኔ ከአባቶቼ አልበልጥምና ሕይወቴን* ውሰዳት።” 5 ከዚያም በክትክታው ዛፍ ሥር ጋደም አለ፤ እንቅልፍም ወሰደው። ሆኖም ድንገት አንድ መልአክ ነካ አደረገውና “ተነስና ብላ” አለው። 6 እሱም ቀና ብሎ ሲመለከት ራስጌው አጠገብ በጋሉ ድንጋዮች ላይ የተቀመጠ ዳቦ እንዲሁም በውኃ መያዣ ዕቃ ውስጥ ያለ ውኃ አየ። እሱም ከበላና ከጠጣ በኋላ ተመልሶ ተኛ።

ወይም “ነፍሱ እንድትሞትም።”
ወይም “ነፍሴን።”


^  (መዝ. 32:5) በመጨረሻ ኃጢአቴን ለአንተ ተናዘዝኩ፤ ስህተቴን አልሸፋፈንኩም። “የፈጸምኳቸውን በደሎች ለይሖዋ እናዘዛለሁ” አልኩ። አንተም ስህተቴንና ኃጢአቴን ይቅር አልክ። (ሴላ)



^  (ማቴ. 7:7-11) “ደጋግማችሁ ለምኑ፣ ይሰጣችኋል፤ ሳታቋርጡ ፈልጉ፣ ታገኛላችሁ፤ ደጋግማችሁ አንኳኩ፣ ይከፈትላችኋል። 8 የሚለምን ሁሉ ይሰጠዋልና፤ የሚፈልግ ሁሉ ያገኛል፤ ለሚያንኳኳም ሁሉ ይከፈትለታል። 9 ደግሞስ ከእናንተ መካከል ልጁ ዳቦ ቢለምነው ድንጋይ የሚሰጠው አለ? 10 ወይስ ዓሣ ቢለምነው እባብ ይሰጠዋል? 11 ታዲያ እናንተ ክፉዎች ሆናችሁ ሳለ ለልጆቻችሁ መልካም ስጦታ መስጠት ካወቃችሁ በሰማያት ያለው አባታችሁማ ለሚለምኑት መልካም ነገር እንዴት አብልጦ አይሰጣቸው!



^  (ማር. 6:31) እሱም “ለብቻችን ወደ አንድ ገለል ያለ ስፍራ እንሂድና በዚያ ትንሽ አረፍ በሉ” አላቸው። ብዙዎች ይመጡና ይሄዱ ስለነበር ምግብ ለመብላት እንኳ ፋታ አላገኙም።



^  (ማር. 6:45, 46) ወዲያውም፣ እሱ ሕዝቡን እያሰናበተ ሳለ ደቀ መዛሙርቱ ጀልባ ተሳፍረው በቤተሳይዳ አቅጣጫ ወዳለው የባሕር ዳርቻ ቀድመውት እንዲሻገሩ አደረገ። 46 ከተሰናበታቸው በኋላ ግን ለመጸለይ ወደ አንድ ተራራ ወጣ።



^  (ማር. 1:35) ኢየሱስ በማለዳ ገና ጎህ ሳይቀድ ተነስቶ ከቤት ወጣና ገለል ወዳለ ስፍራ ሄደ፤ እዚያም መጸለይ ጀመረ።



^  (ሉቃስ 6:12, 13) በዚያው ሰሞን ኢየሱስ ሊጸልይ ወደ ተራራ ወጣ፤ ሌሊቱንም ሙሉ ወደ አምላክ ሲጸልይ አደረ። 13 በነጋ ጊዜም ደቀ መዛሙርቱን ወደ እሱ ጠርቶ ከመካከላቸው 12 ሰዎች መረጠ፤ ሐዋርያት ብሎም ሰየማቸው፤ እነሱም የሚከተሉት ናቸው፦



^  (ማቴ. 26:39) ትንሽ ወደ ፊት ራቅ በማለት በግንባሩ ተደፍቶ “አባቴ ሆይ፣ የሚቻል ከሆነ ይህ ጽዋ ከእኔ ይለፍ። ሆኖም እንደ እኔ ፈቃድ ሳይሆን እንደ አንተ ፈቃድ ይሁን” ብሎ ጸለየ።



^  (ማቴ. 26:42) እንደገናም ሄዶ ለሁለተኛ ጊዜ “አባቴ ሆይ፣ የሚቻል ከሆነ ይህ ጽዋ ሳልጠጣው ይለፍ። ካልሆነ ግን የአንተ ፈቃድ ይፈጸም” ሲል ጸለየ።



^  (ማቴ. 26:44) እንደገናም ትቷቸው ሄደና ለሦስተኛ ጊዜ ስለዚያው ነገር ደግሞ ጸለየ።



^ (ራእይ 4:10, 11) ሃያ አራቱ ሽማግሌዎች በዙፋኑ ላይ በተቀመጠው ፊት ተደፍተው ለዘላለም ለሚኖረው አምልኮ ያቀርባሉ፤ እንዲሁም አክሊላቸውን በዙፋኑ ፊት ጥለው እንዲህ ይላሉ፦ 11 “ይሖዋ* አምላካችን፣ ሁሉንም ነገሮች ስለፈጠርክ እንዲሁም ወደ ሕልውና የመጡትም ሆነ የተፈጠሩት በአንተ ፈቃድ ስለሆነ ግርማ፣ ክብርና ኃይል ልትቀበል ይገባሃል።”

ከተጨማሪው መረጃ ላይ ሀ5ን ተመልከት።


^  (ራእይ 4:10, 11) ሃያ አራቱ ሽማግሌዎች በዙፋኑ ላይ በተቀመጠው ፊት ተደፍተው ለዘላለም ለሚኖረው አምልኮ ያቀርባሉ፤ እንዲሁም አክሊላቸውን በዙፋኑ ፊት ጥለው እንዲህ ይላሉ፦ 11 “ይሖዋ* አምላካችን፣ ሁሉንም ነገሮች ስለፈጠርክ እንዲሁም ወደ ሕልውና የመጡትም ሆነ የተፈጠሩት በአንተ ፈቃድ ስለሆነ ግርማ፣ ክብርና ኃይል ልትቀበል ይገባሃል።”

ከተጨማሪው መረጃ ላይ ሀ5ን ተመልከት።


^  (ኢዮብ 38:4-7) ምድርን በመሠረትኩ ጊዜ አንተ የት ነበርክ? ማስተዋል አለኝ የምትል ከሆነ ንገረኝ።   5 የምታውቅ ከሆነ፣ መለኪያዎቿን የወሰነ፣ ወይስ መለኪያ ገመድ በላይዋ ላይ የዘረጋ ማን ነው?   6 የምድር ምሰሶዎች የተተከሉት ምን ላይ ነው? የማዕዘኗን ድንጋይ ያኖረስ ማን ነው?   7 አጥቢያ ከዋክብት በአንድነት እልል ሲሉ፣ የአምላክም ልጆች ሁሉ* በደስታ ሲጮኹ አንተ የት ነበርክ?

የአምላክ ልጆች የሆኑትን መላእክት የሚያመለክት የዕብራይስጥ ፈሊጣዊ አነጋገር ነው።


^  (ኢዮብ 37:23) ሁሉን ቻይ የሆነው አምላክ ከመረዳት ችሎታችን በላይ ነው፤ ኃይሉ ታላቅ ነው፤ ደግሞም ፍትሑንና ታላቅ ጽድቁን አይጥስም።



^  (ሮም 11:33) የአምላክ ብልጽግና፣ ጥበብና እውቀት እንዴት ጥልቅ ነው! ፍርዱም ፈጽሞ የማይመረመር ነው! መንገዱም የማይደረስበት ነው!



^  (1 ሳሙ. 1:27) ይህን ልጅ እንዲሰጠኝ ጸልዬ ነበር፤ ይሖዋም የለመንኩትን ሰጠኝ።



^  (1 ሳሙ. 2:1, 2) ከዚያም ሐና እንዲህ ስትል ጸለየች፦ “ልቤ በይሖዋ ሐሴት አደረገ፤ ቀንዴም* በይሖዋ ከፍ ከፍ አለ። አፌ በጠላቶቼ ላይ ተከፈተ፣ በማዳን ሥራዎችህ ደስ ብሎኛልና።   2 እንደ ይሖዋ ያለ ቅዱስ ማንም የለም፣ ያለአንተ ማንም የለም፤ እንደ አምላካችን ያለ ዓለት የለም።

ወይም “ብርታቴም።” የቃላት መፍቻውን ተመልከት።


^ (1 ተሰ. 5:18) ለሁሉም ነገር አመስግኑ። አምላክ በክርስቶስ ኢየሱስ ለእናንተ ያለው ፈቃድ ይህ ነው።



^  (1 ተሰ. 5:18) ለሁሉም ነገር አመስግኑ። አምላክ በክርስቶስ ኢየሱስ ለእናንተ ያለው ፈቃድ ይህ ነው።



^  (ያዕ. 1:17) መልካም ስጦታ ሁሉና ፍጹም ገጸ በረከት ሁሉ ከላይ ነው፤ ይህ የሚወርደው ከሰማይ ብርሃናት አባት ሲሆን እሱ ደግሞ ቦታውን እንደሚቀያይር ጥላ አይለዋወጥም።



^  (ሉቃስ 6:45) ጥሩ ሰው በልቡ ካከማቸው መልካም ነገር ጥሩ ነገር ያወጣል፤ ክፉ ሰው ግን ካከማቸው መጥፎ ነገር ክፉ ነገር ያወጣል፤ አንደበቱ የሚናገረው በልቡ ውስጥ የሞላውን ነውና።



^  (ሥራ 1:8) ሆኖም መንፈስ ቅዱስ በእናንተ ላይ በሚወርድበት ጊዜ ኃይል ትቀበላላችሁ፤ በኢየሩሳሌም፣ በመላው ይሁዳና በሰማርያ እንዲሁም እስከ ምድር ዳር ድረስ ምሥክሮቼ ትሆናላችሁ።”



^  (ሉቃስ 24:46-48) እንዲህም አላቸው፦ “እንደሚከተለው ተብሎ ተጽፏል፤ ክርስቶስ መከራ ይቀበላል፤ በሦስተኛውም ቀን ከሞት ይነሳል፤ 47 በስሙም የኃጢአት ይቅርታ የሚያስገኝ ንስሐ ከኢየሩሳሌም አንስቶ ለብሔራት ሁሉ ይሰበካል። 48 እናንተም ለእነዚህ ነገሮች ምሥክር ትሆናላችሁ።



^  (ሥራ 4:18) ከዚያም ጠርተዋቸው በኢየሱስ ስም ፈጽሞ እንዳይናገሩ ወይም እንዳያስተምሩ አዘዟቸው።



^  (ሥራ 4:21) በመሆኑም እንደገና ካስፈራሯቸው በኋላ ለቀቋቸው፤ ይህን ያደረጉት እነሱን ለመቅጣት የሚያስችል ምንም ተጨባጭ ነገር ስላላገኙና ሕዝቡን ስለፈሩ ነው፤ ምክንያቱም ሕዝቡ ሁሉ በተፈጸመው ሁኔታ አምላክን እያከበረ ነበር።



^ (ሥራ 4:29) አሁንም ይሖዋ* ሆይ፣ ዛቻቸውን ተመልከት፤ ባሪያዎችህም ቃልህን በፍጹም ድፍረት መናገራቸውን እንዲቀጥሉ እርዳቸው፤

ከተጨማሪው መረጃ ላይ ሀ5ን ተመልከት።


^ (ሥራ 4:31) ምልጃ ካቀረቡም* በኋላ ተሰብስበውበት የነበረው ቦታ ተናወጠ፤ ሁሉም በመንፈስ ቅዱስ ተሞልተው የአምላክን ቃል በድፍረት መናገር ጀመሩ።

ወይም “አጥብቀው ከጸለዩም።”


^  (ሥራ 4:19, 20) ጴጥሮስና ዮሐንስ ግን መልሰው እንዲህ አሏቸው፦ “አምላክን ከመስማት ይልቅ እናንተን መስማት በአምላክ ፊት ተገቢ እንደሆነና እንዳልሆነ እስቲ እናንተው ፍረዱ። 20 እኛ ግን ስላየነውና ስለሰማነው ነገር ከመናገር ወደኋላ ማለት አንችልም።”



^  (ሥራ 4:29) አሁንም ይሖዋ* ሆይ፣ ዛቻቸውን ተመልከት፤ ባሪያዎችህም ቃልህን በፍጹም ድፍረት መናገራቸውን እንዲቀጥሉ እርዳቸው፤

ከተጨማሪው መረጃ ላይ ሀ5ን ተመልከት።


^  (ሥራ 4:31) ምልጃ ካቀረቡም* በኋላ ተሰብስበውበት የነበረው ቦታ ተናወጠ፤ ሁሉም በመንፈስ ቅዱስ ተሞልተው የአምላክን ቃል በድፍረት መናገር ጀመሩ።

ወይም “አጥብቀው ከጸለዩም።”


^  (ሥራ 5:29) ጴጥሮስና ሌሎቹ ሐዋርያትም እንዲህ ሲሉ መለሱ፦ “ከሰው ይልቅ አምላክን እንደ ገዢያችን አድርገን ልንታዘዝ ይገባል።



^ (መዝ. 37:3) በይሖዋ ታመን፤ መልካም የሆነውንም አድርግ፤ በምድር ላይ ኑር፤ ለሰዎችም ታማኝ ሁን።



^ (መዝ. 37:5) መንገድህን ለይሖዋ አደራ ስጥ፤* በእሱ ታመን፤ እሱም ለአንተ ሲል እርምጃ ይወስዳል።

ወይም “ሸክምህን ወደ ይሖዋ አንከባለው።”


^  (መዝ. 37:3) በይሖዋ ታመን፤ መልካም የሆነውንም አድርግ፤ በምድር ላይ ኑር፤ ለሰዎችም ታማኝ ሁን።



^  (መዝ. 37:5) መንገድህን ለይሖዋ አደራ ስጥ፤* በእሱ ታመን፤ እሱም ለአንተ ሲል እርምጃ ይወስዳል።

ወይም “ሸክምህን ወደ ይሖዋ አንከባለው።”


^  (ሮም 12:12) በተስፋው ደስ ይበላችሁ። መከራን በጽናት ተቋቋሙ። ሳትታክቱ ጸልዩ።



^  (መዝ. 145:18, 19) ይሖዋ ለሚጠሩት ሁሉ፣ በእውነት* ለሚጠሩት ሁሉ ቅርብ ነው። 19 የሚፈሩትን ሰዎች ፍላጎት ያረካል፤ እርዳታ ለማግኘት የሚያሰሙትንም ጩኸት ይሰማል፤ ደግሞም ይታደጋቸዋል።

ወይም “በቅንነት።”


^  (2 ጴጥ. 2:9) በመሆኑም ይሖዋ፣* ለአምላክ ያደሩ ሰዎችን ከፈተና እንዴት እንደሚያድንና ዓመፀኞችን ደግሞ በፍርድ ቀን ለሚደርስባቸው ጥፋት እንዴት ጠብቆ እንደሚያቆይ ያውቃል።

ከተጨማሪው መረጃ ላይ ሀ5ን ተመልከት።


^  (ማር. 7:21-23) ከውስጥ ይኸውም ከሰው ልብ ክፉ ሐሳብ ይወጣል፦ የፆታ ብልግና፣* ሌብነት፣ ግድያ፣ 22 ምንዝር፣ መጎምጀት፣ ክፋት፣ ማታለል፣ ማንአለብኝነት፣* ምቀኝነት፣* ስድብ፣ ትዕቢትና ሞኝነት። 23 እነዚህ ክፉ ነገሮች ሁሉ ከሰው ልብ ይወጣሉ፤ ሰውንም ያረክሳሉ።”

ፖርኒያ የተባለው ግሪክኛ ቃል ብዙ ቁጥር። የቃላት መፍቻውን ተመልከት።
ወይም “እፍረተ ቢስነት የሚንጸባረቅበት ምግባር።” ግሪክኛ፣ አሴልጊያ። የቃላት መፍቻውን ተመልከት።
ቃል በቃል “ምቀኛ ዓይን።”


^  (ያዕ. 1:14, 15) ሆኖም እያንዳንዱ ሰው በራሱ ምኞት ሲማረክና ሲታለል* ይፈተናል። 15 ከዚያም ምኞት ከፀነሰች በኋላ ኃጢአትን ትወልዳለች፤ ኃጢአት ሲፈጸም ደግሞ ሞት ያስከትላል።

ወይም “ሲማረክና በወጥመድ ሲያዝ።”


^  (ማቴ. 6:13) ከክፉው አድነን* እንጂ ወደ ፈተና አታግባን።’

ወይም “ታደገን።”


^  (መዝ. 97:10) እናንተ ይሖዋን የምትወዱ፣ ክፉ የሆነውን ነገር ጥሉ። እሱ የታማኝ አገልጋዮቹን ሕይወት* ይጠብቃል፤ ከክፉዎች እጅ* ይታደጋቸዋል።

ወይም “ነፍስ።”
ወይም “ኃይል።”


^  (1 ቆሮ. 10:12, 13) በመሆኑም የቆመ የሚመስለው እንዳይወድቅ ይጠንቀቅ። 13 በሰው ሁሉ ላይ ከሚደርሰው ፈተና የተለየ ፈተና አልደረሰባችሁም። ይሁንና አምላክ ታማኝ ነው፤ ልትሸከሙት ከምትችሉት በላይ ፈተና እንዲደርስባችሁ አይፈቅድም፤ ከዚህ ይልቅ ፈተናውን በጽናት መቋቋም እንድትችሉ ፈተና ሲደርስባችሁ መውጫ መንገዱን ያዘጋጅላችኋል።



^  (መዝ. 62:8) ሰዎች ሆይ፣ ሁልጊዜ በእሱ ታመኑ። ልባችሁን በፊቱ አፍስሱ። አምላክ መጠጊያችን ነው። (ሴላ)








የጥናት ርዕስ 21

ይሖዋ ጸሎታችንን የሚመልስልን እንዴት ነው?


“የምንጠይቀውንም ነገር ሁሉ እንደሚሰማን ስለምናውቅ የምንጠይቀውን ነገር እንደምናገኝ እርግጠኞች ነን።”—1 ዮሐ. 5:15

መዝሙር 41 እባክህ ጸሎቴን ስማ

ማስተዋወቂያ*




1-2. ከጸሎታችን ጋር በተያያዘ ምን ዓይነት ጥርጣሬ ሊያድርብን ይችላል?

ይሖዋ ጸሎትህን የሚመልስ መሆኑን ተጠራጥረህ ታውቃለህ? ከሆነ፣ እንዲህ የሚሰማህ አንተ ብቻ አይደለህም። በርካታ ወንድሞችና እህቶች በተለይ ተፈታታኝ ሁኔታ ሲያጋጥማቸው ይሖዋ ጸሎታቸውን የሚሰማ ስለመሆኑ ጥርጣሬ ይገባቸዋል። እኛም በመከራ ውስጥ ስንሆን ይሖዋ ጸሎታችንን እየመለሰልን ያለው እንዴት እንደሆነ ማስተዋል ሊከብደን ይችላል።

2 ይሖዋ የአገልጋዮቹን ጸሎት እንደሚመልስ እርግጠኛ መሆን የምንችለው ለምን እንደሆነ በዚህ ርዕስ ውስጥ እንመለከታለን። (1 ዮሐ. 5:15) በተጨማሪም የሚከተሉትን ጥያቄዎች እንመልሳለን፦ አንዳንድ ጊዜ ይሖዋ ጸሎታችንን ያልመለሰልን የሚመስለው ለምን ሊሆን ይችላል? ይሖዋ በዛሬው ጊዜ ጸሎታችንን የሚመልስልን እንዴት ነው?






ይሖዋ በጠበቅነው መንገድ መልስ ላይሰጠን ይችላል


 3. ይሖዋ ወደ እሱ እንድንጸልይ የሚፈልገው ለምንድን ነው?

3 መጽሐፍ ቅዱስ፣ ይሖዋ በጥልቅ እንደሚወደንና ከፍ አድርጎ እንደሚመለከተን ዋስትና ይሰጠናል። (ሐጌ 2:7፤ 1 ዮሐ. 4:10) በጸሎት የእሱን እርዳታ እንድንጠይቅ የጋበዘን ለዚህ ነው። (1 ጴጥ. 5:6, 7) ምንጊዜም ከእሱ ጋር ተቀራርበን እንድንኖር እንዲሁም የሚያጋጥሙንን ችግሮች እንድንቋቋም ሊረዳን ይፈልጋል።



[image: ዳዊት በገና ይዞ፤ ከተወረወረበት ጦር ለመሸሽ ሲሞክር።]

ይሖዋ ዳዊትን ከጠላቶቹ በመታደግ ጸሎቱን መልሶለታል (አንቀጽ 4⁠ን ተመልከት)





 4. ይሖዋ የአገልጋዮቹን ጸሎት እንደሚመልስ እንዴት እናውቃለን? (ሥዕሉንም ተመልከት።)

4 ይሖዋ የአገልጋዮቹን ጸሎት እንደመለሰላቸው የሚያሳዩ በርካታ ዘገባዎችን በመጽሐፍ ቅዱስ ውስጥ እናገኛለን። ከዚህ ጋር በተያያዘ ወደ አእምሮህ የሚመጣ ምሳሌ አለ? እስቲ ንጉሥ ዳዊትን እንደ ምሳሌ እንውሰድ። ዳዊት በመላ ሕይወቱ አደገኛ የሆኑ በርካታ ጠላቶችን ተጋፍጧል። በመሆኑም በተደጋጋሚ የይሖዋን እርዳታ ይጠይቅ ነበር። ለምሳሌ በአንድ ወቅት እንዲህ የሚል ልመና አቅርቧል፦ “ይሖዋ ሆይ፣ ጸሎቴን ስማ፤ እርዳታ ለማግኘት የማቀርበውን ልመና አዳምጥ። እንደ ታማኝነትህና እንደ ጽድቅህ መጠን መልስልኝ።” (መዝ. 143:1) ይሖዋ ዳዊትን በመታደግ ጸሎቱን መልሶለታል። (1 ሳሙ. 19:10, 18-20፤ 2 ሳሙ. 5:17-25) ዳዊት “ይሖዋ ለሚጠሩት ሁሉ . . . ቅርብ ነው” ብሎ በልበ ሙሉነት መናገር ችሏል። እኛም እንዲህ ያለ እምነት ሊኖረን ይችላል።—መዝ. 145:18





[image: ሐዋርያው ጳውሎስ ለይሖዋ ምልጃ ሲያቀርብ።]

ይሖዋ ለጳውሎስ ለመጽናት የሚያስችል ኃይል በመስጠት ጸሎቱን መልሶለታል (አንቀጽ 5⁠ን ተመልከት)





 5. በጥንት ዘመን የነበሩ ሁሉም የአምላክ አገልጋዮች ለጸሎታቸው የሚጠብቁትን መልስ አግኝተዋል? ምሳሌ ስጥ። (ሥዕሉንም ተመልከት።)

5 ይሖዋ በጠበቅነው መንገድ ጸሎታችንን ላይመልስልን ይችላል። ሐዋርያው ጳውሎስ እንዲህ ዓይነት ሁኔታ አጋጥሞታል። ‘ሥጋውን የሚወጋውን እሾህ’ አምላክ እንዲያስወግድለት ጸልዮ ነበር። ጳውሎስ ይህን ከባድ ችግር አስመልክቶ ሦስት ጊዜ ጸልዮአል። ታዲያ ይሖዋ ጸሎቱን መልሶለታል? አዎ፣ ግን የመለሰለት ጳውሎስ በጠበቀው መንገድ አይደለም። ችግሩን ከማስወገድ ይልቅ እሱን በታማኝነት ማገልገሉን ለመቀጠል የሚያስፈልገውን ኃይል ሰጥቶታል።—2 ቆሮ. 12:7-10

 6. አንዳንድ ጊዜ ይሖዋ ጸሎታችንን እንዳልመለሰልን ሊሰማን የሚችለው ለምንድን ነው?

6 እኛም አንዳንድ ጊዜ የጸሎታችን መልስ ከጠበቅነው የተለየ ሊሆን ይችላል። ይሖዋ እኛን መርዳት የሚችልበትን ከሁሉ የተሻለ መንገድ እንደሚያውቅ እርግጠኞች መሆን እንችላለን። እንዲያውም “ከምንጠይቀው ወይም ከምናስበው ሁሉ በላይ እጅግ አብልጦ ማድረግ” ይችላል። (ኤፌ. 3:20) በመሆኑም ለጸሎታችን መልስ የሚሰጠን ባልጠበቅነው ጊዜ ወይም ባልጠበቅነው መንገድ ሊሆን ይችላል።

 7. በጸሎት የምንጠይቀውን ነገር መቀየር የሚያስፈልገን ለምን ሊሆን ይችላል? ምሳሌ ስጥ።

7 የይሖዋ ፈቃድ ይበልጥ ግልጽ ሲሆንልን በጸሎት የምንጠይቀውን ነገር መቀየር ሊያስፈልገን ይችላል። የወንድም ማርቲን ፖይትጺንገርን ምሳሌ እንመልከት። ወንድም ፖይትጺንገር ትዳር ከመሠረተ ብዙም ሳይቆይ በናዚ ማጎሪያ ካምፕ ውስጥ ታሰረ። መጀመሪያ አካባቢ ይጸልይ የነበረው ከማጎሪያ ካምፑ ወጥቶ ሚስቱን መንከባከብና በስብከቱ ሥራ መካፈሉን መቀጠል እንዲችል ነው። ይሁን እንጂ ይሖዋ ከማጎሪያ ካምፑ የሚወጣበትን መንገድ እንዳመቻቸለት የሚያሳይ ምንም ምልክት ለሁለት ሳምንት ያህል አላገኘም። ስለዚህ “ይሖዋ፣ እባክህ ምን እንዳደርግ እንደምትፈልግ አሳየኝ” ብሎ መጸለይ ጀመረ። ከዚያም በካምፑ ውስጥ ያሉት ሌሎቹ ወንድሞች ስላሉበት ሁኔታ ማሰብ ጀመረ። ብዙዎቹ የሚስቶቻቸውና የልጆቻቸው ጉዳይ በጣም ያሳስባቸው ነበር። ከዚያም ወንድም ፖይትጺንገር እንዲህ ብሎ ጸለየ፦ “ይሖዋ፣ ስለሰጠኸኝ አዲስ ምድብ አመሰግንሃለሁ። ወንድሞቼን እንዳበረታታና እንዳጠናክር እርዳኝ።” በካምፑ ውስጥ ለቀጣዮቹ ዘጠኝ ዓመታት ይህን ሲያደርግ ቆይቷል!

 8. በምንጸልይበት ጊዜ የትኛውን እውነታ ከግምት ማስገባት ይኖርብናል?

8 ይሖዋ ዓላማ እንዳለውና ዓላማውን የሚፈጽመው በወሰነው የጊዜ ሰሌዳ መሠረት እንደሆነ ማስታወስ ይኖርብናል። ይህ ዓላማው በዛሬው ጊዜ ብዙ መከራ እያስከተሉ ያሉትን ችግሮች በሙሉ ለአንዴና ለመጨረሻ ጊዜ ማጥፋትን ያካትታል፤ ከእነዚህ ችግሮች መካከል የተፈጥሮ አደጋዎች፣ ሕመምና ሞት ይገኙበታል። ይሖዋ በመንግሥቱ አማካኝነት ዓላማውን ይፈጽማል። (ዳን. 2:44፤ ራእይ 21:3, 4) እስከዚያ ጊዜ ድረስ ግን ሰይጣን ዓለምን እንዲገዛ ፈቅዶለታል።* (ዮሐ. 12:31፤ ራእይ 12:9) ይሖዋ የሰው ልጆች በዛሬው ጊዜ የሚያጋጥሟቸውን ችግሮች ቢፈታላቸው የሰይጣን አገዛዝ የተሳካለት ሊመስል ይችላል። ስለዚህ ይሖዋ የገባቸውን አንዳንድ ቃሎች እስኪፈጽም ድረስ መጠበቅ ሊያስፈልገን ይችላል። ይህ ሲባል ግን ምንም ዓይነት እርዳታ አያደርግልንም ማለት አይደለም። ይሖዋ እኛን የሚረዳባቸውን አንዳንድ መንገዶች እስቲ እንመልከት። 






ይሖዋ በዛሬው ጊዜ ጸሎታችንን የሚመልስባቸው መንገዶች


 9. ውሳኔ ማድረግ ሲያስፈልገን ይሖዋ የሚረዳን እንዴት ነው? ምሳሌ ስጥ።

9 ጥበብ ይሰጠናል። ይሖዋ ጥሩ ውሳኔ ለማድረግ የሚያስፈልገንን ጥበብ እንደሚሰጠን ቃል ገብቶልናል። በተለይ ቀሪውን ሕይወታችንን የሚነኩ ውሳኔዎችን በምናደርግበት ጊዜ አምላካዊ ጥበብ ያስፈልገናል፤ ከእነዚህ ውሳኔዎች መካከል ‘ትዳር ልመሥርት ወይስ ሳላገባ ልኑር?’ የሚለው አንዱ ነው። (ያዕ. 1:5) ማሪያ የተባለች ያላገባች እህት ያጋጠማትን ሁኔታ እንደ ምሳሌ እንውሰድ።* በዘወትር አቅኚነት በደስታ እያገለገለች ሳለ ከአንድ ወንድም ጋር ተዋወቀች። እንዲህ ብላለች፦ “ጓደኝነታችን እየተጠናከረ ሲመጣ ይበልጥ ተዋደድን። ውሳኔ ማድረግ እንዳለብኝ ገብቶኝ ነበር። ስለ ጉዳዩ አጥብቄ ጸለይኩ። የይሖዋ አመራር ያስፈልገኝ ነበር፤ ሆኖም ይሖዋ ለእኔ ውሳኔ እንደማያደርግልኝ አውቃለሁ።” ማሪያ ጥበብ ለማግኘት ያቀረበችውን ጸሎት ይሖዋ እንደመለሰላት ተሰምቷታል። እንዴት? በጽሑፎቻችን ላይ ምርምር ስታደርግ ጥያቄዎቿን የሚመልሱ ጥሩ ጥሩ ሐሳቦች አገኘች። በተጨማሪም ታማኝ የሆነች እናቷ የሰጠቻትን ጥበብ የሚንጸባረቅበት ምክር ተቀበለች። ይህ ምክር፣ ማሪያ ስሜቷን መለስ ብላ እንድትገመግም ረድቷታል። በመጨረሻም ጥበብ የሚንጸባረቅበት ውሳኔ ማድረግ ቻለች።



[image: በስደተኞች መጠለያ ውስጥ ያለ ወንድም መጽሐፍ ቅዱስ ሲያነብ።]

ይሖዋ ለመጽናት የሚያስችል ኃይል የሚሰጠን እንዴት ነው? (አንቀጽ 10⁠ን ተመልከት)





10. በፊልጵስዩስ 4:13 መሠረት ይሖዋ አገልጋዮቹን የሚረዳቸው እንዴት ነው? ምሳሌ ስጥ። (ሥዕሉንም ተመልከት።)

10 ለመጽናት የሚያስችል ኃይል ይሰጠናል። ይሖዋ ለሐዋርያው ጳውሎስ እንዳደረገለት ሁሉ እኛም የሚያጋጥሙንን ፈተናዎች መቋቋም እንድንችል ኃይል ይሰጠናል። (ፊልጵስዩስ 4:13⁠ን አንብብ።) ቤንጃሚን የተባለ ወንድም አስቸጋሪ ሁኔታዎችን እንዲቋቋም ይሖዋ የረዳው እንዴት እንደሆነ እንመልከት። ቤንጃሚን ወጣት ሳለ እሱና ቤተሰቡ ለበርካታ ዓመታት አፍሪካ ውስጥ በሚገኙ የስደተኛ ካምፖች ውስጥ ኖረዋል። ቤንጃሚን እንዲህ ብሏል፦ “ይሖዋ እሱን የሚያስደስተውን ነገር ማድረግ እንድችል ኃይል እንዲሰጠኝ ሁልጊዜ እጸልይ ነበር። ይሖዋ የአእምሮ ሰላም፣ መስበኬን ለመቀጠል የሚያስችል ድፍረት እንዲሁም በመንፈሳዊ ጠንካራ እንድሆን የሚረዱ ጽሑፎች በመስጠት ጸሎቴን መልሶልኛል።” አክሎም እንዲህ ብሏል፦ “የእምነት ባልንጀሮቼን ተሞክሮዎች ማንበቤና ይሖዋ እንዲጸኑ የረዳቸው እንዴት እንደሆነ ማስተዋሌ ታማኝ ሆኜ ለመኖር ያለኝን ቁርጠኝነት አጠናክሮልኛል።”





[image: ]

በእምነት ባልንጀሮችህ አማካኝነት የይሖዋን እርዳታ ተመልክተህ ታውቃለህ? (አንቀጽ 11-12⁠ን ተመልከት)*





11-12. ይሖዋ መንፈሳዊ ቤተሰባችንን ተጠቅሞ ጸሎታችንን የሚመልስልን እንዴት ሊሆን ይችላል? (ሥዕሉንም ተመልከት።)

11 መንፈሳዊ ቤተሰባችንን ይጠቀማል። ኢየሱስ ሕይወቱን አሳልፎ ከመስጠቱ በፊት ባለው ምሽት ላይ አጥብቆ ጸልዮ ነበር። አምላክን እንደተሳደበ ተደርጎ መቆጠሩ ከሚያስከትልበት ነቀፋ እንዲታደገው ይሖዋን ለመነው። ይሖዋ፣ ኢየሱስ የጠየቀውን ነገር ከማድረግ ይልቅ አንድ መልአክ በመላክ አበረታታው። (ሉቃስ 22:42, 43) ይሖዋ እኛንም አንድ ወንድም ወይም አንዲት እህት እንዲደውሉልን ወይም እንዲጠይቁን በማነሳሳት ሊረዳን ይችላል። ሁላችንም ለእምነት ባልንጀሮቻችን “መልካም ቃል” ለመናገር የሚያስችሉ አጋጣሚዎችን መፈለግ እንችላለን።—ምሳሌ 12:25

12 ሚርያም የተባለች እህት ያጋጠማትን ሁኔታ እንደ ምሳሌ እንውሰድ። ባለቤቷ ከሞተ ከጥቂት ሳምንታት በኋላ ሚርያም በትካዜና በተስፋ መቁረጥ ተውጣ ቤት ውስጥ ብቻዋን ቁጭ ብላ ነበር። ማልቀሷን ማቆም አልቻለችም። የምታነጋግረው ሰው ማግኘት ፈልጋ ነበር። እንዲህ ብላለች፦ “ማንም ሰው ጋር ለመደወል የሚያስችል ጉልበት አልነበረኝም። ስለዚህ ወደ ይሖዋ ጸለይኩ። ገና እያለቀስኩና እየጸለይኩ ሳለሁ ስልኬ ጠራ። የደወለው ጥሩ ወዳጄ የሆነ የጉባኤ ሽማግሌ ነበር።” ሚርያም ከዚያ ወንድምና ከባለቤቱ ማጽናኛ አገኘች። ይህ ወንድም እንዲደውልላት ያነሳሳው ይሖዋ እንደሆነ እርግጠኛ ነች።



[image: አንድ ሐኪም ለአንድ ባልና ሚስት መረጃ የያዘ ጽሑፍ ሲያሳያቸው።]

ይሖዋ ሌሎች እንዲረዱን የሚያነሳሳቸው እንዴት ሊሆን ይችላል? (ከአንቀጽ 13-14⁠ን ተመልከት)





13. ይሖዋ እሱን የማያመልኩ ሰዎችን ተጠቅሞ ጸሎታችንን የሚመልስልን እንዴት እንደሆነ የሚያሳይ ምሳሌ ጥቀስ።

13 እሱን የማያመልኩ ሰዎችን ሊጠቀም ይችላል። (ምሳሌ 21:1) አንዳንድ ጊዜ ይሖዋ፣ አማኝ ያልሆኑ ሰዎች አገልጋዮቹን እንዲረዷቸው በማነሳሳት ጸሎታቸውን ይመልስላቸዋል። ለምሳሌ ነህምያ ወደ ኢየሩሳሌም ተመልሶ ከተማዋን በመጠገኑ ሥራ ለመካፈል ያቀረበውን ጥያቄ ንጉሥ አርጤክስስ እንዲመልስለት አነሳስቶታል። (ነህ. 2:3-6) በዛሬው ጊዜም እርዳታ ሲያስፈልገን ይሖዋ እሱን የማያመልኩ ሰዎችን ጭምር በማነሳሳት ሊረዳን ይችላል።

14. ከሱ ሂንግ ተሞክሮ ልብህን የነካው ምንድን ነው? (ሥዕሉንም ተመልከት።)

14 ሱ ሂንግ የተባለች እህት ይሖዋ በአንድ ሐኪም አማካኝነት እንደረዳት ተሰምቷታል። ልጇ የተለያዩ የአእምሮ ሕመሞች አሉበት። በአንድ ወቅት ከባድ አደጋ ስለደረሰበት እሷና ባለቤቷ ልጃቸውን ለመንከባከብ ሲሉ ሥራ አቆሙ። በዚህም የተነሳ የገንዘብ ችግር አጋጠማቸው። ሱ ሂንግ አቅሟ ሙሉ በሙሉ እንደተሟጠጠ ተሰምቷት እንደነበር ገልጻለች። ልቧን በይሖዋ ፊት በማፍሰስ እንዲረዳት ጠየቀችው። በዚህ ጊዜ የልጇ ሐኪም እነሱን ለመርዳት ወሰነ። በመሆኑም የመንግሥትን ድጎማ እንዲሁም ዋጋው ረከስ ያለ ቤት ማግኘት ቻሉ። ከጊዜ በኋላ ሱ ሂንግ እንዲህ ብላለች፦ “የይሖዋን እጅ ማየት ችለናል። በእርግጥም እሱ ‘ጸሎት ሰሚ’ ነው።”—መዝ. 65:2






የይሖዋን መልስ ማስተዋልና መቀበል እምነት ይጠይቃል


15. አንዲት እህት ጸሎቷ መልስ እያገኘ እንደሆነ እንድታስተውል የረዳት ምንድን ነው?

15 የምናቀርበው ጸሎት ብዙውን ጊዜ የሚመለሰው ተአምራዊ በሚመስል መንገድ አይደለም። ሆኖም ለሰማዩ አባታችን ታማኝ ለመሆን የሚረዳንን መልስ እናገኛለን። ስለዚህ ይሖዋ ለጸሎትህ የሚሰጥህን መልስ ለማስተዋል ጥረት አድርግ። ዮኮ የተባለች እህት ይሖዋ ጸሎቷን እንደማይመልስላት ተሰምቷት ነበር። በኋላ ግን ይሖዋን የጠየቀቻቸውን ነገሮች በዝርዝር መጻፍ ጀመረች። ከተወሰነ ጊዜ በኋላ የማስታወሻ ደብተሯን መለስ ብላ ስትመለከት ይሖዋ አብዛኞቹን ጸሎቶቿን እንደመለሰላት ተገነዘበች፤ እንዲያውም ከተመለሱላት ነገሮች መካከል አንዳንዶቹን መጠየቋን እንኳ ረስታ ነበር። እኛም አልፎ አልፎ ቆም ብለን ይሖዋ ጸሎታችንን እየመለሰልን ያለው እንዴት እንደሆነ ማስተዋል ይኖርብናል።—መዝ. 66:19, 20

16. ከጸሎት ጋር በተያያዘ እምነት ማሳየት የምንችለው እንዴት ነው? (ዕብራውያን 11:6)

16 እምነት የምናሳየው ወደ ይሖዋ በመጸለይ ብቻ ሳይሆን ለጸሎታችን የሚሰጠንን ማንኛውንም መልስ በመቀበልም ጭምር ነው። (ዕብራውያን 11:6⁠ን አንብብ።) ማይክና ባለቤቱ ክሪሲ ያጋጠማቸውን ሁኔታ እንደ ምሳሌ እንውሰድ። ማይክና ክሪሲ በቤቴል የማገልገል ግብ ነበራቸው። ማይክ እንዲህ ብሏል፦ “ከተጋባን በኋላ ለበርካታ ዓመታት ለቤቴል አገልግሎት አመልክተን ነበር፤ ይህን ግባችንን በተመለከተም ብዙ ጊዜ ጸልየናል። ግን በቤቴል እንድናገለግል አልተጋበዝንም።” ማይክና ክሪሲ፣ ይሖዋ እሱን ከሁሉ በተሻለ መንገድ እንዲያገለግሉት ሊጠቀምባቸው የሚችለው እንዴት እንደሆነ እንደሚያውቅ እርግጠኞች ነበሩ። ሰባኪዎች ይበልጥ በሚያስፈልጉበት ቦታ በዘወትር አቅኚነት በማገልገል እንዲሁም በቲኦክራሲያዊ የግንባታ ፕሮጀክቶች በመካፈል አቅማቸው የፈቀደውን ማድረጋቸውን ቀጠሉ። በአሁኑ ወቅት በወረዳ ሥራ እየተካፈሉ ነው። ማይክ እንዲህ ብሏል፦ “ይሖዋ ጸሎታችንን በጠበቅነው መንገድ ያልመለሰልን ጊዜ አለ። ሆኖም ጸሎታችንን መልሶልናል፤ ደግሞም የሰጠን መልስ ከጠበቅነው እጅግ የተሻለ ነው።”

17-18. በመዝሙር 86:6, 7 መሠረት ስለ ምን ጉዳይ እርግጠኞች መሆን እንችላለን?

17 መዝሙር 86:6, 7⁠ን አንብብ። መዝሙራዊው ዳዊት፣ ይሖዋ ጸሎቱን እንደሰማውና እንደመለሰለት እርግጠኛ ነበር። አንተም ይሖዋ ጸሎትህን እንደሚሰማና እንደሚመልስልህ መተማመን ትችላለህ። በዚህ ርዕስ ውስጥ የተመለከትናቸው ምሳሌዎች እንደሚያሳዩት ይሖዋ ጥበብና ለመጽናት የሚያስችል ኃይል ይሰጠናል። መንፈሳዊ ቤተሰባችንን አልፎ ተርፎም በአሁኑ ወቅት እሱን የማያመልኩ ሰዎችን በመጠቀም በሆነ መንገድ ሊረዳን ይችላል።

18 ይሖዋ ጸሎታችንን በጠበቅነው መንገድ ላይመልስልን ቢችልም ለጸሎታችን መልስ እንደሚሰጠን እርግጠኞች ነን። የሚያስፈልገንን ነገር ልክ በሚያስፈልገን ጊዜ ይሰጠናል። እንግዲያው ይሖዋ በአሁኑ ጊዜ እንደሚንከባከብህ፣ በመጪው አዲስ ዓለም ደግሞ ‘የሕያዋን ፍጥረታትን ሁሉ ፍላጎት እንደሚያሟላ’ እርግጠኛ በመሆን በእምነት መጸለይህን ቀጥል።—መዝ. 145:16







ምን ብለህ ትመልሳለህ?


	  ይሖዋ ጸሎታችንን በጠበቅነው መንገድ የማይመልስልን ለምን ሊሆን ይችላል?



	  ይሖዋ ጸሎታችንን የሚመልስባቸውን አንዳንድ መንገዶች ጥቀስ።



	  የጸሎታችንን መልስ ለማስተዋል በምንሞክርበት ወቅት እምነት ማሳየት የምንችለው እንዴት ነው?









መዝሙር 46 ይሖዋ እናመሰግንሃለን

^  ይሖዋ ከፈቃዱ ጋር በሚስማማ መንገድ እስከጸለይን ድረስ ጸሎታችንን እንደሚመልስልን ቃል ገብቶልናል። ፈተና ሲያጋጥመን ለእሱ ያለንን ታማኝነት ለመጠበቅ እንደሚረዳን እርግጠኞች መሆን እንችላለን። ይሖዋ ጸሎታችንን የሚመልስልን እንዴት እንደሆነ እስቲ እንመልከት።


^  ሰይጣን ዓለምን እንዲገዛ ይሖዋ የፈቀደለት ለምን እንደሆነ ለማወቅ በሰኔ 2017 መጠበቂያ ግንብ ላይ የወጣውን “ትኩረታችሁን አንገብጋቢ በሆነው ጉዳይ ላይ አድርጉ” የሚለውን ርዕስ ተመልከት።


^  አንዳንዶቹ ስሞች ተቀይረዋል።




^  የሥዕሉ መግለጫ፦ አንዲት እናትና ልጇ ስደተኞች ሆነው ወደ አንድ አገር መጡ። የእምነት ባልንጀሮቻቸው ሞቅ አድርገው በመቀበል የሚያስፈልጋቸውን እርዳታ ሰጧቸው።






^ (1 ዮሐ. 5:15) የምንጠይቀውንም ነገር ሁሉ እንደሚሰማን ስለምናውቅ የምንጠይቀውን ነገር እንደምናገኝ እርግጠኞች ነን።



^  (1 ዮሐ. 5:15) የምንጠይቀውንም ነገር ሁሉ እንደሚሰማን ስለምናውቅ የምንጠይቀውን ነገር እንደምናገኝ እርግጠኞች ነን።



^  (ሐጌ 2:7) “‘ብሔራትንም ሁሉ አናውጣለሁ፤ በብሔራትም ሁሉ መካከል ያሉ የከበሩ* ነገሮች ይመጣሉ፤ ደግሞም ይህን ቤት በክብር እሞላዋለሁ’ ይላል የሠራዊት ጌታ ይሖዋ።

ወይም “ውድ።”


^  (1 ዮሐ. 4:10) ይህ ፍቅር የተገለጠው በዚህ መንገድ ነው፦ እኛ አምላክን ስለወደድነው ሳይሆን እሱ ስለወደደንና ለኃጢአታችን የማስተሰረያ መሥዋዕት* እንዲሆን ልጁን ስለላከ ነው።

ወይም “የእርቅ መሥዋዕት።”


^  (1 ጴጥ. 5:6, 7) ስለዚህ በተገቢው ጊዜ ከፍ እንዲያደርጋችሁ ከኃይለኛው የአምላክ እጅ በታች ራሳችሁን ዝቅ አድርጉ፤ 7 የሚያስጨንቃችሁንም* ነገር ሁሉ በእሱ ላይ ጣሉ፤ ምክንያቱም እሱ ስለ እናንተ ያስባል።

ወይም “የሚያሳስባችሁንም።”


^  (መዝ. 143:1) ይሖዋ ሆይ፣ ጸሎቴን ስማ፤ እርዳታ ለማግኘት የማቀርበውን ልመና አዳምጥ። እንደ ታማኝነትህና እንደ ጽድቅህ መጠን መልስልኝ።



^  (1 ሳሙ. 19:10) ሳኦልም ዳዊትን በጦሩ ከግድግዳው ጋር ሊያጣብቀው ሞከረ፤ ዳዊት ግን ከሳኦል ፊት ዞር በማለቱ ጦሩ ግድግዳው ላይ ተሰካ። ዳዊትም በዚያ ሌሊት ሸሽቶ አመለጠ።



^  (1 ሳሙ. 19:18-20) ዳዊትም ሸሽቶ አመለጠ፤ በራማ ወደሚገኘው ወደ ሳሙኤልም መጣ። ሳኦል ያደረገበትንም ነገር ሁሉ ነገረው። ከዚያም እሱና ሳሙኤል ሄደው በናዮት መኖር ጀመሩ። 19 ከጊዜ በኋላም ሳኦል “ዳዊት እኮ ያለው በራማ በምትገኘው በናዮት ነው!” የሚል ወሬ ደረሰው። 20 ሳኦልም ዳዊትን እንዲይዙት ወዲያውኑ መልእክተኞችን ላከ። የሳኦል መልእክተኞችም አረጋውያን የሆኑት ነቢያት ትንቢት ሲናገሩ፣ ሳሙኤል ደግሞ እንደ መሪያቸው ሆኖ ቆሞ ሲያዩ የአምላክ መንፈስ ወረደባቸው፤ እነሱም እንደ ነቢያት ያደርጋቸው ጀመር።



^  (2 ሳሙ. 5:17-25) ፍልስጤማውያንም በሙሉ ዳዊት በእስራኤል ላይ ንጉሥ ሆኖ መቀባቱን ሲሰሙ እሱን ፍለጋ ወጡ። ዳዊትም ይህን ሲሰማ ወደ ምሽጉ ወረደ። 18 ከዚያም ፍልስጤማውያን መጥተው በረፋይም ሸለቆ* ተበታትነው ሰፈሩ። 19 ዳዊትም “ወጥቼ ፍልስጤማውያንን ልግጠም? አንተስ በእጄ አሳልፈህ ትሰጣቸዋለህ?” ሲል ይሖዋን ጠየቀ። ይሖዋም ዳዊትን “አዎ ውጣ፤ እኔም በእርግጥ ፍልስጤማውያንን በእጅህ አሳልፌ እሰጥሃለሁ” አለው። 20 በመሆኑም ዳዊት ወደ በዓልጰራጺም መጥቶ በዚያ መታቸው። እሱም “ይሖዋ፣ ውኃ እንደጣሰው ግድብ ጠላቶቼን በፊቴ ደረማመሳቸው” አለ። ከዚህም የተነሳ ያን ቦታ በዓልጰራጺም* ብሎ ጠራው። 21 ፍልስጤማውያንም ጣዖቶቻቸውን በዚያ ጥለው ሸሹ፤ ዳዊትና ሰዎቹም ወሰዷቸው።* 22 ከጊዜ በኋላ ፍልስጤማውያን እንደገና ወደ ረፋይም ሸለቆ* መጥተው ተበታትነው ሰፈሩ። 23 ዳዊትም ይሖዋን ጠየቀ፤ እሱ ግን እንዲህ አለው፦ “በቀጥታ አትውጣ። ይልቁንም ከኋላቸው ዞረህ በባካ* ቁጥቋጦዎቹ ፊት ለፊት ግጠማቸው። 24 በባካ ቁጥቋጦዎቹ አናት ላይ የሰልፍ ድምፅ ስትሰማ ቆራጥ እርምጃ ውሰድ፤ ምክንያቱም ይህ በሚሆንበት ጊዜ ይሖዋ የፍልስጤማውያንን ሠራዊት ለመምታት በፊትህ ወጥቷል ማለት ነው።” 25 በመሆኑም ዳዊት ልክ ይሖዋ እንዳዘዘው አደረገ፤ ፍልስጤማውያንንም ከጌባ አንስቶ እስከ ጌዜር ድረስ መታቸው።

ወይም “ረባዳማ ሜዳ።”
“በመደረማመስ የተዋጣለት” የሚል ትርጉም አለው።
ዳዊትና ሰዎቹ ጣዖታቱን ወስደው እንዳጠፏቸው ከሁኔታው መረዳት ይቻላል። አንደኛ ዜና 14:12ን ተመልከት።
ወይም “ረባዳማ ሜዳ።”
“ባካ” የሚለው ስም የዕብራይስጥ ቃል ነው። የተክሉ ዓይነት በትክክል አይታወቅም።


^  (መዝ. 145:18) ይሖዋ ለሚጠሩት ሁሉ፣ በእውነት* ለሚጠሩት ሁሉ ቅርብ ነው።

ወይም “በቅንነት።”


^  (2 ቆሮ. 12:7-10) እንዲህ ያሉ አስደናቂ ነገሮች ስለተገለጡልኝ ብቻ ማንም ሰው ለእኔ ከፍ ያለ ግምት ሊኖረው አይገባም። እንዳልታበይ ሥጋዬን የሚወጋ እሾህ ተሰጠኝ፤ ይህም እንዳልታበይ ዘወትር የሚያሠቃየኝ* የሰይጣን መልአክ* ነው። 8 ይህ ነገር ከእኔ እንዲርቅ ጌታን ሦስት ጊዜ ለመንኩት። 9 እሱ ግን “ጸጋዬ ይበቃሃል፤ ምክንያቱም ኃይሌ ፍጹም የሚሆነው በምትደክምበት ጊዜ ነው” አለኝ። እንግዲህ የክርስቶስ ኃይል በእኔ ላይ እንደ ድንኳን እንዲኖር እጅግ ደስ እያለኝ በድክመቴ እኩራራለሁ። 10 ስለሆነም ስለ ክርስቶስ ስል በድክመት፣ በስድብ፣ በእጦት፣ በስደትና በችግር ደስ እሰኛለሁ። ስደክም ያን ጊዜ ብርቱ ነኝና።

ወይም “የሚመታኝ።”
ወይም “መልእክተኛ።”


^  (ኤፌ. 3:20) እንግዲህ በእኛ ውስጥ ከሚሠራው ኃይሉ ጋር በሚስማማ ሁኔታ፣ ከምንጠይቀው ወይም ከምናስበው ሁሉ በላይ እጅግ አብልጦ ማድረግ ለሚችለው



^  (ዳን. 2:44) “በእነዚያ ነገሥታት ዘመን የሰማይ አምላክ ፈጽሞ የማይጠፋ መንግሥት ያቋቁማል። ይህም መንግሥት ለሌላ ሕዝብ አይሰጥም። እነዚህን መንግሥታት ሁሉ ያደቅቃል፤ ፈጽሞም ያጠፋቸዋል፤ እሱም ብቻውን ለዘላለም ይቆማል፤



^  (ራእይ 21:3, 4) በዚህ ጊዜ ከዙፋኑ አንድ ታላቅ ድምፅ እንዲህ ሲል ሰማሁ፦ “እነሆ፣ የአምላክ ድንኳን ከሰዎች ጋር ነው፤ እሱም ከእነሱ ጋር ይኖራል፤ እነሱም ሕዝቡ ይሆናሉ። አምላክ ራሱም ከእነሱ ጋር ይሆናል። 4 እሱም እንባን ሁሉ ከዓይናቸው ያብሳል፤* ከእንግዲህ ወዲህ ሞት አይኖርም፤ ሐዘንም ሆነ ጩኸት እንዲሁም ሥቃይ ከእንግዲህ ወዲህ አይኖርም። ቀድሞ የነበሩት ነገሮች አልፈዋል።”

ወይም “ከዓይናቸው ይጠርጋል።”


^  (ዮሐ. 12:31) ይህ ዓለም የሚፈረድበት ጊዜ አሁን ነው፤ የዚህ ዓለም ገዢ አሁን ይባረራል።



^  (ራእይ 12:9) ስለሆነም ታላቁ ዘንዶ ይኸውም መላውን ዓለም እያሳሳተ ያለው ዲያብሎስና ሰይጣን ተብሎ የሚጠራው የጥንቱ እባብ ወደ ታች ተወረወረ፤ ወደ ምድር ተጣለ፤ መላእክቱም ከእሱ ጋር ተወረወሩ።



^  (ያዕ. 1:5) እንግዲህ ከእናንተ መካከል ጥበብ የጎደለው ሰው ካለ አምላክን ያለማሰለስ ይለምን፤ አምላክ ማንንም ሳይነቅፍ* ለሁሉም በልግስና ይሰጣልና፤ ይህም ሰው ይሰጠዋል።

ወይም “ስህተት ሳይፈላልግ።”


^ (ፊልጵ. 4:13) ኃይልን በሚሰጠኝ በእሱ አማካኝነት ለሁሉም ነገር የሚሆን ብርታት አለኝ።



^  (ፊልጵ. 4:13) ኃይልን በሚሰጠኝ በእሱ አማካኝነት ለሁሉም ነገር የሚሆን ብርታት አለኝ።



^  (ሉቃስ 22:42, 43) እንዲህም አለ፦ “አባት ሆይ፣ ፈቃድህ ከሆነ ይህን ጽዋ ከእኔ አርቅ። ይሁንና የእኔ ሳይሆን የአንተ ፈቃድ ይፈጸም።” 43 ከዚያም አንድ መልአክ ከሰማይ ተገልጦለት አበረታታው።



^  (ምሳሌ 12:25) በሰው ልብ ውስጥ ያለ ጭንቀት ልቡ እንዲዝል ያደርገዋል፤* መልካም ቃል ግን ደስ ያሰኘዋል።

ወይም “የመንፈስ ጭንቀት ያስከትልበታል።”


^  (ምሳሌ 21:1) የንጉሥ ልብ በይሖዋ እጅ እንዳለ ጅረት ነው። እሱ ደስ ወዳሰኘው አቅጣጫ ሁሉ ይመራዋል።



^  (ነህ. 2:3-6) ከዚያም ንጉሡን እንዲህ አልኩት፦ “ንጉሡ ለዘላለም ይኑር! አባቶቼ የተቀበሩባት ከተማ ፈራርሳ፣ በሮቿም በእሳት ተቃጥለው እያለ ለምን ፊቴ በሐዘን አይጠቁር?” 4 ንጉሡም መልሶ “ታዲያ ምን እንዳደርግልህ ትፈልጋለህ?” አለኝ። እኔም ወዲያውኑ ወደ ሰማይ አምላክ ጸለይኩ። 5 ከዚያም ንጉሡን እንዲህ አልኩት፦ “ንጉሡን ደስ የሚያሰኘው ከሆነና አገልጋይህ በፊትህ ሞገስ ካገኘ ከተማዋን መልሼ እንድገነባ አባቶቼ ወደተቀበሩባት ከተማ፣ ወደ ይሁዳ እንድሄድ ፍቀድልኝ።” 6 ንጉሡም ንግሥቲቱ አጠገቡ ተቀምጣ ሳለ “ጉዞህ ምን ያህል ጊዜ ይፈጃል? መቼ ትመለሳለህ?” አለኝ። ንጉሡም ደስ ብሎት እንድሄድ ፈቀደልኝ፤ እኔም ጊዜውን ቆርጬ ነገርኩት።



^  (መዝ. 65:2) ጸሎት ሰሚ የሆንከው አምላክ ሆይ፣ ሁሉም ዓይነት ሰው* ወደ አንተ ይመጣል።

ቃል በቃል “ሥጋ ሁሉ።”


^  (መዝ. 66:19, 20) ሆኖም አምላክ ሰምቷል፤ ጸሎቴን በትኩረት አዳምጧል። 20 ጸሎቴን ከመስማት ጆሮውን ያልመለሰ፣ ደግሞም ታማኝ ፍቅሩን ያልነፈገኝ አምላክ ውዳሴ ይድረሰው።



^ (ዕብ. 11:6) በተጨማሪም ያለእምነት አምላክን በሚገባ ደስ ማሰኘት አይቻልም፤ ወደ አምላክ የሚቀርብ ሁሉ እሱ መኖሩንና ከልብ ለሚፈልጉትም ወሮታ ከፋይ መሆኑን ማመን ይኖርበታልና።



^  (ዕብ. 11:6) በተጨማሪም ያለእምነት አምላክን በሚገባ ደስ ማሰኘት አይቻልም፤ ወደ አምላክ የሚቀርብ ሁሉ እሱ መኖሩንና ከልብ ለሚፈልጉትም ወሮታ ከፋይ መሆኑን ማመን ይኖርበታልና።



^ (መዝ. 86:6, 7) ይሖዋ ሆይ፣ ጸሎቴን አዳምጥ፤ እርዳታ ለማግኘት የማቀርበውንም ልመና በትኩረት ስማ።   7 አንተ መልስ ስለምትሰጠኝ፣ በተጨነቅኩ ቀን አንተን እጣራለሁ።



^  (መዝ. 86:6, 7) ይሖዋ ሆይ፣ ጸሎቴን አዳምጥ፤ እርዳታ ለማግኘት የማቀርበውንም ልመና በትኩረት ስማ።   7 አንተ መልስ ስለምትሰጠኝ፣ በተጨነቅኩ ቀን አንተን እጣራለሁ።



^  (መዝ. 145:16) አንተ እጅህን ትዘረጋለህ፤ የሕያዋን ፍጥረታትንም ሁሉ ፍላጎት ታሟላለህ።








የጥናት ርዕስ 22

‘በቅድስና ጎዳና’ ላይ መጓዛችሁን ቀጥሉ


“በዚያም አውራ ጎዳና ይኖራል፤ ደግሞም ‘የቅድስና ጎዳና’ ተብሎ ይጠራል።”—ኢሳ. 35:8

መዝሙር 31 ከአምላክ ጋር ሂድ!

ማስተዋወቂያ*




1-2. በባቢሎን ይኖሩ የነበሩት አይሁዳውያን የትኛውን አስፈላጊ ውሳኔ ማድረግ ነበረባቸው? (ዕዝራ 1:2-4)

አዋጁ ወጥቷል! ለ70 ዓመት ገደማ በባቢሎን ግዞተኞች ሆነው የኖሩት አይሁዳውያን ወደ አገራቸው ወደ እስራኤል እንዲመለሱ ተፈቅዶላቸዋል። (ዕዝራ 1:2-4⁠ን አንብብ።) ይህ ሊሆን የቻለው ይሖዋ ስለረዳቸው ብቻ ነው። እንዲህ የምንለው ለምንድን ነው? ባቢሎናውያን ግዞተኞቻቸውን የመልቀቅ ልማድ አልነበራቸውም። (ኢሳ. 14:4, 17) አሁን ግን ባቢሎን ወድቃለች። አዲሱ ገዢም አይሁዳውያን ባቢሎንን ለቀው መውጣት እንደሚችሉ ነገራቸው። በመሆኑም በእያንዳንዱ አይሁዳዊ በተለይም በቤተሰብ ራሶች ፊት አንድ አስፈላጊ ውሳኔ ተደቅኗል፤ ባቢሎንን ለቀው ለመውጣት ወይም እዚያው ለመቅረት መወሰን ነበረባቸው። ይሁንና እንዲህ ያለውን ውሳኔ ማድረግ ቀላል አልነበረም። ለምን?

2 ብዙዎቹ በዕድሜ የገፉ ስለነበሩ ያንን አስቸጋሪ ጉዞ ማድረግ ይከብዳቸዋል። በተጨማሪም አብዛኞቹ አይሁዳውያን የተወለዱት በባቢሎን ስለነበር ‘ቤቴ’ የሚሉት ባቢሎንን ነው። በእነሱ ዓይን እስራኤል የአያቶቻቸው እንጂ የእነሱ አገር አይደለም። አንዳንድ አይሁዳውያን በባቢሎን የተደላደለ ሕይወት መሥርተው የነበረ ይመስላል። በመሆኑም የሞቀ ቤታቸውንና ንግዳቸውን ትተው ወደማያውቁት አገር መሄድ ከብዷቸው ሊሆን ይችላል።

 3. ወደ እስራኤል የሚመለሱት ታማኝ አይሁዳውያን ምን በረከት ይጠብቃቸዋል?

3 በታማኞቹ አይሁዳውያን ዓይን ወደ እስራኤል መመለስ የሚያስገኘው ጥቅም ከሚከፍሉት ከማንኛውም መሥዋዕት እጅግ የላቀ ነው። የሚያገኙት ትልቁ በረከት ከአምልኳቸው ጋር የተያያዘ ነው። በባቢሎን ከ50 የሚበልጡ አረማዊ ቤተ መቅደሶች ቢኖሩም በዚያ ከተማ ውስጥ የይሖዋ መቅደስ አልነበረም። እስራኤላውያን በሙሴ ሕግ መሠረት የሚጠበቅባቸውን መሥዋዕት ማቅረብ የሚችሉበት መሠዊያ አልነበረም፤ እንዲሁም እነዚህን መሥዋዕቶች የሚያቀርብ የተደራጀ የክህነት ሥርዓት አልነበረም። በተጨማሪም በዚያ የነበሩት ጣዖት አምላኪዎች ቁጥር ከይሖዋ ሕዝቦች ቁጥር በእጅጉ ይበልጣል፤ እነዚህ ሰዎች ደግሞ ለይሖዋም ሆነ ለመሥፈርቶቹ አክብሮት አልነበራቸውም። በመሆኑም ፈሪሃ አምላክ የነበራቸው በሺዎች የሚቆጠሩ አይሁዳውያን ወደ አገራቸው ተመልሰው ንጹሕ አምልኮን መልሰው ለማቋቋም ጓጉተው ነበር።

 4. ይሖዋ ወደ እስራኤል ለሚመለሱት አይሁዳውያን ምን ዓይነት እርዳታ እንደሚሰጣቸው ቃል ገብቷል?

4 ከባቢሎን ወደ እስራኤል የሚወስደው መንገድ አስቸጋሪ ከመሆኑም ሌላ አራት ወር ገደማ ይወስዳል። ሆኖም ይሖዋ ወደዚያ እንዳይመለሱ ሊያግዳቸው የሚችለውን ማንኛውንም እንቅፋት እንደሚያስወግድላቸው ቃል ገብቶላቸዋል። ኢሳይያስ እንዲህ ሲል ጽፏል፦ “የይሖዋን መንገድ ጥረጉ! በበረሃ ለአምላካችን አውራ ጎዳናውን አቅኑ። . . . ወጣ ገባውም መሬት ይስተካከል፤ ጎርበጥባጣውም ምድር ሸለቋማ ሜዳ ይሁን።” (ኢሳ. 40:3, 4) በበረሃ መሃል የሚያልፍን አንድ አውራ ጎዳና በዓይነ ሕሊናህ ለመሣል ሞክር፤ በተራሮች መካከል የሚያልፍ ለጥ ያለ መንገድ ነው። መቼም እንዲህ ያለው መንገድ ለተጓዦች በጣም አመቺ ነው። ተራራ እየወጡ፣ ሸለቆ እየወረዱ ከመጓዝ እንዲህ ባለው ቀጥ ያለ አውራ ጎዳና ላይ መጓዝ በጣም ይቀልላል። የሚወስደው ጊዜም በእጅጉ ያጥራል።

 5. ከባቢሎን ወደ እስራኤል የሚወስደው ምሳሌያዊ አውራ ጎዳና ምን የሚል ስም ተሰጥቶታል?

5 በዛሬው ጊዜ ያሉ በርካታ አውራ ጎዳናዎች መጠሪያ ስም ወይም መለያ ቁጥር አላቸው። ኢሳይያስ የጠቀሰው ምሳሌያዊ አውራ ጎዳናም ስም አለው። ጥቅሱ እንዲህ ይላል፦ “በዚያም አውራ ጎዳና ይኖራል፤ ደግሞም ‘የቅድስና ጎዳና’ ተብሎ ይጠራል። ንጹሕ ያልሆነ ሰው አይጓዝበትም።” (ኢሳ. 35:8) ይህ ሐሳብ በዚያ ዘመን ለነበሩት እስራኤላውያን ምን ትርጉም ነበረው? ለእኛስ ምን ትርጉም አለው?






“የቅድስና ጎዳና”—ጥንትና ዛሬ


 6. መንገዱ “የቅድስና ጎዳና” ተብሎ የተጠራው ለምንድን ነው?

6 “የቅድስና ጎዳና”—እንዴት ያለ ግሩም ስም ነው! ይሁንና መንገዱ “የቅድስና ጎዳና” ተብሎ የተጠራው ለምንድን ነው? መልሶ በተቋቋመው የእስራኤል ብሔር ውስጥ ንጹሕ ላልሆነ ሰው ቦታ አይኖርም፤ የፆታ ብልግና፣ ጣዖት አምልኮ ወይም ሌላ ከባድ ኃጢአት የሚፈጽም ማንኛውም አይሁዳዊ በዚያ መኖር አይፈቀድለትም። ወደ አገራቸው የተመለሱት አይሁዳውያን ለአምላካቸው “ቅዱስ ሕዝብ” መሆን ነበረባቸው። (ዘዳ. 7:6) ይህ ሲባል ግን፣ ባቢሎንን ለቀው የወጡት አይሁዳውያን ይሖዋን ለማስደሰት ምንም ዓይነት ማስተካከያ ማድረግ አይጠበቅባቸውም ማለት አይደለም።

 7. አንዳንድ አይሁዳውያን ምን ዓይነት ለውጥ ማድረግ ያስፈልጋቸው ነበር? ምሳሌ ስጥ።

7 ቀደም ሲል እንደተመለከትነው፣ አብዛኞቹ አይሁዳውያን የተወለዱት በባቢሎን ስለሆነ ብዙዎቹ ከባቢሎናውያን አስተሳሰብና መሥፈርቶች ጋር ተላምደው ሊሆን ይችላል። የመጀመሪያዎቹ አይሁዳውያን ወደ እስራኤል ከተመለሱ ከአሥርተ ዓመታት በኋላ ዕዝራ አንዳንዶቹ አይሁዳውያን ከጣዖት አምላኪ ሴቶች ጋር ትዳር እንደመሠረቱ ተገነዘበ። (ዘፀ. 34:15, 16፤ ዕዝራ 9:1, 2) ከዓመታት በኋላም ገዢው ነህምያ፣ እስራኤል ውስጥ የተወለዱ አንዳንድ ልጆች የአይሁዳውያንን ቋንቋ እንኳ እንደማይችሉ ሲገነዘብ በጣም ደንግጦ ነበር። (ዘዳ. 6:6, 7፤ ነህ. 13:23, 24) የአምላክ ቃል በዋነኝነት የተጻፈው በዕብራይስጥ ከመሆኑ አንጻር እነዚህ ልጆች ዕብራይስጥ ሳይችሉ ለይሖዋ ፍቅር ማዳበርና እሱን ማምለክ የሚችሉት እንዴት ነው? (ዕዝራ 10:3, 44) ስለዚህ እነዚህ አይሁዳውያን ትልቅ ለውጥ ማድረግ ነበረባቸው። ይሁንና ከባቢሎን ይልቅ ንጹሑ አምልኮ ቀስ በቀስ መልሶ እየተቋቋመ ባለበት በእስራኤል እንዲህ ያለውን ለውጥ ማድረግ ቀላል ነው።—ነህ. 8:8, 9



[image: ወንድሞችና እህቶች ከ1919 አንስቶ እስካሁን ድረስ ምሥራቹን ለመስበክ የተለያዩ ዘዴዎችን ሲጠቀሙ።]

ከ1919 ዓ.ም. አንስቶ በሚሊዮኖች የሚቆጠሩ ወንዶች፣ ሴቶችና ልጆች ከታላቂቱ ባቢሎን ወጥተው ‘በቅድስና ጎዳና’ ላይ መጓዝ ጀምረዋል (አንቀጽ 8⁠ን ተመልከት)





 8. በሺዎች ከሚቆጠሩ ዓመታት በፊት የተከናወነውን ነገር ማወቅ የሚያስፈልገን ለምንድን ነው? (የሽፋኑን ሥዕል ተመልከት።)

8 አንዳንዶች እንዲህ ብለው ያስቡ ይሆናል፦ ‘የሚገርም ታሪክ ነው። ይሁንና በሺዎች ከሚቆጠሩ ዓመታት በፊት አይሁዳውያን ምን እንዳጋጠማቸው ማወቃችን የሚጠቅመን ነገር አለ?’ አዎ፣ አለ። ምክንያቱም እኛም በምሳሌያዊ ሁኔታ ‘በቅድስና ጎዳና’ ላይ እየተጓዝን ነው። ቅቡዓንም ሆንን “ሌሎች በጎች” በቅድስና ጎዳና ላይ መጓዛችንን መቀጠል ይኖርብናል። ምክንያቱም ይህ መንገድ በመንፈሳዊው ገነት በኩል አድርጎ ወደፊት መንግሥቱ ወደሚያመጣቸው በረከቶች ይወስደናል።* (ዮሐ. 10:16) ከ1919 ዓ.ም. አንስቶ በሚሊዮኖች የሚቆጠሩ ወንዶች፣ ሴቶችና ልጆች ከታላቂቱ ባቢሎን ማለትም ከሐሰት ሃይማኖት ወጥተው በዚህ ምሳሌያዊ መንገድ ላይ መጓዝ ጀምረዋል። አንተም ከእነሱ መካከል እንደምትገኝ ጥያቄ የለውም። ይህ መንገድ የተከፈተው ከመቶ ዓመት ገደማ በፊት ቢሆንም አውራ ጎዳናውን የማዘጋጀቱ ሥራ ከዚያ በፊት ባሉት በርካታ መቶ ዘመናት ሲከናወን ቆይቷል።






መንገዱን ማዘጋጀት


 9. ከኢሳይያስ 57:14 ጋር በሚስማማ መልኩ ‘የቅድስና ጎዳናን’ የማዘጋጀት ሥራ የተከናወነው እንዴት ነው?

9 አይሁዳውያኑ ከባቢሎን ሲወጡ ይሖዋ እንቅፋቶችን ሁሉ አስወግዶላቸው ነበር። (ኢሳይያስ 57:14⁠ን አንብብ።) በዘመናችን ካለው “የቅድስና ጎዳና” ጋር በተያያዘስ ምን ማለት ይቻላል? ከ1919 በፊት በነበሩት በርካታ መቶ ዓመታት፣ ይሖዋ ፈሪሃ አምላክ ያላቸው ሰዎች ከታላቂቱ ባቢሎን የሚያስወጣውን መንገድ እንዲጠርጉ አድርጎ ነበር። (ከኢሳይያስ 40:3 ጋር አወዳድር።) እነዚህ ሰዎች፣ ከጊዜ በኋላ ቅን ልብ ያላቸው ሰዎች ከታላቂቱ ባቢሎን ወጥተው የይሖዋ ንጹሕ አምልኮ መልሶ ወደተቋቋመበት መንፈሳዊ ገነት መግባት እንዲችሉ አስፈላጊውን መንፈሳዊ የመንገድ ሥራ አከናውነዋል። ይህ “የመንገድ ሥራ” ምን ነገሮችን ያካትታል? መንገዱን ለማዘጋጀት ከተከናወኑት ሥራዎች መካከል አንዳንዶቹን እስቲ እንመልከት።



[image: ጥንታዊ የማተሚያ መሣሪያና አንድ የመጽሐፍ ቅዱስ ተርጓሚ።]

ለበርካታ መቶ ዓመታት ፈሪሃ አምላክ ያላቸው ሰዎች ከታላቂቱ ባቢሎን የሚያስወጣውን መንገድ ሲያዘጋጁ ቆይተዋል (ከአንቀጽ 10-11⁠ን ተመልከት)





10-11. መጽሐፍ ቅዱስን የማተሙና የመተርጎሙ ሥራ የመጽሐፍ ቅዱስ እውቀት እንዲሰራጭ ያደረገው እንዴት ነው? (ሥዕሉንም ተመልከት።)

10 ሕትመት። እስከ 15ኛው መቶ ዘመን አጋማሽ ድረስ መጽሐፍ ቅዱስ የሚገለበጠው በእጅ ነበር። ሥራው ረጅም ጊዜ ይወስድ የነበረ ሲሆን የመጽሐፍ ቅዱስ ቅጂዎች በቀላሉ የማይገኙና በጣም ውድ ነበሩ። የማተሚያ ማሽን ከተፈለሰፈ በኋላ ግን መጽሐፍ ቅዱስን ማተምና ማሰራጨት ይበልጥ ቀላል ሆነ።

11 ትርጉም። ለበርካታ መቶ ዓመታት መጽሐፍ ቅዱስ በዋነኝነት የሚገኘው በላቲን ቋንቋ ነበር፤ ላቲን መረዳት የሚችሉት ደግሞ የተማሩ ሰዎች ብቻ ነበሩ። ይሁንና የሕትመት ሥራ እየተስፋፋ ሲሄድ ፈሪሃ አምላክ ያላቸው ሰዎች መጽሐፍ ቅዱስን ተራው ሕዝብ ወደሚጠቀምባቸው ቋንቋዎች የመተርጎሙን ሥራ አጧጧፉት። አሁን የመጽሐፍ ቅዱስ አንባቢዎች ቀሳውስቱ የሚያስተምሯቸውን ነገር ከትክክለኛው የመጽሐፍ ቅዱስ ትምህርት ጋር ማወዳደር ይችላሉ።



[image: ወንድም ራስልና ሌሎች የመጽሐፍ ቅዱስ ተማሪዎች የመጽሐፍ ቅዱስ ማጥኛ መሣሪያዎችን ሲያመሣክሩና ባገኙት ሐሳብ ላይ ሲወያዩ።]

ፈሪሃ አምላክ ያላቸው ሰዎች ከታላቂቱ ባቢሎን የሚያስወጣውን መንገድ ሲያዘጋጁ ቆይተዋል (ከአንቀጽ 12-14⁠ን ተመልከት)*





12-13. በ19ኛው መቶ ዘመን፣ መጽሐፍ ቅዱስን የሚያጠኑ ቅን ልብ ያላቸው ሰዎች የሐሰት ሃይማኖታዊ ትምህርቶችን ማጋለጥ የጀመሩት እንዴት ነው? ምሳሌ ስጥ።

12 የመጽሐፍ ቅዱስ ማጥኛ መሣሪያዎች። መጽሐፍ ቅዱስን በትጋት ያጠኑ የነበሩ ሰዎች በአምላክ ቃል ውስጥ ካነበቡት ነገር ብዙ ትምህርት ቀስመዋል። ያገኙትንም ትምህርት ለሌሎች ከማካፈል ወደኋላ አላሉም። ይህ ደግሞ ቀሳውስቱን በጣም ያበሳጫቸው ነበር። ለምሳሌ ያህል፣ በ19ኛው መቶ ዘመን ቅን ልብ ያላቸው የተወሰኑ ሰዎች አብያተ ክርስቲያናቱ የሚያስተምሯቸውን የሐሰት ትምህርቶች የሚያጋልጡ ትራክቶችን ማሳተም ጀመሩ።

13 በ1835 ገደማ ሄንሪ ግሩ የተባለ ፈሪሃ አምላክ ያለው ሰው ሙታን ያሉበትን ሁኔታ የሚያብራራ ትራክት አሳተመ። በትራክቱ ላይ፣ ያለመሞት ባሕርይ የአምላክ ስጦታ እንጂ አብዛኞቹ አብያተ ክርስቲያናት እንደሚያስተምሩት አብሮን የሚወለድ ነገር እንዳልሆነ ከቅዱሳን መጻሕፍት አብራራ። በ1837 ጆርጅ ስቶርዝ የተባለ የቤተ ክርስቲያን አገልጋይ በባቡር እየሄደ ሳለ ይህን ትራክት አገኘ። ትራክቱን ካገኘ በኋላ አንድ ወሳኝ እውነት እንደተማረ ተገነዘበ። የተማረውንም ነገር ለሌሎች ለመናገር ወሰነ። በ1842 “ምርምር የሚያሻው ጥያቄ—ክፉዎች የማትሞት ነፍስ አለቻቸው?” በሚል አጓጊ ርዕስ ተከታታይ ንግግሮችን አቀረበ። ጆርጅ ስቶርዝ ያዘጋጃቸው ጽሑፎች ቻርልስ ቴዝ ራስል በተባለ ወጣት ላይ በጎ ተጽዕኖ አሳድረዋል።

14. ወንድም ራስልና አጋሮቹ ከእነሱ ዘመን በፊት ከተሠራው መንፈሳዊ የመንገድ ሥራ የተጠቀሙት በየትኞቹ መንገዶች ነው? (ሥዕሉንም ተመልከት።)

14 ወንድም ራስልና አጋሮቹ ከእነሱ ዘመን በፊት ከተሠራው መንፈሳዊ የመንገድ ሥራ የተጠቀሙት በየትኞቹ መንገዶች ነው? ጥናታቸውን ሲያከናውኑ ከእነሱ ዘመን በፊት የተዘጋጁ መዝገበ ቃላትን፣ ኮንኮርዳንሶችን እንዲሁም የተለያዩ የመጽሐፍ ቅዱስ ትርጉሞችን ማመሣከር ችለው ነበር። እንደ ሄንሪ ግሩ እና ጆርጅ ስቶርዝ ያሉ ሰዎች ካከናወኑት የመጽሐፍ ቅዱስ ምርምርም በእጅጉ ተጠቅመዋል። ወንድም ራስልና አጋሮቹ ራሳቸውም የተለያዩ መጽሐፍ ቅዱሳዊ ርዕሰ ጉዳዮችን የሚዳስሱ በርካታ መጻሕፍትንና ትራክቶችን በማሳተም ለመንፈሳዊው የመንገድ ሥራ የበኩላቸውን አስተዋጽኦ አበርክተዋል።

15. በ1919 የትኞቹ ወሳኝ ነገሮች ተከናወኑ?

15 በ1919 የአምላክ ሕዝቦች ከታላቂቱ ባቢሎን ነፃ ወጡ። በዚያው ዓመት “ታማኝና ልባም ባሪያ” ተሾመ፤ በተጨማሪም ቅን ልብ ያላቸው ሰዎች አዲስ በተከፈተው “የቅድስና ጎዳና” ላይ እንዲጓዙ መርዳት ጀመረ። (ማቴ. 24:45-47) ባለፉት ዘመናት ለኖሩት ታማኝ “የመንገድ ሠራተኞች” ምስጋና ይግባቸውና በአዲሱ አውራ ጎዳና ላይ የሚጓዙ ሁሉ ስለ ይሖዋ ዓላማዎች ያላቸው እውቀት እያደገ መጣ። (ምሳሌ 4:18) ሕይወታቸውን ከይሖዋ መሥፈርቶች ጋር በሚስማማ መንገድ መምራትም ቻሉ። ይሖዋ፣ ሕዝቦቹ ሁሉንም ለውጥ በአንድ ጊዜ እንዲያደርጉ አልጠበቀባቸውም። ከዚህ ይልቅ፣ በጊዜ ሂደት ሕዝቡን ማጥራት ጀመረ። (“ይሖዋ ደረጃ በደረጃ ሕዝቡን አጥርቷል” የሚለውን ሣጥን ተመልከት።) ወደፊት፣ በምናደርገው ነገር በሙሉ አምላካችንን ማስደሰት ስንችል በጣም ደስተኞች እንደምንሆን ምንም ጥያቄ የለውም!—ቆላ. 1:10

ይሖዋ ደረጃ በደረጃ ሕዝቡን አጥርቷል




[image: አንድ መንገድ ቀስ በቀስ ቀጥ እያለና ምቹ እየሆነ ሲሄድ። በዙሪያው ያሉት ተክሎችም ይበልጥ ለምለምና ብዙ እየሆኑ ይሄዳሉ።]



1927-1928፦ ገና አረማዊ በዓል መሆኑን ተገነዘቡ

1928-1936፦ መስቀልን መጠቀም እየተዉ ሄዱ

1931፦ “የይሖዋ ምሥክሮች” በሚለው ስም መጠራት ጀመሩ

1938፦ ሽማግሌዎችን በድምፅ ብልጫ መምረጥ ቀረ

1944-1945፦ የደም ቅድስና ግልጽ ሆነ

1952፦ የውገዳ ዝግጅት አስፈላጊነት ጎላ ተደርጎ ተገለጸ

1956፦ ስለ ትዳር ቅድስና የነበራቸው ግንዛቤ ግልጽ ሆነ

1972፦ ጉባኤው ቲኦክራሲያዊ በሆነ መንገድ በተሾመ የሽማግሌዎች አካል መመራት ጀመረ

1973፦ ትምባሆ መጠቀም ኃጢአት እንደሆነ ግልጽ ተደረገ

1976፦ ለክርስቲያኖች ተገቢ ያልሆኑ የሥራ ዓይነቶችን በተመለከተ መመሪያ ተሰጠ

2000፦ የደም ክፍልፋዮችን ስለመጠቀም ዝርዝር ማብራሪያ ተሰጠ

2006, 2012፦ ዘግናኝ የሆኑ የፖርኖግራፊ ዓይነቶችን መመልከት ኃጢአት መሆኑ ግልጽ ተደረገ










“የቅድስና ጎዳና” አሁንም ክፍት ነው


16. ከ1919 ወዲህ ‘በቅድስና ጎዳና’ ላይ ምን ዓይነት የመንገድ ሥራ ተከናውኗል? (ኢሳይያስ 48:17፤ 60:17)

16 ሁሉም መንገዶች በየጊዜው እድሳት ሊደረግላቸው ይገባል። ከ1919 ወዲህ ‘በቅድስና ጎዳና’ ላይ የሚከናወነው የመንገድ ሥራ ቀጥሏል፤ በዚህም የተነሳ ተጨማሪ ሰዎች ከታላቂቱ ባቢሎን መውጣት ቻሉ። በቅርቡ የተሾመው ታማኝና ልባም ባሪያ ኃላፊነቱን መወጣት ጀመረ። ከዚያም በ1921 የመጽሐፍ ቅዱስን እውነቶች ለአዲሶች ለማስተማር የሚረዳ ጽሑፍ አዘጋጀ። የአምላክ በገና (በአማርኛ አይገኝም) የተባለው ይህ ጽሑፍ በ36 ቋንቋዎች የተተረጎመ ከመሆኑም ሌላ ስድስት ሚሊዮን የሚያክሉ ቅጂዎች ተሰራጭተዋል፤ እንዲሁም ብዙዎች በዚህ መጽሐፍ አማካኝነት እውነትን መማር ችለዋል። ከቅርብ ጊዜ ወዲህ ደግሞ፣ የመጽሐፍ ቅዱስ ጥናቶችን ለመምራት የሚያስችል ለዘላለም በደስታ ኑር! የተባለ ግሩም መሣሪያ አግኝተናል። በእነዚህ የመጨረሻ ቀናት ይሖዋ ድርጅቱን በመጠቀም ‘በቅድስና ጎዳና’ ላይ ሁላችንም መጓዛችንን እንድንቀጥል የሚረዳ የተትረፈረፈ መንፈሳዊ ምግብ ያለማቋረጥ እያቀረበልን ነው።—ኢሳይያስ 48:17፤ 60:17⁠ን አንብብ።

17-18. “የቅድስና ጎዳና” የት ያደርሰናል?

17 አንድ ሰው መጽሐፍ ቅዱስን ማጥናት ሲጀምር ‘በቅድስና ጎዳና’ ላይ ለመጓዝ አጋጣሚ ተከፈተለት ሊባል ይችላል። አንዳንዶች ጥቂት መንገድ ብቻ ተጉዘው ከአውራ ጎዳናው ይወጣሉ። ሌሎች ደግሞ እስከ መዳረሻቸው ድረስ ከመንገዱ ላለመውጣት ቁርጥ ውሳኔ አድርገዋል። ይሁንና መዳረሻቸው የት ነው?

18 “የቅድስና ጎዳና” ሰማያዊ ተስፋ ያላቸውን ክርስቲያኖች በሰማይ ወዳለው ‘የአምላክ ገነት’ ይወስዳቸዋል። (ራእይ 2:7) ምድራዊ ተስፋ ያላቸውን ክርስቲያኖች ደግሞ ሁሉም ሰው ፍጹም ወደሚሆንበት የክርስቶስ ሺህ ዓመት ግዛት መጨረሻ ያደርሳቸዋል። በዚህ አውራ ጎዳና ላይ መጓዝ ጀምረህ ከሆነ እባክህ ወደ ኋላ አትመልከት። በተጨማሪም አዲሱ ዓለም ውስጥ እስክትገባ ድረስ ከዚህ መንገድ አትውጣ። “መልካም መንገድ” እንመኝልሃለን!







ምን ብለህ ትመልሳለህ?


	  “የቅድስና ጎዳና” በጥንት ዘመን ለነበሩት አይሁዳውያን ምን ትርጉም ነበረው?



	  በዘመናችን ያለው “የቅድስና ጎዳና” ለመንገደኞች ክፍት የሆነው መቼ ነው? ይህን ምሳሌያዊ አውራ ጎዳና ለማዘጋጀትስ ምን ሥራ ተሠርቷል?



	  በዛሬው ጊዜ ‘በቅድስና ጎዳና’ ላይ የሚጓዙት እነማን ናቸው? መዳረሻቸውስ የት ነው?









መዝሙር 24 ኑ! ወደ ይሖዋ ተራራ

^  ይሖዋ ከባቢሎን ወደ እስራኤል የሚወስደውን ምሳሌያዊ አውራ ጎዳና “የቅድስና ጎዳና” በማለት ጠርቶታል። በዘመናችንስ ይሖዋ ለሕዝቦቹ መንገድ አዘጋጅቶላቸዋል? አዎ! ከ1919 ዓ.ም. አንስቶ በሚሊዮኖች የሚቆጠሩ ሰዎች ከታላቂቱ ባቢሎን ወጥተው ‘በቅድስና ጎዳና’ ላይ መጓዝ ጀምረዋል። ሁላችንም ወደ መዳረሻችን እስክንደርስ ድረስ በዚህ ጎዳና ላይ መጓዛችንን መቀጠል ይኖርብናል።


^  የኢሳይያስ ትንቢት—ለመላው የሰው ዘር የፈነጠቀ ብርሃን ጥራዝ 2 ገጽ 56-57⁠ን ተመልከት።




^  የሥዕሉ መግለጫ፦ ወንድም ራስልና አጋሮቹ ከእነሱ ዘመን በፊት የተዘጋጁ የመጽሐፍ ቅዱስ ማጥኛ መሣሪያዎችን ተጠቅመዋል።






^ (ኢሳ. 35:8) በዚያም አውራ ጎዳና ይኖራል፤ ደግሞም “የቅድስና ጎዳና” ተብሎ ይጠራል። ንጹሕ ያልሆነ ሰው አይጓዝበትም። ጎዳናው፣ በመንገዱ ላይ ለሚሄዱት ብቻ ይሆናል፤ ሞኞችም አይሄዱበትም።



^ (ዕዝራ 1:2-4) “የፋርስ ንጉሥ ቂሮስ እንዲህ ይላል፦ ‘የሰማይ አምላክ ይሖዋ የምድርን መንግሥታት ሁሉ ሰጥቶኛል፤ በይሁዳ በምትገኘው በኢየሩሳሌምም ቤት እንድሠራለት አዞኛል። 3 ከእሱ ሕዝብ መካከል የሆነ አብሯችሁ የሚኖር ማንኛውም ሰው አምላኩ ከእሱ ጋር ይሁን፤ እሱም በይሁዳ ወደምትገኘው ወደ ኢየሩሳሌም ይውጣ፤ ቤቱ በኢየሩሳሌም የሚገኘውን* የእስራኤልን አምላክ የይሖዋን ቤትም መልሶ ይገንባ፤ እሱ እውነተኛ አምላክ ነው። 4 በየትኛውም ስፍራ የባዕድ አገር ሰው ሆኖ የሚኖረውን ማንኛውንም ሰው፣ ጎረቤቶቹ* በኢየሩሳሌም ለነበረው ለእውነተኛው አምላክ ቤት ከሚቀርበው የፈቃደኝነት መባ በተጨማሪ ብር፣ ወርቅ፣ የተለያዩ ዕቃዎችና የቤት እንስሳት በመስጠት ይርዱት።’”

“. . . ይውጣ፤ በኢየሩሳሌም ያለውን” ማለትም ሊሆን ይችላል።
ቃል በቃል “የእሱ አካባቢ ሰዎች።”


^  (ዕዝራ 1:2-4) “የፋርስ ንጉሥ ቂሮስ እንዲህ ይላል፦ ‘የሰማይ አምላክ ይሖዋ የምድርን መንግሥታት ሁሉ ሰጥቶኛል፤ በይሁዳ በምትገኘው በኢየሩሳሌምም ቤት እንድሠራለት አዞኛል። 3 ከእሱ ሕዝብ መካከል የሆነ አብሯችሁ የሚኖር ማንኛውም ሰው አምላኩ ከእሱ ጋር ይሁን፤ እሱም በይሁዳ ወደምትገኘው ወደ ኢየሩሳሌም ይውጣ፤ ቤቱ በኢየሩሳሌም የሚገኘውን* የእስራኤልን አምላክ የይሖዋን ቤትም መልሶ ይገንባ፤ እሱ እውነተኛ አምላክ ነው። 4 በየትኛውም ስፍራ የባዕድ አገር ሰው ሆኖ የሚኖረውን ማንኛውንም ሰው፣ ጎረቤቶቹ* በኢየሩሳሌም ለነበረው ለእውነተኛው አምላክ ቤት ከሚቀርበው የፈቃደኝነት መባ በተጨማሪ ብር፣ ወርቅ፣ የተለያዩ ዕቃዎችና የቤት እንስሳት በመስጠት ይርዱት።’”

“. . . ይውጣ፤ በኢየሩሳሌም ያለውን” ማለትም ሊሆን ይችላል።
ቃል በቃል “የእሱ አካባቢ ሰዎች።”


^  (ኢሳ. 14:4) በባቢሎን ንጉሥ ላይ እንዲህ ብለህ ትተርታለህ፦* “ሌሎችን አስገድዶ ሲያሠራ የነበረው* እንዴት አበቃለት! ጭቆናውስ እንዴት አከተመ!

ወይም “ትሳለቃለህ።”
ወይም “ተቆጣጣሪው።”


^  (ኢሳ. 14:17) ሰው የሚኖርበትን ምድር፣ ምድረ በዳ ያደረገው፣ ከተሞቹንም የገለበጠው፣ እስረኞቹንም ወደ ቤታቸው እንዳይመለሱ የከለከለው እሱ አይደለም?’



^  (ኢሳ. 40:3, 4) አንድ ሰው በምድረ በዳ እንዲህ ብሎ ይጮኻል፦ “የይሖዋን መንገድ ጥረጉ!* በበረሃ ለአምላካችን አውራ ጎዳናውን አቅኑ።  4 ሸለቆው ሁሉ ይሞላ፤ ተራራውና ኮረብታውም ሁሉ ዝቅ ይበል። ወጣ ገባውም መሬት ይስተካከል፤ ጎርበጥባጣውም ምድር ሸለቋማ ሜዳ ይሁን።

ወይም “አዘጋጁ።”


^  (ኢሳ. 35:8) በዚያም አውራ ጎዳና ይኖራል፤ ደግሞም “የቅድስና ጎዳና” ተብሎ ይጠራል። ንጹሕ ያልሆነ ሰው አይጓዝበትም። ጎዳናው፣ በመንገዱ ላይ ለሚሄዱት ብቻ ይሆናል፤ ሞኞችም አይሄዱበትም።



^  (ዘዳ. 7:6) ምክንያቱም አንተ ለአምላክህ ለይሖዋ ቅዱስ ሕዝብ ነህ፤ አምላክህ ይሖዋ በምድር ላይ ካሉ ሕዝቦች ሁሉ መካከል አንተን የራሱ ሕዝብ፣ ልዩ ንብረቱ* እንድትሆን መርጦሃል።

ወይም “ውድ ሀብቱ።”


^  (ዘፀ. 34:15, 16) ከምድሪቱ ነዋሪዎች ጋር ቃል ኪዳን እንዳትጋባ ተጠንቀቅ፤ ምክንያቱም እነሱ አማልክታቸውን በማምለክ ምንዝር በሚፈጽሙበትና ለአማልክታቸው በሚሠዉበት ጊዜ ከመካከላቸው አንዱ አንተን መጋበዙ አይቀርም፣ አንተም ካቀረበው መሥዋዕት ትበላለህ። 16 ከዚያም ሴቶች ልጆቻቸውን ከወንዶች ልጆችህ ጋር ታጋባለህ፤ ሴቶች ልጆቻቸውም አማልክታቸውን በማምለክ ምንዝር መፈጸማቸው እንዲሁም ወንዶች ልጆችህ የእነሱን አማልክት በማምለክ ምንዝር እንዲፈጽሙ ማድረጋቸው አይቀርም።



^  (ዕዝራ 9:1, 2) እነዚህ ነገሮች እንደተጠናቀቁ መኳንንቱ ወደ እኔ መጥተው እንዲህ አሉኝ፦ “የእስራኤል ሕዝብ፣ ካህናቱና ሌዋውያኑ በምድሪቱ ከሚኖሩት ሕዝቦች ይኸውም ከከነአናውያን፣ ከሂታውያን፣ ከፈሪዛውያን፣ ከኢያቡሳውያን፣ ከአሞናውያን፣ ከሞዓባውያን፣ ከግብፃውያንና ከአሞራውያን እንዲሁም አስጸያፊ ከሆኑት ልማዶቻቸው ራሳቸውን አልለዩም። 2 ከእነሱም ሴቶች ልጆች መካከል ለራሳቸውና ለወንዶች ልጆቻቸው ሚስቶች ወስደዋል። በመሆኑም ቅዱስ ዘር የሆኑት እነዚህ ሰዎች በምድሪቱ ከሚኖሩት ሕዝቦች ጋር ተቀላቅለዋል። ይህን ታማኝነት የጎደለው ድርጊት በመፈጸም ግንባር ቀደም የሆኑት መኳንንቱና የበታች ገዢዎቹ ናቸው።”



^  (ዘዳ. 6:6, 7) እኔ ዛሬ የማዝህን እነዚህን ትእዛዛት በልብህ ያዝ፤ 7 በልጆችህም ውስጥ ቅረጻቸው፤* በቤትህ ስትቀመጥ፣ በመንገድ ላይ ስትሄድ፣ ስትተኛና ስትነሳ ስለ እነሱ ተናገር።

ወይም “ለልጆችህ ደጋግመህ ንገራቸው፤ በልጆችህ ላይ አትማቸው።”


^  (ነህ. 13:23, 24) በተጨማሪም በእነዚያ ቀናት አሽዶዳውያን፣ አሞናውያንና ሞዓባውያን ሴቶችን ያገቡ* አይሁዳውያን መኖራቸውን አወቅኩ። 24 ከልጆቻቸው መካከል ግማሾቹ የአሽዶድን ቋንቋ ግማሾቹ ደግሞ ከተለያየ አገር የመጡትን ሰዎች ቋንቋ ይናገሩ የነበረ ቢሆንም ማንኛቸውም የአይሁዳውያንን ቋንቋ መናገር አይችሉም ነበር።

ወይም “ወደ ቤታቸው ያስገቡ።”


^  (ዕዝራ 10:3) እንግዲህ ይሖዋም ሆነ ለአምላካችን ትእዛዝ አክብሮት ያላቸው* ሰዎች በሰጡት መመሪያ መሠረት ሚስቶቻችንን በሙሉና ከእነሱ የተወለዱትን ልጆች ለማሰናበት ከአምላካችን ጋር ቃል ኪዳን እንጋባ። ሕጉንም ተግባራዊ እናድርግ።

ቃል በቃል “የሚንቀጠቀጡ።”


^  (ዕዝራ 10:44) እነዚህ ሁሉ ባዕዳን ሚስቶችን ያገቡ ናቸው፤ እነሱም ሚስቶቻቸውን ከነልጆቻቸው አሰናበቱ።



^  (ነህ. 8:8, 9) እነሱም ከመጽሐፉ ይኸውም ከእውነተኛው አምላክ ሕግ ድምፃቸውን ከፍ አድርገው በማንበብ ሕጉን በግልጽ ያብራሩና ትርጉሙ ምን እንደሆነ ይናገሩ ነበር፤ በዚህ መንገድ የተነበበውን ነገር ማስተዋል እንዲችል ሕዝቡን ይረዱት ነበር። 9 በወቅቱ ገዢ* የነበረው ነህምያ፣ የቅዱሳን መጻሕፍት ገልባጭ* የሆነው ካህኑ ዕዝራና ሕዝቡን ያስተምሩ የነበሩት ሌዋውያን ሕዝቡን ሁሉ “ይህ ቀን ለአምላካችሁ ለይሖዋ ቅዱስ ቀን ነው። አትዘኑ ወይም አታልቅሱ” አሉ። ይህን ያሉት ሕዝቡ ሁሉ የሕጉ ቃል ሲነበብ በሚሰማበት ጊዜ ያለቅስ ስለነበር ነው።

ወይም “ቲርሻታ።” ለአንድ የአውራጃ ገዢ የሚሰጥ የፋርሳውያን የማዕረግ ስም ነው።
ወይም “ጸሐፊ።”


^  (ዮሐ. 10:16) “ከዚህ ጉረኖ ያልሆኑ ሌሎች በጎች አሉኝ፤ እነሱንም ማምጣት አለብኝ፤ ድምፄንም ይሰማሉ፤ ሁሉም አንድ መንጋ ይሆናሉ፤ አንድ እረኛም ይኖራቸዋል።



^ (ኢሳ. 57:14) እንዲህ ይባላል፦ ‘መንገድ ሥሩ! መንገድ ሥሩ! መንገዱን አዘጋጁ! ሕዝቤ ከሚሄድበት መንገድ ላይ ማንኛውንም እንቅፋት አስወግዱ።’”



^  (ኢሳ. 57:14) እንዲህ ይባላል፦ ‘መንገድ ሥሩ! መንገድ ሥሩ! መንገዱን አዘጋጁ! ሕዝቤ ከሚሄድበት መንገድ ላይ ማንኛውንም እንቅፋት አስወግዱ።’”



^  (ኢሳ. 40:3) አንድ ሰው በምድረ በዳ እንዲህ ብሎ ይጮኻል፦ “የይሖዋን መንገድ ጥረጉ!* በበረሃ ለአምላካችን አውራ ጎዳናውን አቅኑ።

ወይም “አዘጋጁ።”


^  (ማቴ. 24:45-47) “በተገቢው ጊዜ ምግባቸውን እንዲሰጣቸው ጌታው በቤተሰቦቹ ላይ የሾመው ታማኝና ልባም* ባሪያ በእርግጥ ማን ነው? 46 ጌታው በሚመጣበት ጊዜ እንዲህ ሲያደርግ ካገኘው ያ ባሪያ ደስተኛ ነው! 47 እውነት እላችኋለሁ፣ ጌታው በንብረቱ ሁሉ ላይ ይሾመዋል።

ወይም “ጥበበኛ።”


^  (ምሳሌ 4:18) የጻድቃን መንገድ ግን ፍንትው ብሎ እንደሚወጣ የማለዳ ብርሃን ነው፤ እንደ ቀትር ብርሃን ቦግ ብሎ እስኪበራም ድረስ እየደመቀ ይሄዳል።



^  (ቆላ. 1:10) ይህም በመልካም ሥራ ሁሉ ፍሬ እያፈራችሁና ስለ አምላክ ትክክለኛ እውቀት በመቅሰም እያደጋችሁ ስትሄዱ ለይሖዋ* በሚገባ ሁኔታ እንድትመላለሱና እሱን ሙሉ በሙሉ እንድታስደስቱ ነው፤

ከተጨማሪው መረጃ ላይ ሀ5ን ተመልከት።


^ (ኢሳ. 48:17) የሚቤዥህ፣ የእስራኤል ቅዱስ ይሖዋ እንዲህ ይላል፦ “የሚጠቅምህን ነገር* የማስተምርህ፣ ልትሄድበትም በሚገባህ መንገድ የምመራህ እኔ ይሖዋ አምላክህ ነኝ።

ወይም “ለገዛ ጥቅምህ ስል።”


^ (ኢሳ. 60:17) በመዳብ ፋንታ ወርቅ፣ በብረት ፋንታ ብር፣ በእንጨት ፋንታ መዳብ፣ በድንጋዮችም ፋንታ ብረት አመጣለሁ፤ ሰላምንም የበላይ ተመልካቾችሽ፣ ጽድቅንም አሠሪዎችሽ አድርጌ እሾማለሁ።



^  (ኢሳ. 48:17) የሚቤዥህ፣ የእስራኤል ቅዱስ ይሖዋ እንዲህ ይላል፦ “የሚጠቅምህን ነገር* የማስተምርህ፣ ልትሄድበትም በሚገባህ መንገድ የምመራህ እኔ ይሖዋ አምላክህ ነኝ።

ወይም “ለገዛ ጥቅምህ ስል።”


^  (ኢሳ. 60:17) በመዳብ ፋንታ ወርቅ፣ በብረት ፋንታ ብር፣ በእንጨት ፋንታ መዳብ፣ በድንጋዮችም ፋንታ ብረት አመጣለሁ፤ ሰላምንም የበላይ ተመልካቾችሽ፣ ጽድቅንም አሠሪዎችሽ አድርጌ እሾማለሁ።



^  (ራእይ 2:7) መንፈስ ለጉባኤዎቹ የሚናገረውን ጆሮ ያለው ይስማ፦ ድል ለሚነሳ በአምላክ ገነት ውስጥ ካለው የሕይወት ዛፍ እንዲበላ እፈቅድለታለሁ።’








የጥናት ርዕስ 23

‘የያህ ነበልባል’ እንዳይከስም አድርጉ


“የፍቅር ወላፈን የእሳት ወላፈን ነው፤ የያህም ነበልባል ነው።”—መኃ. 8:6

መዝሙር 131 “አምላክ ያጣመረውን”

ማስተዋወቂያ*




 1. መጽሐፍ ቅዱስ እውነተኛ ፍቅርን የሚገልጸው እንዴት ነው?

“የፍቅር ወላፈን የእሳት ወላፈን ነው፤ የያህም ነበልባል ነው። ጎርፍ ፍቅርን ሊያጠፋው አይችልም፤ ወንዞችም ጠራርገው ሊወስዱት አይችሉም።”* (መኃ. 8:6, 7) ይህ ለእውነተኛ ፍቅር የተሰጠ እንዴት ያለ ግሩም መግለጫ ነው! እነዚህ ቃላት ለባለትዳሮች የሚያበረታታ ሐሳብ ይዘዋል፦ በመካከላችሁ የማይከስም ፍቅር ሊኖር ይችላል።

 2. አንድ ባልና ሚስት በመካከላቸው ያለው ፍቅር እንዳይቀዘቅዝ ከፈለጉ ምን ማድረግ አለባቸው?

2 ባለትዳሮች ዕድሜያቸውን በሙሉ የማይከስም ፍቅር ሊኖራቸው የሚችለው የበኩላቸውን ጥረት ካደረጉ ብቻ ነው። ለምሳሌ እሳት ያለማቋረጥ እንዲነድ ከተፈለገ ማገዶ ሊጨመርበት ይገባል። ማገዶ ካልተጨመረበት እሳቱ ቀስ በቀስ መጥፋቱ አይቀርም። በተመሳሳይም አንድ ባልና ሚስት ዕድሜያቸውን በሙሉ በመካከላቸው ጠንካራ ፍቅር ሊኖር ይችላል። ግን ይህ ሊሆን የሚችለው ጥምረታቸውን ለማጠናከር ጥረት ካደረጉ ብቻ ነው። አንዳንድ ጊዜ ባለትዳሮች በመካከላቸው ያለው ፍቅር እየቀዘቀዘ እንዳለ ሊሰማቸው ይችላል፤ በተለይም በኢኮኖሚ ችግር፣ በጤና እክል ወይም ልጆችን ማሳደግ በሚፈጥረው ውጥረት የተነሳ ጫና ሲበዛባቸው እንዲህ ሊሰማቸው ይችላል። እንግዲያው ባለትዳር ከሆናችሁ በትዳራችሁ ውስጥ ‘የያህ ነበልባል’ እንዳይከስም ማድረግ የምትችሉት እንዴት ነው? ጥምረታችሁን ማጠናከርና አስደሳች የትዳር ሕይወት መምራት የምትችሉባቸውን ሦስት መንገዶች በዚህ ርዕስ ውስጥ እንመለከታለን።*






ከይሖዋ ጋር ያላችሁን ወዳጅነት ማጠናከራችሁን ቀጥሉ




[image: አንድ ባልና ሚስት እጅ ለእጅ ተያይዘው ሲጸልዩ። ከጎን ዮሴፍና ማርያም እጅ ለእጅ ተያይዘው ሲጸልዩ ይታያል።]

ልክ እንደ ዮሴፍና እንደ ማርያም ባሎችም ሆኑ ሚስቶች ከይሖዋ ጋር ጠንካራ ወዳጅነት ሊኖራቸው ይገባል (አንቀጽ 3⁠ን ተመልከት)





 3. ባለትዳሮች ከይሖዋ ጋር ጠንካራ ወዳጅነት መመሥረታቸው ፍቅራቸው እንዳይከስም የሚረዳቸው እንዴት ነው? (መክብብ 4:12) (ሥዕሉንም ተመልከት።)

3 ‘የያህ ነበልባል’ እንዳይከስም ከተፈለገ ባሎችም ሆኑ ሚስቶች ከይሖዋ ጋር ያላቸውን ዝምድና ለማጠናከር ጥረት ማድረግ ያስፈልጋቸዋል። ከይሖዋ ጋር ጠንካራ ወዳጅነት መመሥረታቸው ትዳራቸውን የሚያጠናክረው እንዴት ነው? አንድ ባልና ሚስት ከሰማዩ አባታቸው ጋር ያላቸውን ወዳጅነት ከፍ አድርገው የሚመለከቱት ከሆነ ምክሮቹን ወዲያውኑ በሥራ ላይ ያውላሉ። ይህ ደግሞ በመካከላቸው ያለው ፍቅር እንዲቀዘቅዝ ሊያደርጉ የሚችሉ ችግሮችን ለማስወገድ ወይም ለማሸነፍ ይረዳቸዋል። (መክብብ 4:12⁠ን አንብብ።) በተጨማሪም መንፈሳዊ የሆኑ ሰዎች እንደ ደግነት፣ ትዕግሥትና ይቅር ባይነት ያሉትን ባሕርያት በማዳበር ይሖዋን ለመምሰል ጥረት ያደርጋሉ። (ኤፌ. 4:32–5:1) ባለትዳሮች እነዚህን ባሕርያት የሚያሳዩ ከሆነ በመካከላቸው ያለው ፍቅር ማደጉ አይቀርም። በትዳር ዓለም ከ25 ዓመት በላይ ያሳለፈች ሌና የተባለች እህት “መንፈሳዊ የሆነን ሰው መውደድና ማክበር ቀላል ነው” በማለት ተናግራለች።

 4. ይሖዋ የመሲሑ ወላጆች እንዲሆኑ ዮሴፍንና ማርያምን የመረጣቸው ለምንድን ነው?

4 አንድ የመጽሐፍ ቅዱስ ምሳሌ እንመልከት። ይሖዋ ለመሲሑ ወላጆች ሲመርጥ በወቅቱ ከነበሩት በርካታ የዳዊት ዘሮች መካከል ዮሴፍንና ማርያምን መርጧል። ለምን? ሁለቱም በግለሰብ ደረጃ ከይሖዋ ጋር ጠንካራ ወዳጅነት ነበራቸው። ይሖዋም በትዳራቸው ውስጥ እሱን እንደሚያስቀድሙ እርግጠኛ ነበር። ባለትዳሮች፣ ከዮሴፍና ከማርያም ምን ትምህርት ታገኛላችሁ?

 5. ባሎች ከዮሴፍ ምን ትምህርት ያገኛሉ?

5 ዮሴፍ የይሖዋን መመሪያ ለመከተል ፈቃደኛ ነበር፤ ይህም ጥሩ ባል እንዲሆን ረድቶታል። አምላክ ቢያንስ ሦስት ጊዜ ለዮሴፍ ቤተሰቡን የሚነካ መመሪያ ሰጥቶታል። ትልቅ ለውጥ ማድረግ ቢጠይቅበትም እንኳ በሦስቱም ጊዜያት የይሖዋን መመሪያ ወዲያውኑ ታዟል። (ማቴ. 1:20, 24፤ 2:13-15, 19-21) ዮሴፍ የአምላክን መመሪያ በመከተል ማርያምን ከጉዳት ጠብቋታል፣ ደግፏታል እንዲሁም የሚያስፈልጋትን ነገር አሟልቶላታል። ዮሴፍ ያደረገው ነገር ማርያም ለእሱ ያላትን ፍቅርና አክብሮት ምንኛ አጠናክሮት ይሆን! ባሎች፣ ቤተሰቦቻችሁን ከምትንከባከቡበት መንገድ ጋር በተያያዘ የመጽሐፍ ቅዱስን መመሪያ በመፈለግ የዮሴፍን ምሳሌ መከተል ትችላላችሁ።* ለውጥ ማድረግ ቢጠይቅባችሁም እንኳ የመጽሐፍ ቅዱስን ምክር የምትከተሉ ከሆነ ለሚስቶቻችሁ ያላችሁን ፍቅር ታሳያላችሁ፤ ትዳራችሁንም ታጠናክራላችሁ። በትዳር ዓለም ከ20 ዓመት በላይ ያሳለፈች በቫኑዋቱ የምትኖር እህት እንዲህ ብላለች፦ “ባለቤቴ የይሖዋን መመሪያ ለማግኘት ጥረት ሲያደርግና መመሪያውን በሥራ ላይ ሲያውል ለእሱ ያለኝ አክብሮት ይጨምራል። እተማመንበታለሁ፤ እንዲሁም ጥሩ ውሳኔ እንደሚያደርግ እርግጠኛ ነኝ።”   

 6. ሚስቶች ከማርያም ምን ትምህርት ያገኛሉ?

6 ማርያም በግለሰብ ደረጃ ከይሖዋ ጋር ወዳጅነት መሥርታ ነበር። እምነቷ በዮሴፍ ላይ የተመካ አልነበረም። ቅዱሳን መጻሕፍትን በሚገባ ታውቅ ነበር። ለማሰላሰልም ጊዜ መድባለች። (ሉቃስ 2:19, 51) ማርያም መንፈሳዊ ሴት መሆኗ ግሩም ሚስት እንድትሆን እንደረዳት ምንም ጥያቄ የለውም። በዛሬው ጊዜም በርካታ ሚስቶች የማርያምን ምሳሌ ለመከተል ጥረት ያደርጋሉ። ለምሳሌ ኤሚኮ የተባለች እህት እንዲህ ብላለች፦ “ከማግባቴ በፊት በመንፈሳዊ እንቅስቃሴዎች የምካፈልበት የራሴ ፕሮግራም ነበረኝ። ካገባሁ በኋላ ግን የሚጸልየውም ሆነ የቤተሰብ አምልኮ የሚመራው ባለቤቴ ስለሆነ መንፈሳዊነቴ በእሱ ላይ የተመካ መሆን እንደጀመረ አስተዋልኩ። ከይሖዋ ጋር ባለኝ ወዳጅነት ረገድ የራሴን የኃላፊነት ሸክም መሸከም እንዳለብኝ ተገነዘብኩ። ስለዚህ ከአምላኬ ጋር ብቻዬን ሆኜ የምጸልይበት፣ መጽሐፍ ቅዱስን የማነብበትና በእሱ ሐሳቦች ላይ የማሰላስልበት ጊዜ መደብኩ።” (ገላ. 6:5) ሚስቶች፣ ከይሖዋ ጋር ያላችሁን ወዳጅነት ባጠናከራችሁ መጠን ባሎቻችሁ እናንተን የሚያመሰግኑበትና የሚወዱበት ተጨማሪ ምክንያት ያገኛሉ።—ምሳሌ 31:30

 7. ባለትዳሮች አብረው ይሖዋን ማምለክን በተመለከተ ከዮሴፍና ከማርያም ምን ትምህርት ያገኛሉ?

7 በሌላ በኩል ደግሞ ዮሴፍና ማርያም ከይሖዋ ጋር ያላቸውን ወዳጅነት ለማጠናከር በጋራ ጥረት አድርገዋል። በቤተሰብ ደረጃ ይሖዋን ማምለክ ምን ያህል አስፈላጊ እንደሆነ ተገንዝበው ነበር። (ሉቃስ 2:22-24, 41፤ 4:16) በተለይ የቤተሰባቸው ቁጥር እያደገ ሲመጣ ይህን ማድረግ ከብዷቸው መሆን አለበት፤ ሆኖም በቤተሰብ ደረጃ ይሖዋን ማምለካቸውን ቀጥለዋል። በዛሬው ጊዜ ላሉ ባለትዳሮች እንዴት ያለ ግሩም ምሳሌ ትተዋል! እናንተም እንደ ዮሴፍና እንደ ማርያም ልጆች ካሏችሁ በስብሰባዎች ላይ መገኘት ወይም ለቤተሰብ አምልኮ ጊዜ መመደብ ከባድ ሊሆንባችሁ ይችላል። ሁለታችሁ ብቻ ሆናችሁ የምታጠኑበት ወይም የምትጸልዩበት ጊዜ መመደብ ደግሞ ይበልጥ ከባድ ሊሆን ይችላል። ያም ቢሆን አብራችሁ ሆናችሁ ይሖዋን ስታመልኩ ከእሱ ጋርም ሆነ በመካከላችሁ ያለው ወዳጅነት እንደሚጠናከር አትዘንጉ። ስለዚህ ለአምልኳችሁ ቅድሚያ ስጡ።

 8. በትዳራቸው ውስጥ ችግር ያጋጠማቸው ክርስቲያኖች ከቤተሰብ አምልኮ ይበልጥ ጥቅም ለማግኘት ምን ማድረግ ይችላሉ?

8 ይሁንና በትዳራችሁ ውስጥ ችግር ካጋጠማችሁስ? አብራችሁ ሆናችሁ የቤተሰብ አምልኮ ለማድረግ ያን ያህል ላትነሳሱ ትችላላችሁ። ሁኔታው እንደዚያ ከሆነ፣ ሁለታችሁንም የሚማርክ ርዕሰ ጉዳይ መርጣችሁ አጭርና አስደሳች ውይይት በማድረግ መጀመር ትችላላችሁ። እንዲህ ማድረጋችሁ ጥምረታችሁን ሊያጠናክር እንዲሁም አብራችሁ ሆናችሁ በመንፈሳዊ እንቅስቃሴዎች ለመካፈል ያላችሁን ፍላጎት ሊጨምረው ይችላል።






አብራችሁ ጊዜ አሳልፉ


 9. ባለትዳሮች አብረው ጊዜ ማሳለፍ ያለባቸው ለምንድን ነው?

9 ባለትዳሮች፣ አብራችሁ ጊዜ ማሳለፋችሁም ፍቅራችሁ እንዳይከስም ይረዳችኋል። እንዲህ ማድረጋችሁ በአስተሳሰብም ሆነ በስሜት እየተራራቃችሁ እንዳትሄዱ ያግዛችኋል። (ዘፍ. 2:24) ከ15 ዓመት በፊት ትዳር የመሠረቱት ሊሊያ እና ሩስላን ከተጋቡ ብዙም ሳይቆይ ምን እንደተገነዘቡ እንመልከት። ሊሊያ እንዲህ ብላለች፦ “ያሰብነውን ያህል አብረን ብዙ ጊዜ ማሳለፍ እንደማንችል ተገነዘብን። ሕይወታችን በሰብዓዊ ሥራ፣ በቤት ውስጥ ሥራና በኋላም ልጆችን በማሳደግ የተጨናነቀ ነበር። ሁለታችን ብቻ አብረን የምናሳልፈው ጊዜ ለማግኘት ጥረት ካላደረግን እየተራራቅን እንደምንሄድ ተገነዘብን።”

10. ባለትዳሮች በኤፌሶን 5:15, 16 ላይ የሚገኘውን መሠረታዊ ሥርዓት በሥራ ላይ ማዋል የሚችሉት እንዴት ነው?

10 ባለትዳሮች አብረው የሚያሳልፉት ጊዜ ለማግኘት ምን ማድረግ ይችላሉ? አስቀድማችሁ ዕቅድ በማውጣት አብራችሁ የምታሳልፉት ጊዜ መመደብ ሊያስፈልጋችሁ ይችላል። (ኤፌሶን 5:15, 16⁠ን አንብብ።) ኡዞንዱ የተባለ በናይጄርያ የሚኖር ወንድም እንዲህ ብሏል፦ “ፕሮግራም በማወጣበት ጊዜ እኔና ባለቤቴ ብቻችንን ሆነን የምናሳልፈውን ጊዜ አካትታለሁ፤ እንዲሁም ለዚህ ጊዜ ቅድሚያ እሰጣለሁ።” (ፊልጵ. 1:10) በሞልዶቫ የሚኖር የወረዳ የበላይ ተመልካች ሚስት የሆነችው አናስታሲያ ጊዜዋን በተሻለ መንገድ ለመጠቀም ምን እንደምታደርግ እስቲ እንመልከት። እንዲህ ብላለች፦ “ባለቤቴ የጉባኤ ኃላፊነቶቹን በሚወጣበት ወቅት እኔ የግል ሥራዎቼን ለመጨራረስ ጥረት አደርጋለሁ። ይህም በኋላ ላይ አብረን ጊዜ ለማሳለፍ ያስችለናል።” ይሁንና ፕሮግራማችሁ ከመጣበቡ የተነሳ አብራችሁ የምታሳልፉት ጊዜ ማግኘት ብትቸገሩስ?



[image: አንድ ባልና ሚስት አብረው በደስታ አትክልት ሲንከባከቡ። ከጎን አቂላና ጵርስቅላ አብረው በደስታ ድንኳን ሲሠሩ ይታያል።]

ከትዳር ጓደኛችሁ ጋር በየትኞቹ እንቅስቃሴዎች መካፈል ትችላላችሁ? (ከአንቀጽ 11-12⁠ን ተመልከት)





11. አቂላና ጵርስቅላ በየትኞቹ እንቅስቃሴዎች አብረው ይካፈሉ ነበር?

11 ባለትዳሮች በጥንቶቹ ክርስቲያኖች ዘንድ ተወዳጅ የነበሩት አቂላና ጵርስቅላ ከተዉት ምሳሌ ትምህርት ማግኘት ይችላሉ። (ሮም 16:3, 4) መጽሐፍ ቅዱስ ስለ ትዳራቸው ብዙ መረጃ ባይሰጠንም አብረው ይሠሩ፣ ይሰብኩና ሌሎችን ይረዱ እንደነበረ ይነግረናል። (ሥራ 18:2, 3, 24-26) እንዲያውም አቂላና ጵርስቅላ በመጽሐፍ ቅዱስ ውስጥ ለየብቻ ተጠቅሰው አያውቁም።

12. ባለትዳሮች አብረው ጊዜ እንዲያሳልፉ ምን ሊረዳቸው ይችላል? (ሥዕሉንም ተመልከት።)

12 ባለትዳሮች የአቂላንና የጵርስቅላን ምሳሌ መከተል የሚችሉት እንዴት ነው? እናንተም ሆናችሁ የትዳር አጋራችሁ ያሉባችሁን የተለያዩ ኃላፊነቶች ለማሰብ ሞክሩ። አንዳንዶቹን ሥራዎች ለብቻችሁ ከማከናወን ይልቅ አብራችሁ ልትሠሩ ትችሉ ይሆን? ለምሳሌ አቂላና ጵርስቅላ አብረው ይሰብኩ ነበር። እናንተስ አዘውትራችሁ አብራችሁ ለማገልገል ፕሮግራም ታወጣላችሁ? አቂላና ጵርስቅላ አብረው ይሠሩም ነበር። እርግጥ ነው፣ እናንተ አንድ ዓይነት ሥራ አይኖራችሁ ይሆናል። ይሁንና የቤት ውስጥ ሥራዎችን አብራችሁ ማከናወን ትችሉ ይሆን? (መክ. 4:9) አንድን ነገር ተባብራችሁ ስታከናውኑ አንድነታችሁ ይጠናከራል፤ አብራችሁ ለማውራት የሚያስችል አጋጣሚም ታገኛላችሁ። ሮበርትና ሊንዳ በትዳር ዓለም ከ50 ዓመት በላይ አሳልፈዋል። ሮበርት እንዲህ ብሏል፦ “እውነቱን ለመናገር በመዝናኛ ያን ያህል ጊዜ አብረን አናሳልፍም። ሆኖም ዕቃ ሳጥብ ባለቤቴ ዕቃዎቹን ስታደርቅ ወይም ደጅ አትክልት ስንከባከብ መጥታ አብራኝ ስትሠራ በጣም ደስ ይለኛል። አብረን መሥራታችን ይበልጥ ያቀራርበናል። ፍቅራችን እያደገ ይሄዳል።”

13. ባለትዳሮች አንድነታቸውን ለማጠናከር ምን ማድረግ አለባቸው?

13 ይሁንና አንድ ላይ ስለሆናችሁ ብቻ አንድነታችሁ ይጠናከራል ማለት እንዳልሆነ አስታውሱ። በብራዚል የምትኖር አንዲት ባለትዳር እንዲህ ብላለች፦ “በዛሬው ጊዜ ሕይወታችን በተለያዩ እንቅስቃሴዎች ከመሞላቱ የተነሳ በአንድ ጣሪያ ሥር ስለምንኖር ብቻ አብረን ጊዜ እያሳለፍን እንዳለን ሊሰማን ይችላል። ሆኖም አንድ ላይ መሆናችን ብቻ በቂ እንዳልሆነ ተገንዝቤያለሁ። ለባለቤቴ ተገቢውን ትኩረት ልሰጠውም ይገባል።” ብሩኖ እና ባለቤቱ ቴይስ አንዳቸው ለሌላው ትኩረት ለመስጠት ጥረት የሚያደርጉት እንዴት እንደሆነ እስቲ እንመልከት። ብሩኖ እንዲህ ብሏል፦ “አብረን ጊዜ በምናሳልፍበት ወቅት ስልካችንን ትተን እርስ በርስ በምናደርገው ጭውውት ላይ ብቻ እናተኩራለን።”

14. ባለትዳሮች አብረው ጊዜ ማሳለፍ የማያስደስታቸው ከሆነ ምን ማድረግ ይችላሉ?

14 ይሁንና አብራችሁ ጊዜ ማሳለፍ የማያስደስታችሁ ቢሆንስ? ምናልባት የሚማርካችሁ ነገር የተለያየ ሊሆን ይችላል። ወይም ደግሞ አንዳችሁ ሌላውን የሚያበሳጭ ባሕርይ ይኖራችሁ ይሆናል። ታዲያ ምን ማድረግ ትችላላችሁ? ቀደም ሲል የጠቀስነውን የእሳት ምሳሌ መለስ ብለን እንመልከት። እሳቱ ወዲያውኑ ቦግ ብሎ አይነድም። ከትንሽ ጭራሮ አንስቶ ቀስ በቀስ ተለቅ ተለቅ ያሉ እንጨቶች ሊጨመሩበት ይገባል። እናንተም በተመሳሳይ በየቀኑ ጥቂት ደቂቃዎች ብቻ አብራችሁ በማሳለፍ ለምን አትጀምሩም? ግጭት ሊፈጥር በሚችል ሳይሆን ሁለታችሁንም በሚያስደስታችሁ እንቅስቃሴ ለመካፈል ሞክሩ። (ያዕ. 3:18) በዚህ መንገድ ከትንሹ መጀመራችሁ ፍቅራችሁን ለማቀጣጠል ሊረዳችሁ ይችላል።






አንዳችሁ ሌላውን በአክብሮት ያዙ


15. ባለትዳሮች ፍቅራቸው እንዳይከስም ከፈለጉ መከባበራቸው ወሳኝ የሆነው ለምንድን ነው?

15 በትዳር ውስጥ መከባበር በጣም ወሳኝ ነው። አክብሮት እሳት በደንብ እንዲነድ ከሚያደርገው ኦክስጅን ጋር ሊመሳሰል ይችላል። ኦክስጅን ከሌለ እሳቱ ወዲያውኑ ይጠፋል። በተመሳሳይም ባለትዳሮች እርስ በርስ የማይከባበሩ ከሆነ ፍቅራቸው ወዲያውኑ ሊቀዘቅዝ ይችላል። በሌላ በኩል ግን፣ እርስ በርስ ለመከባበር ጥረት የሚያደርጉ ባልና ሚስት ፍቅራቸው እንዳይከስም የበኩላቸውን አስተዋጽኦ ያበረክታሉ። ይሁንና ልብ ልንለው የሚገባ አንድ ነገር አለ። ዋናው ነገር እናንተ አክብሮት እንደምታሳዩ የሚሰማችሁ መሆኑ ሳይሆን የትዳር ጓደኛችሁ እንደምታከብሩት የሚሰማው መሆኑ ነው። ፔኒ እና አሬት በትዳር ዓለም ከ25 ዓመት በላይ አሳልፈዋል። ፔኒ እንዲህ ብላለች፦ “እርስ በርስ ስለምንከባበር ቤታችን ፍቅር የሰፈነበት ቦታ ነው። አንዳችን የሌላውን አመለካከት እንደምናከብር ስለምናውቅ ስሜታችንን ለመግለጽ ነፃነት ይሰማናል።” ይሁንና የትዳር ጓደኛችሁ ከልባችሁ እንደምታከብሩት እንዲሰማው ማድረግ የምትችሉት እንዴት ነው? የአብርሃምንና የሣራን ምሳሌ እስቲ እንመልከት።



[image: አንድ ባል ሚስቱ ስሜቷን ስትገልጽ በጥሞና ሲያዳምጣት። ከጎን አብርሃም፣ ሣራ ሐሳቧን ስትገልጽ በጥሞና ሲያዳምጣት ይታያል።]

ክርስቲያን ባሎች ሚስቶቻቸውን በጥሞና በማዳመጥ ስሜታቸውን እንደሚያከብሩላቸው ማሳየት ይኖርባቸዋል (አንቀጽ 16⁠ን ተመልከት)





16. ባሎች ከአብርሃም ምሳሌ ምን ትምህርት ያገኛሉ? (1 ጴጥሮስ 3:7) (ሥዕሉንም ተመልከት።)

16 አብርሃም ሣራን በአክብሮት ይይዛት ነበር። አመለካከቷን ከግምት ያስገባ የነበረ ከመሆኑም ሌላ ስሜቷን አክብሮላታል። ለምሳሌ በአንድ ወቅት ሣራ በጭንቀት በመዋጧ ስሜቷን አውጥታ ለአብርሃም ነግራው ነበር፤ እንዲያውም ለደረሰባት ነገር እሱን ወቅሳዋለች። ታዲያ አብርሃም በዚህ ጊዜ ተቆጣ? በፍጹም። ሣራ እንደምትገዛለትና እንደምትደግፈው ያውቅ ነበር። አብርሃም በጥሞና ያዳመጣት ከመሆኑም ሌላ ጉዳዩን ለመፍታት ጥረት አደረገ። (ዘፍ. 16:5, 6) እኛስ ከዚህ ምን ትምህርት እናገኛለን? ባሎች፣ ለቤተሰባችሁ ውሳኔ የማድረግ ሥልጣን እንዳላችሁ የታወቀ ነው። (1 ቆሮ. 11:3) ያም ቢሆን፣ ውሳኔ ከማድረጋችሁ በፊት የትዳር ጓደኛችሁን አመለካከት ግምት ውስጥ ብታስገቡ ፍቅር ይሆናል፤ በተለይ ውሳኔው እሷንም የሚነካ በሚሆንበት ጊዜ እንዲህ ማድረጋችሁ ተገቢ ነው። (1 ቆሮ. 13:4, 5) አንዳንድ ጊዜ ደግሞ የትዳር ጓደኛችሁ ውጥረት ውስጥ ከመግባቷ የተነሳ ስሜታዊ ሆና ትናገር ይሆናል። በዚህ ጊዜ እሷን በጥሞና በማዳመጥ ስሜቷን እንደምታከብሩላት ታሳያላችሁ? (1 ጴጥሮስ 3:7⁠ን አንብብ።) አንጄላ እና ዲሚትሪ በትዳር ዓለም 30 ዓመት ገደማ አሳልፈዋል። አንጄላ ባለቤቷ እንደምትከበር እንዲሰማት የሚያደርገው እንዴት እንደሆነ ስትናገር እንዲህ ብላለች፦ “በምበሳጭበት ወይም እንዲሁ ማውራት በምፈልግበት ጊዜ ዲሚትሪ ምንጊዜም ጆሮ ሰጥቶ ያዳምጠኛል። በጣም ስሜታዊ በምሆንበት ጊዜም እንኳ በትዕግሥት ይይዘኛል።”

17. ሚስቶች ከሣራ ምሳሌ ምን ትምህርት ያገኛሉ? (1 ጴጥሮስ 3:5, 6)

17 ሣራ፣ አብርሃም የሚያደርጋቸውን ውሳኔዎች በመደገፍ እንደምታከብረው አሳይታለች። (ዘፍ. 12:5) ለምሳሌ በአንድ ወቅት አብርሃም ያልተጠበቁ እንግዶች ሲመጡበት እነሱን ለማስተናገድ አሰበ። በመሆኑም ሣራ የምትሠራውን ነገር ትታ በርከት ያለ ቂጣ እንድትጋግር ጠየቃት። (ዘፍ. 18:6) ሣራም አፋጣኝ እርምጃ በመውሰድ የአብርሃምን ውሳኔ እንደምትደግፍ አሳይታለች። ሚስቶች፣ የባሎቻችሁን ውሳኔ በመደገፍ የሣራን ምሳሌ መከተል ትችላላችሁ። እንዲህ ስታደርጉ ትዳራችሁ ይጠናከራል። (1 ጴጥሮስ 3:5, 6⁠ን አንብብ።) ባለፈው አንቀጽ ላይ የተጠቀሰው ዲሚትሪ ባለቤቱ እንደሚከበር እንዲሰማው የምታደርገው እንዴት እንደሆነ ሲገልጽ እንዲህ ብሏል፦ “አንጄላ ከእኔ የተለየ አመለካከት በሚኖራት ጊዜም ጭምር ውሳኔዎቼን ለመደገፍ የምታደርገውን ጥረት በጣም አደንቃለሁ። ውሳኔው ጥሩ ውጤት በማያስገኝበት ጊዜም እንኳ አትተቸኝም።” ደግሞም የሚያከብረንን ሰው መውደድ በጣም ቀላል ነው!

18. ባለትዳሮች በመካከላቸው ያለው ፍቅር እንዳይከስም ጥረት ማድረጋቸው ምን ጥቅም ያስገኝላቸዋል?

18 በዛሬው ጊዜ ሰይጣን በክርስቲያን ባለትዳሮች መካከል ያለውን ፍቅር ለማጥፋት ጥረት ያደርጋል። ባለትዳሮች በመካከላቸው ያለው ፍቅር ከጠፋ ከይሖዋ መራቅ ሊጀምሩ እንደሚችሉ ያውቃል። ይሁንና እውነተኛ ፍቅርን ሊያጠፋው የሚችል ምንም ነገር የለም! እንግዲያው በትዳራችሁ ውስጥ ያለው ፍቅር በመኃልየ መኃልይ ላይ የተጠቀሰው ዓይነት እንዲሆን ምኞታችን ነው። በትዳራችሁ ውስጥ ለይሖዋ ቅድሚያ ለመስጠት፣ አብራችሁ የምታሳልፉት ጊዜ ለመመደብና አንዳችሁ የሌላውን ስሜት ለማክበር ቁርጥ ውሳኔ አድርጉ። እንዲህ ካደረጋችሁ፣ ትዳራችሁ የእውነተኛ ፍቅር ምንጭ ለሆነው ለይሖዋ ክብር ያመጣል። እንዲሁም ያለማቋረጥ ማገዶ እንደሚጨመርበት እሳት ፍቅራችሁ ለዘላለም ሲነድ ይኖራል።







ምን ብለህ ትመልሳለህ?


	  ባለትዳሮች ከይሖዋ ጋር ጠንካራ ወዳጅነት መመሥረታቸው ትዳራቸውን አስደሳች ለማድረግ የሚረዳቸው እንዴት ነው?



	  ባለትዳሮች አብረው ጊዜ ለማሳለፍ ምን ማድረግ ይችላሉ?



	  ባለትዳሮች አንዳቸው ሌላውን በአክብሮት መያዝ የሚችሉት እንዴት ነው?

^  ይሖዋ ለሰው ልጆች ትዳርን ስጦታ አድርጎ ሰጥቷቸዋል። ጋብቻ፣ ባልና ሚስት ልዩ የሆነ ፍቅር እንዲያጣጥሙ ያስችላል። ይሁንና አንዳንድ ጊዜ ይህ ፍቅር ሊቀዘቅዝ ይችላል። ባለትዳር ከሆናችሁ ይህ ርዕስ በመካከላችሁ ያለው ፍቅር እንዳይከስም ለማድረግ እንዲሁም ደስተኛ የትዳር ሕይወት ለመምራት ይረዳችኋል።


^  የማይለዋወጥና ዘላቂ የሆነው እውነተኛ ፍቅር ‘የያህ ነበልባል’ ተብሎ የተጠራው የዚህ ዓይነቱ ፍቅር ምንጭ ይሖዋ ስለሆነ ነው።


^  የትዳር ጓደኛችሁ የማያምን ቢሆንም እንኳ እነዚህ ሐሳቦች ጥምረታችሁን ለማጠናከር ሊረዷችሁ ይችላሉ።—1 ቆሮ. 7:12-14፤ 1 ጴጥ. 3:1, 2


^  ለምሳሌ jw.org እና JW Library® ላይ “ለቤተሰብ” በሚለው ዓምድ ሥር የሚወጡት ተከታታይ ርዕሶች የያዙትን ጠቃሚ ምክር ተመልከቱ።






^ (መኃ. 8:6) እንደ ማኅተም በልብህ፣ እንደ ማኅተም በክንድህ አስቀምጠኝ፤ ፍቅር እንደ ሞት የበረታ ነውና፤ ታማኝነትም* እንደ መቃብር* ጽኑ ነው፤ የፍቅር ወላፈን የእሳት ወላፈን ነው፤ የያህም* ነበልባል ነው።

ወይም “ሙሉ በሙሉ ያደሩ መሆንም።”
ወይም “ሲኦል።” የሰው ልጆችን ሁሉ መቃብር ያመለክታል። የቃላት መፍቻውን ተመልከት።
“ያህ” የይሖዋ ስም አጭር መጠሪያ ነው።


^  (መኃ. 8:6, 7) እንደ ማኅተም በልብህ፣ እንደ ማኅተም በክንድህ አስቀምጠኝ፤ ፍቅር እንደ ሞት የበረታ ነውና፤ ታማኝነትም* እንደ መቃብር* ጽኑ ነው፤ የፍቅር ወላፈን የእሳት ወላፈን ነው፤ የያህም* ነበልባል ነው።   7 ጎርፍ ፍቅርን ሊያጠፋው አይችልም፤ ወንዞችም ጠራርገው ሊወስዱት አይችሉም። አንድ ሰው ለፍቅር ሲል የቤቱን ሀብት ሁሉ ለመስጠት ቢያቀርብ ሰዎች በጣም ይንቁበታል።”*

ወይም “ሙሉ በሙሉ ያደሩ መሆንም።”
ወይም “ሲኦል።” የሰው ልጆችን ሁሉ መቃብር ያመለክታል። የቃላት መፍቻውን ተመልከት።
“ያህ” የይሖዋ ስም አጭር መጠሪያ ነው።
“ይንቁታል” ማለትም ሊሆን ይችላል።


^ (መክ. 4:12) ደግሞም አንድ ሰው ብቻውን ያለን ሰው ሊያሸንፈው ይችል ይሆናል፤ ሁለት ከሆኑ ግን ሊቋቋሙት ይችላሉ። በሦስት የተገመደ ገመድም ቶሎ አይበጠስም።*

ወይም “በቀላሉ አይበጠስም።”


^  (መክ. 4:12) ደግሞም አንድ ሰው ብቻውን ያለን ሰው ሊያሸንፈው ይችል ይሆናል፤ ሁለት ከሆኑ ግን ሊቋቋሙት ይችላሉ። በሦስት የተገመደ ገመድም ቶሎ አይበጠስም።*

ወይም “በቀላሉ አይበጠስም።”


^  (ኤፌ. 4:32-5:1) ይልቁንም አንዳችሁ ለሌላው ደጎችና ከአንጀት የምትራሩ ሁኑ፤ አምላክ በክርስቶስ አማካኝነት በነፃ ይቅር እንዳላችሁ ሁሉ እናንተም እርስ በርሳችሁ በነፃ ይቅር ተባባሉ። 
5 ስለዚህ የተወደዳችሁ ልጆቹ በመሆን አምላክን የምትመስሉ ሁኑ፤



^  (ማቴ. 1:20) ሆኖም ይህን ለማድረግ አስቦ ሳለ የይሖዋ* መልአክ በሕልም ተገልጦለት እንዲህ አለው፦ “የዳዊት ልጅ ዮሴፍ ሆይ፣ ሚስትህ ማርያም የፀነሰችው በመንፈስ ቅዱስ ስለሆነ እሷን ወደ ቤት ለመውሰድ አትፍራ።

በዚህ የመጽሐፍ ቅዱስ ትርጉም፣ በክርስቲያን ግሪክኛ ቅዱሳን መጻሕፍት ላይ “ይሖዋ” የሚለው መለኮታዊ ስም ከሚገኝባቸው 237 ቦታዎች ውስጥ ይህ የመጀመሪያው ነው።ከተጨማሪው መረጃ ላይ  ከተጨማሪው መረጃ ላይ ሀ5ን ተመልከት።


^  (ማቴ. 1:24) ከዚያም ዮሴፍ ከእንቅልፉ ነቃ፤ የይሖዋ* መልአክ ባዘዘውም መሠረት ሚስቱን ወደ ቤቱ ወሰዳት።

ከተጨማሪው መረጃ ላይ ሀ5ን ተመልከት።


^  (ማቴ. 2:13-15) እነሱ ከሄዱ በኋላ የይሖዋ* መልአክ ለዮሴፍ በሕልም ተገልጦ “ሄሮድስ ሕፃኑን አፈላልጎ ሊገድለው ስላሰበ ተነስ፣ ሕፃኑንና እናቱን ይዘህ ወደ ግብፅ ሽሽ፤ እኔ እስካሳውቅህም ድረስ እዚያው ቆይ” አለው። 14 ስለዚህ ዮሴፍ ተነሳ፤ ሕፃኑንና የሕፃኑን እናት ይዞ በሌሊት ወደ ግብፅ ሄደ። 15 ሄሮድስ እስኪሞት ድረስ እዚያው ቆየ። በመሆኑም ይሖዋ* “ልጄን ከግብፅ ጠራሁት” ብሎ በነቢዩ አማካኝነት የተናገረው ቃል ተፈጸመ።

ከተጨማሪው መረጃ ላይ ሀ5ን ተመልከት።
ከተጨማሪው መረጃ ላይ ሀ5ን ተመልከት።


^  (ማቴ. 2:19-21) ሄሮድስ ከሞተ በኋላ የይሖዋ* መልአክ በግብፅ ለዮሴፍ በሕልም ተገልጦ 20 “ተነስ፣ የሕፃኑን ሕይወት* ለማጥፋት የሚፈልጉት ሰዎች ስለሞቱ ሕፃኑንና እናቱን ይዘህ ወደ እስራኤል ምድር ተመለስ” አለው። 21 ዮሴፍም ተነሳ፤ ሕፃኑንና የሕፃኑን እናት ይዞ ወደ እስራኤል ምድር ተመለሰ።

ከተጨማሪው መረጃ ላይ ሀ5ን ተመልከት።
ወይም “ነፍስ።”


^  (ሉቃስ 2:19) ማርያም ግን የሰማቻቸውን ነገሮች በውስጧ ይዛ በልቧ ታሰላስል ነበር።



^  (ሉቃስ 2:51) ከዚያም ኢየሱስ አብሯቸው ወደ ናዝሬት ተመለሰ፤ እንደ ወትሮውም ይገዛላቸው* ነበር። እናቱም የተባሉትን ነገሮች ሁሉ በልቧ ትይዝ ነበር።

ወይም “ይታዘዛቸው።”


^  (ገላ. 6:5) እያንዳንዱ የራሱን የኃላፊነት ሸክም ይሸከማልና።



^  (ምሳሌ 31:30) ውበት ሐሰት፣ ቁንጅናም አላፊ* ነው፤ ይሖዋን የምትፈራ ሴት ግን ትመሰገናለች።

ወይም “ከንቱ።”


^  (ሉቃስ 2:22-24) በተጨማሪም በሙሴ ሕግ መሠረት የሚነጹበት ጊዜ ሲደርስ ሕፃኑን በይሖዋ* ፊት ለማቅረብ ወደ ኢየሩሳሌም ይዘውት መጡ፤ 23 ይህን ያደረጉት “በኩር የሆነ ወንድ ሁሉ* ለይሖዋ* የተቀደሰ መሆን አለበት” ተብሎ በይሖዋ* ሕግ ላይ በተጻፈው መሠረት ነው። 24 ደግሞም የይሖዋ* ሕግ በሚያዘው መሠረት “ሁለት ዋኖሶች ወይም ሁለት የርግብ ጫጩቶች” መሥዋዕት አድርገው አቀረቡ።

ከተጨማሪው መረጃ ላይ ሀ5ን ተመልከት።
ቃል በቃል “ማህፀን የሚከፍት ወንድ ሁሉ።”
ከተጨማሪው መረጃ ላይ ሀ5ን ተመልከት።
ከተጨማሪው መረጃ ላይ ሀ5ን ተመልከት።
ከተጨማሪው መረጃ ላይ ሀ5ን ተመልከት።


^  (ሉቃስ 2:41) ወላጆቹም በየዓመቱ ለፋሲካ በዓል* ወደ ኢየሩሳሌም የመሄድ ልማድ ነበራቸው።

ወይም “ለማለፍ በዓል።” የቃላት መፍቻውን ተመልከት።


^  (ሉቃስ 4:16) ከዚያም ወዳደገበት ቦታ ወደ ናዝሬት መጣ፤ እንደ ልማዱም በሰንበት ቀን ወደ ምኩራብ ገባ፤ ሊያነብም ተነስቶ ቆመ።



^  (ዘፍ. 2:24) በዚህም ምክንያት ሰው ከአባቱና ከእናቱ ይለያል፤ ከሚስቱም ጋር ይጣበቃል።* ሁለቱም አንድ ሥጋ ይሆናሉ።

ወይም “አብሮ ይኖራል።”


^ (ኤፌ. 5:15, 16) ስለዚህ የምትመላለሱት ጥበብ እንደጎደላቸው ሳይሆን እንደ ጥበበኛ ሰዎች መሆኑን ምንጊዜም በጥንቃቄ አስተውሉ፤ 16 ቀኖቹ ክፉዎች ስለሆኑ ጊዜያችሁን በተሻለ መንገድ ተጠቀሙበት።*

ወይም “ጊዜ ግዙ።”


^  (ኤፌ. 5:15, 16) ስለዚህ የምትመላለሱት ጥበብ እንደጎደላቸው ሳይሆን እንደ ጥበበኛ ሰዎች መሆኑን ምንጊዜም በጥንቃቄ አስተውሉ፤ 16 ቀኖቹ ክፉዎች ስለሆኑ ጊዜያችሁን በተሻለ መንገድ ተጠቀሙበት።*

ወይም “ጊዜ ግዙ።”


^  (ፊልጵ. 1:10) ደግሞም ይበልጥ አስፈላጊ የሆኑትን ነገሮች ለይታችሁ በማወቅ እስከ ክርስቶስ ቀን ድረስ እንከን የማይገኝባችሁ እንድትሆኑና ሌሎችን እንዳታሰናክሉ



^  (ሮም 16:3, 4) በክርስቶስ ኢየሱስ አብረውኝ ለሚሠሩት ለጵርስቅላና ለአቂላ ሰላምታ አቅርቡልኝ፤ 4 እነሱ ለእኔ* ሲሉ ሕይወታቸውን* ለአደጋ አጋልጠዋል፤ እኔ ብቻ ሳልሆን በአሕዛብ መካከል የሚገኙ ጉባኤዎችም ሁሉ ያመሰግኗቸዋል።

ወይም “ለነፍሴ።”
ቃል በቃል “አንገታቸውን።”


^  (ሥራ 18:2, 3) በዚያም የጳንጦስ ተወላጅ የሆነ አቂላ የተባለ አይሁዳዊ አገኘ፤ ይህ ሰው ቀላውዴዎስ አይሁዳውያን ሁሉ ከሮም እንዲወጡ ባዘዘው መሠረት ከሚስቱ ከጵርስቅላ ጋር በቅርቡ ከጣሊያን የመጣ ነበር። ጳውሎስም ወደ እነሱ ሄደ፤ 3 ሙያቸው አንድ ዓይነት በመሆኑ እነሱ ቤት ተቀምጦ አብሯቸው ይሠራ ነበር፤ ሙያቸውም ድንኳን መሥራት ነበር።



^  (ሥራ 18:24-26) በዚህ ጊዜ የእስክንድርያ ተወላጅ የሆነ አጵሎስ የሚባል አንድ አይሁዳዊ ወደ ኤፌሶን መጣ፤ እሱም ጥሩ የመናገር ተሰጥኦ ያለውና ቅዱሳን መጻሕፍትን ጠንቅቆ የሚያውቅ ሰው ነበር። 25 ይህ ሰው የይሖዋን* መንገድ የተማረ* ሲሆን በመንፈስ* እየተቃጠለ ኢየሱስን ስለሚመለከቱ ጉዳዮች በትክክል ይናገርና ያስተምር ነበር፤ ይሁን እንጂ እሱ የሚያውቀው ዮሐንስ ይሰብከው ስለነበረው ጥምቀት ብቻ ነበር። 26 እሱም በምኩራብ ውስጥ በድፍረት መናገር ጀመረ፤ ጵርስቅላና አቂላም በሰሙት ጊዜ ይዘውት በመሄድ የአምላክን መንገድ ይበልጥ በትክክል አብራሩለት።

ከተጨማሪው መረጃ ላይ ሀ5ን ተመልከት።
ወይም “በቃል የተማረ።”
የአምላክን መንፈስ ያመለክታል።


^  (መክ. 4:9) አንድ ከመሆን ሁለት መሆን ይሻላል፤ ምክንያቱም ሁለት ሆነው የሚያከናውኑት ሥራ ጥሩ ውጤት* ያስገኝላቸዋል።

ወይም “የተሻለ ጥቅም።”


^  (ያዕ. 3:18) ከዚህም በላይ የጽድቅ ፍሬ ሰላም ፈጣሪ ለሆኑ ሰዎች* ሰላማዊ በሆኑ ሁኔታዎች ይዘራል።

“ሰላም ፈጣሪ በሆኑ ሰዎች” ማለትም ሊሆን ይችላል።


^ (1 ጴጥ. 3:7) በተመሳሳይም እናንተ ባሎች ከእነሱ ጋር በእውቀት* አብራችሁ ኑሩ። እነሱም ከእናንተ ጋር የሕይወትን ጸጋ አብረው ስለሚወርሱ ጸሎታችሁ እንዳይታገድ ከእናንተ ይበልጥ እንደ ተሰባሪ ዕቃ የሆኑትን ሴቶችን አክብሯቸው።

ወይም “ለእነሱ አሳቢነት በማሳየት፤ ሁኔታቸውን በመረዳት።”


^  (ዘፍ. 16:5, 6) በዚህ ጊዜ ሦራ አብራምን እንዲህ አለችው፦ “ለደረሰብኝ በደል ተጠያቂው አንተ ነህ። አገልጋዬን በእቅፍህ ያደረግኩልህ እኔው ራሴ ነበርኩ፤ እሷ ግን መፀነሷን ባወቀች ጊዜ ትንቀኝ ጀመር። ይሖዋ በእኔና በአንተ መካከል ይፍረድ።” 6 በመሆኑም አብራም ሦራን “እንግዲህ አገልጋይሽ እንደሆነች በእጅሽ ናት። መልካም መስሎ የታየሽን ነገር አድርጊባት” አላት። ከዚያም ሦራ አገልጋይዋን አዋረደቻት፤ ስለዚህም ጥላት ኮበለለች።



^  (1 ቆሮ. 11:3) ይሁንና የወንድ ሁሉ ራስ ክርስቶስ፣ የሴትም ራስ ወንድ፣ የክርስቶስ ራስ ደግሞ አምላክ እንደሆነ እንድታውቁ እወዳለሁ።



^  (1 ቆሮ. 13:4, 5) ፍቅር ታጋሽና ደግ ነው። ፍቅር አይቀናም። ጉራ አይነዛም፣ አይታበይም፣ 5 ጨዋነት የጎደለው ምግባር አያሳይም፣* የራሱን ፍላጎት አያስቀድምም፣ በቀላሉ አይበሳጭም። ፍቅር የበደል መዝገብ የለውም።

ወይም “ሥርዓት የለሽ አይደለም።”


^  (1 ጴጥ. 3:7) በተመሳሳይም እናንተ ባሎች ከእነሱ ጋር በእውቀት* አብራችሁ ኑሩ። እነሱም ከእናንተ ጋር የሕይወትን ጸጋ አብረው ስለሚወርሱ ጸሎታችሁ እንዳይታገድ ከእናንተ ይበልጥ እንደ ተሰባሪ ዕቃ የሆኑትን ሴቶችን አክብሯቸው።

ወይም “ለእነሱ አሳቢነት በማሳየት፤ ሁኔታቸውን በመረዳት።”


^ (1 ጴጥ. 3:5, 6) ተስፋቸውን በአምላክ ላይ የጣሉ በቀድሞ ጊዜ የነበሩ ቅዱሳን ሴቶች ራሳቸውን ለባሎቻቸው በማስገዛት በዚህ ዓይነት ሁኔታ ራሳቸውን ያስውቡ ነበርና፤ 6 ሣራም አብርሃምን ጌታዬ እያለች በመጥራት ትታዘዘው ነበር። እናንተም መልካም ማድረጋችሁን ከቀጠላችሁና በፍርሃት ካልተሸነፋችሁ ልጆቿ ናችሁ።



^  (ዘፍ. 12:5) አብራም ሚስቱን ሦራን፣ የወንድሙን ልጅ ሎጥን እንዲሁም ያፈሩትን ንብረት ሁሉና በካራን አብረዋቸው የነበሩትን ሰዎች* በሙሉ ይዞ ተነሳ፤ እነሱም ወደ ከነአን ምድር አቀኑ። ከነአን ምድር በደረሱም ጊዜ

ወይም “ነፍሳት።”


^  (ዘፍ. 18:6) በመሆኑም አብርሃም ሣራ ወዳለችበት ወደ ድንኳኑ በፍጥነት ሄዶ “ቶሎ በይ! ሦስት መስፈሪያ* የላመ ዱቄት ወስደሽ አቡኪና ቂጣ ጋግሪ” አላት።

ቃል በቃል “የሲህ መስፈሪያ።” አንድ ሲህ 7.33 ሊትር ነው። ከተጨማሪው መረጃ ላይ ለ14ን ተመልከት።


^  (1 ጴጥ. 3:5, 6) ተስፋቸውን በአምላክ ላይ የጣሉ በቀድሞ ጊዜ የነበሩ ቅዱሳን ሴቶች ራሳቸውን ለባሎቻቸው በማስገዛት በዚህ ዓይነት ሁኔታ ራሳቸውን ያስውቡ ነበርና፤ 6 ሣራም አብርሃምን ጌታዬ እያለች በመጥራት ትታዘዘው ነበር። እናንተም መልካም ማድረጋችሁን ከቀጠላችሁና በፍርሃት ካልተሸነፋችሁ ልጆቿ ናችሁ።



^ (1 ቆሮ. 7:12-14) ለሌሎች ደግሞ እንዲህ እላለሁ፤ ይህን የምለው እኔ እንጂ ጌታ አይደለም፦ አንድ ወንድም አማኝ ያልሆነች ሚስት ካለችውና አብራው ለመኖር ከተስማማች አይተዋት፤ 13 እንዲሁም አንዲት ሴት አማኝ ያልሆነ ባል ካላትና ባሏ አብሯት ለመኖር ከተስማማ አትተወው። 14 አማኝ ያልሆነ ባል ከሚስቱ ጋር ባለው ዝምድና የተነሳ ተቀድሷልና፤ አማኝ ያልሆነች ሚስትም ከወንድም ጋር ባላት ዝምድና የተነሳ ተቀድሳለች፤ እንዲህ ባይሆን ኖሮ ልጆቻችሁ ርኩሳን በሆኑ ነበር፤ አሁን ግን ቅዱሳን ናቸው።



^ (1 ጴጥ. 3:1, 2) በተመሳሳይም እናንተ ሚስቶች፣ ለቃሉ የማይታዘዙ ባሎች ካሉ ያለቃል በሚስቶቻቸው ምግባር እንዲማረኩ ለባሎቻችሁ ተገዙ፤ 2 ሊማረኩ የሚችሉትም ንጹሕ ምግባራችሁንና የምታሳዩትን ጥልቅ አክብሮት ሲመለከቱ ነው።








የጥናት ርዕስ 24

መንፈሳዊ ግቦቻችሁ ላይ መድረስ ትችላላችሁ


“ካልታከትን ጊዜው ሲደርስ ስለምናጭድ ተስፋ ቆርጠን መልካም ሥራ መሥራታችንን አንተው።”—ገላ. 6:9

መዝሙር 84 እገዛ የሚያስፈልጋቸውን መርዳት

ማስተዋወቂያ*




 1. ብዙዎቻችን ምን ማድረግ ያታግለናል?

መንፈሳዊ ግብ ካወጣህ በኋላ ግብህ ላይ መድረስ አታግሎህ ያውቃል?* ከሆነ፣ እንዲህ ያለ ሁኔታ ያጋጠመህ አንተ ብቻ አይደለህም። ለምሳሌ ፊሊፕ ይበልጥ አዘውትሮ ለመጸለይና የጸሎቱን ይዘት ለማሻሻል ፈልጎ ነበር፤ ሆኖም ለጸሎት የሚሆን ጊዜ ማግኘት ተቸግሯል። ኤሪካ በስምሪት ስብሰባዎች ላይ በሰዓቱ ለመገኘት ግብ አውጥታ ነበር፤ ሆኖም በሰዓቱ መድረስ ሊሳካላት አልቻለም። ቶማስ መጽሐፍ ቅዱስን ከዳር እስከ ዳር ለማንበብ በተደጋጋሚ ሞክሮ ነበር። ሆኖም እንዲህ ብሏል፦ “የመጽሐፍ ቅዱስ ንባቤን ልወደው አልቻልኩም። ሦስት ጊዜ ሞክሬዋለሁ፤ ሦስቱም ጊዜ ግን ዘሌዋውያን ላይ ስደርስ አቆምኩ።”

 2. መንፈሳዊ ግባችን ላይ መድረስ ካቃተን ተስፋ ልንቆርጥ የማይገባው ለምንድን ነው?

2 አንድ መንፈሳዊ ግብ ላይ ለመድረስ ከተቸገርክ ተስፋ ልትቆርጥ አይገባም። ቀላል ግብ ላይ መድረስ እንኳ ጊዜና ጥረት ይጠይቃል። አሁንም ግብህ ላይ ለመድረስ መፈለግህ በራሱ ከይሖዋ ጋር ያለህን ዝምድና ከፍ አድርገህ እንደምትመለከተውና ለእሱ ምርጥህን መስጠት እንደምትፈልግ ያሳያል። ይሖዋ ጥረትህን በእጅጉ ያደንቃል። ደግሞም ከአቅምህ በላይ እንድትሰጠው አይጠብቅብህም። (መዝ. 103:14፤ ሚክ. 6:8) ስለዚህ ግብህ ምክንያታዊና ሁኔታህን ያገናዘበ ሊሆን ይገባል። ታዲያ እንዲህ ያለ ግብ ካወጣህ በኋላ እዚያ ላይ ለመድረስ ምን ማድረግ ትችላለህ? አንዳንድ ምክሮችን እስቲ እንመልከት።






ተነሳሽነት ወሳኝ ነው




[image: አንድ ሰው ሸራው በተዘረጋ ትንሽ ጀልባ ውስጥ ሆኖ።]

ተነሳሽነትህ እንዲጨምር ጸልይ (ከአንቀጽ 3-4⁠ን ተመልከት)





 3. ተነሳሽነት አስፈላጊ የሆነው ለምንድን ነው?

3 መንፈሳዊ ግቦች ላይ ለመድረስ ተነሳሽነት ወሳኝ ሚና ይጫወታል። ተነሳሽነት ያለው ሰው ግቡ ላይ ለመድረስ ልባዊ ፍላጎት ስላለው ጠንክሮ ይሠራል። ተነሳሽነት፣ አንድን ጀልባ ወደ ወደቡ እንዲደርስ ከሚገፋ ነፋስ ጋር ሊመሳሰል ይችላል። ነፋሱ መንፈሱን ከቀጠለ መርከበኛው ወደቡ ጋ መድረሱ አይቀርም። ነፋሱ ኃይለኛ ከሆነ ደግሞ ይበልጥ በፍጥነት ሊደርስ ይችላል። በተመሳሳይም ተነሳሽነታችን በጣም ከፍተኛ ከሆነ ግቦቻችን ላይ የመድረሳችን አጋጣሚ ከፍተኛ ይሆናል። በኤል ሳልቫዶር የሚኖር ዴቪድ የተባለ ወንድም እንዲህ ብሏል፦ “ተነሳሽነት ካላችሁ ተግታችሁ ትሠራላችሁ። ምንም ነገር ግባችሁ ላይ ከመድረስ እንዲያግዳችሁ አትፈቅዱም።” ታዲያ ተነሳሽነትህን ማሳደግ የምትችለው እንዴት ነው?

 4. ምን ብለን መጸለይ እንችላለን? (ፊልጵስዩስ 2:13) (ሥዕሉንም ተመልከት።)

4 ተነሳሽነትህ እንዲጨምር ጸልይ። ይሖዋ በመንፈሱ አማካኝነት ግብህ ላይ እንድትደርስ ሊያነሳሳህ ይችላል። (ፊልጵስዩስ 2:13⁠ን አንብብ።) አንዳንድ ጊዜ ግብ የምናወጣው ያንን ግብ ማውጣት እንዳለብን ስለሚሰማን ነው፤ ይህ በራሱ ጥሩ ነገር ነው። ሆኖም ግቡ ላይ ለመድረስ ያን ያህል ፍላጎት ላይኖረን ይችላል። በኡጋንዳ የምትኖረው ኖሪና ያጋጠማት ይኸው ነው። ኖሪና የመጽሐፍ ቅዱስ ጥናት የማግኘት ግብ አውጥታ ነበር፤ ሆኖም ጥሩ አስተማሪ እንደሆነች ስላልተሰማት እዚህ ግብ ላይ ለመድረስ ተነሳሽነት አልነበራትም። ታዲያ የረዳት ምንድን ነው? እንዲህ ብላለች፦ “ይሖዋ የመጽሐፍ ቅዱስ ጥናት የማግኘት ፍላጎቴን እንዲያሳድግልኝ በየቀኑ በጸሎት እጠይቀው ነበር። የማስተማር ችሎታዬን ለማሻሻል ጥረት በማድረግ ከጸሎቴ ጋር የሚስማማ እርምጃ ወሰድኩ። ከጥቂት ወራት በኋላ፣ ጥናት የማግኘት ፍላጎቴ እንዳደገ አስተዋልኩ። በዚያው ዓመት ሁለት ጥናቶች አገኘሁ።”

 5. ተነሳሽነታችንን ለመጨመር በምን ነገር ላይ ማሰላሰል እንችላለን?

5 ይሖዋ ባደረገልህ ነገር ላይ አሰላስል። (መዝ. 143:5) ሐዋርያው ጳውሎስ ይሖዋ ባሳየው ጸጋ ላይ አሰላስሏል፤ ይህም ይሖዋን በትጋት ለማገልገል አነሳስቶታል። (1 ቆሮ. 15:9, 10፤ 1 ጢሞ. 1:12-14) አንተም ይሖዋ ባደረገልህ ነገር ላይ ይበልጥ ባሰላሰልክ መጠን ግብህ ላይ ለመድረስ ያለህ ተነሳሽነት ይበልጥ ይጨምራል። (መዝ. 116:12) በሆንዱራስ የምትኖር አንዲት እህት በዘወትር አቅኚነት የማገልገል ግቧ ላይ እንድትደርስ ምን እንደረዳት እስቲ እንመልከት። እንዲህ ብላለች፦ “ይሖዋ ለእኔ ባለው ጥልቅ ፍቅር ላይ አሰላሰልኩ። ወደ ሕዝቦቹ አምጥቶኛል። ይንከባከበኛል፤ እንዲሁም ጥበቃ ያደርግልኛል። እንዲህ ባሉ ነገሮች ላይ ማሰላሰሌ ለይሖዋ ያለኝ ፍቅር እንዲያድግ የረዳኝ ከመሆኑም ሌላ አቅኚ ለመሆን ያለኝን ተነሳሽነት ጨምሮታል።”

 6. ተነሳሽነታችንን ለማሳደግ ሌላስ ምን ሊረዳን ይችላል?

6 ግብህ ላይ መድረስህ በሚያስገኛቸው በረከቶች ላይ አተኩር። ቀደም ሲል የተጠቀሰችው ኤሪካ ሰዓት አክባሪ ለመሆን ያወጣችው ግብ ላይ ለመድረስ ምን እንደረዳት እንመልከት። እንዲህ ብላለች፦ “ስምሪት አርፍጄ መድረሴ ብዙ ነገር እንደሚያሳጣኝ ተገነዘብኩ። ቀደም ብዬ ብደርስ ወንድሞችንና እህቶችን ሰላም ማለትና ከእነሱ ጋር ጊዜ ማሳለፍ እችላለሁ። አገልግሎቴን ለማሻሻልና ከአገልግሎቴ ደስታ ለማግኘት የሚረዱ ጠቃሚ ምክሮችንም እሰማለሁ።” ኤሪካ ሰዓት አክባሪ መሆን ባሉት ጥቅሞች ላይ በማተኮሯ ግቧ ላይ መድረስ ችላለች። አንተስ በየትኞቹ በረከቶች ላይ ማተኮር ትችላለህ? ያወጣኸው ግብ ከመጽሐፍ ቅዱስ ንባብ ወይም ከጸሎት ጋር የተያያዘ ከሆነ ግብህ ላይ መድረስህ ከይሖዋ ጋር ያለህን ዝምድና የሚያጠናክርልህ እንዴት እንደሆነ አስብ። (መዝ. 145:18, 19) ግብህ አንድን ክርስቲያናዊ ባሕርይ ማዳበር ከሆነ ደግሞ ይህ ባሕርይ ከሌሎች ጋር ያለህን ዝምድና የሚያሻሽለው እንዴት እንደሆነ ለማሰብ ሞክር። (ቆላ. 3:14) ግብህ ላይ ለመድረስ የሚያነሳሱህን ምክንያቶች በሙሉ ዘርዝረህ ለምን አትጽፍም? ከዚያም አልፎ አልፎ ዝርዝሩን ተመልከት። ቀደም ሲል የተጠቀሰው ቶማስ እንዲህ ብሏል፦ “አንድ ግብ ላይ ለመድረስ የሚያነሳሱ ብዙ ምክንያቶች ካሉኝ ግቤ ላይ ለመድረስ ይበልጥ ጥረት አደርጋለሁ።”

 7. ሁልዮ እና ባለቤቱ ግባቸው ላይ ለመድረስ የረዳቸው ምንድን ነው?

7 ግብህ ላይ እንድትደርስ ከሚያበረታቱህ ሰዎች ጋር ጊዜ አሳልፍ። (ምሳሌ 13:20) ሁልዮ እና ባለቤቱ አገልግሎታቸውን ለማስፋት ባወጡት ግብ ላይ ለመድረስ ምን እንደረዳቸው እስቲ እንመልከት። ሁልዮ እንዲህ ብሏል፦ “ግባችን ላይ እንድንደርስ የሚያበረታቱን ጓደኞች መረጥን። ስለ ግባችንም ከእነሱ ጋር እንነጋገር ነበር። ብዙዎቹ ተመሳሳይ ግቦች ላይ መድረስ ስለቻሉ ጠቃሚ ምክር ሰጥተውናል። በተጨማሪም ጓደኞቻችን ዕቅዳችን እንዴት እየሄደ እንደሆነ ይጠይቁናል፤ እንዲሁም የሚያስፈልገንን ማበረታቻ ይሰጡናል።”






ተነሳሽነት ስናጣ




[image: ቀደም ሲል የታየው ሰው ጀልባውን ሲቀዝፍ።]

ግብህ ላይ ለመድረስ ጥረት አድርግ (አንቀጽ 8⁠ን ተመልከት)





 8. ግባችን ላይ ለመድረስ የምንሠራው ተነሳሽነት ሲኖረን ብቻ ከሆነ ውጤቱ ምን ሊሆን ይችላል? (ሥዕሉንም ተመልከት።)

8 እውነቱን እንነጋገር ከተባለ፣ ሁላችንም ተነሳሽነት የምናጣበት ጊዜ ይኖራል። እንዲህ ያለ ሁኔታ ሲያጋጥመን ግባችን ላይ ለመድረስ ጥረት ማድረጋችንን እናቆማለን ማለት ነው? በፍጹም። ነገሩን በምሳሌ ለማስረዳት፣ ኃይለኛ ነፋስ ካለ አንድ ጀልባ በቀላሉ ወደቡ ጋ መድረስ ይችላል። ይሁንና የነፋሱ ኃይል ሊቀያየር ይችላል። እንዲያውም አንዳንድ ጊዜ ምንም ነፋስ ላይኖር ይችላል። ታዲያ ይህ ማለት መርከበኛው ወደፊት መጓዝ አይችልም ማለት ነው? እንደዚያ ማለት አይደለም። ለምሳሌ አንዳንድ ጀልባዎች ሞተር፣ ሌሎች ደግሞ መቅዘፊያ አላቸው። መርከበኛው እነዚህን ነገሮች ተጠቅሞ ወደቡ ጋ መድረስ ይችላል። የእኛም ተነሳሽነት እንደ ነፋሱ መጠኑ ሊቀያየር ይችላል። አንዳንድ ጊዜ ደግሞ ግባችን ላይ ለመሥራት ያለን ተነሳሽነት ጨርሶ ሊጠፋ ይችላል። ግባችን ላይ ለመድረስ ጥረት የምናደርገው ተነሳሽነት ሲኖረን ብቻ ከሆነ ግባችን ላይ ላንደርስ እንችላለን። ሆኖም መርከበኛው ወደቡ ላይ ለመድረስ ሌሎች መንገዶችን እንደሚፈልግ ሁሉ እኛም ተነሳሽነት ባይኖረንም እንኳ ግባችን ላይ ለመድረስ ጥረት ማድረግ እንችላለን። እንዲህ ማድረግ ራስን መገሠጽ ቢጠይቅም ውጤቱ የሚክስ ይሆናል። ተነሳሽነት ስናጣ ምን ማድረግ እንዳለብን ከመነጋገራችን በፊት አንድ ጥያቄ ለመመለስ እንሞክር።

 9. አንድ ግብ ላይ ለመድረስ ተነሳሽነት ባይኖረንም እንኳ እዚያ ግብ ላይ ለመድረስ ጥረት ማድረጋችን ስህተት ነው? አብራራ።

9 ይሖዋ በደስታና በፈቃደኝነት እንድናገለግለው ይፈልጋል። (መዝ. 100:2፤ 2 ቆሮ. 9:7) ታዲያ አንድ መንፈሳዊ ግብ ላይ ለመድረስ ተነሳሽነቱ ከሌለን ጥረት ማድረጋችንን መቀጠላችን ተገቢ ነው? ሐዋርያው ጳውሎስን እንደ ምሳሌ እንውሰድ። ጳውሎስ “ሰውነቴን አጥብቄ እየገሠጽኩ እንደ ባሪያ እንዲገዛልኝ አደርገዋለሁ” ብሏል። (1 ቆሮ. 9:25-27 ግርጌ) ጳውሎስ ይሖዋ የሚጠብቅበትን ነገር ለማድረግ ተነሳሽነት ባይኖረውም እንኳ ራሱን አስገድዶ ትክክለኛውን ነገር አድርጓል። ታዲያ ይሖዋ ጳውሎስ ባደረገው ነገር ተደስቷል? በሚገባ! በተጨማሪም ላደረገው ጥረት ይሖዋ ባርኮታል።—2 ጢሞ. 4:7, 8

10. ተነሳሽነት ባይኖረንም እንኳ አንድ ግብ ላይ ለመድረስ ጥረት ማድረጋችን ምን ጥቅም ይኖረዋል?

10 እኛም ተነሳሽነት ባይኖረንም እንኳ አንድ ግብ ላይ ለመድረስ ጥረት ስናደርግ ይሖዋ ይደሰታል። አንድ ግብ ላይ ለመድረስ የምንጣጣረው ለዚያ ነገር ባለን ፍቅር ተነሳስተን ባይሆንም እንኳ ለእሱ ባለን ፍቅር ተነሳስተን እንደሆነ ስለሚያውቅ ይደሰትብናል። ይሖዋ ጳውሎስን እንደባረከው ሁሉ እኛም ጥረት በማድረጋችን ይባርከናል። (መዝ. 126:5) የይሖዋን በረከት ስናጣጥም ደግሞ ተነሳሽነታችን እየጨመረ ሊሄድ ይችላል። በፖላንድ የምትኖር ሉሲና የተባለች እህት እንዲህ ብላለች፦ “አንዳንድ ጊዜ፣ በተለይ ሲደክመኝ አገልግሎት ለመውጣት ፍላጎት አይኖረኝም። ያም ቢሆን አገልግሎት ከወጣሁ በኋላ የሚሰማኝ ደስታ በእጅጉ የሚክስ ነው።” እንግዲያው ተነሳሽነት ስናጣ ምን ማድረግ እንደምንችል እንመልከት።

11. ይሖዋ ራሳችንን መግዛት እንድንችል የሚረዳን እንዴት ነው?

11 ራስህን መግዛት እንድትችል ጸልይ። ራስን መግዛት፣ ስሜትንና ድርጊትን የመቆጣጠር ችሎታ ነው። አብዛኛውን ጊዜ፣ ራስን መግዛት መጥፎ ነገር ከማድረግ መታቀብን ያመለክታል። ይሁንና ጥሩ ነገር ለማድረግም ራስን መግዛት ያስፈልገናል። በተለይ ያ ነገር ከባድ ከሆነ ወይም ተነሳሽነት ካጣን ራሳችንን መግዛታችን አስፈላጊ ነው። ራስን መግዛት የአምላክ መንፈስ ፍሬ ገጽታ እንደሆነ አትዘንጋ። በመሆኑም ይህን አስፈላጊ ባሕርይ ማዳበር እንድትችል መንፈስ ቅዱስን እንዲሰጥህ ይሖዋን ጠይቀው። (ሉቃስ 11:13፤ ገላ. 5:22, 23) ቀደም ሲል የተጠቀሰው ዴቪድ ጸሎት የረዳው እንዴት እንደሆነ ተናግሯል። የግል ጥናቱን ቋሚ ማድረግ ፈልጎ ነበር። እንዲህ ብሏል፦ “ይሖዋ ራሴን መግዛት እንድችል እንዲረዳኝ ጸለይኩ። በእሱ እርዳታ ጥሩ የጥናት ፕሮግራም ማውጣትና የግል ጥናቴን ቋሚ ማድረግ ችያለሁ።”

12. በመክብብ 11:4 ላይ የሚገኘው መሠረታዊ ሥርዓት ከመንፈሳዊ ግቦች ጋር በተያያዘ የሚሠራው እንዴት ነው?

12 ሁኔታዎች ሙሉ በሙሉ እስኪስተካከሉ አትጠብቅ። በዚህ ዓለም ውስጥ ሁሉ ነገር ሊስተካከልልን እንደማይችል የታወቀ ነው። ሁሉ ነገር እስኪስተካከል ከጠበቅን ግባችን ላይ ፈጽሞ ላንደርስ እንችላለን። (መክብብ 11:4⁠ን አንብብ።) ዴንዬል የተባለ ወንድም እንዲህ ብሏል፦ “ሁሉም ነገር ሊስተካከል አይችልም። ማድረግ የምንችለው ከሁሉ የተሻለ ነገር ዝም ብሎ መጀመር ነው።” በኡጋንዳ የሚኖር ፖል የተባለ ወንድም ዛሬ ነገ እንዳንል የሚያነሳሳንን ሌላ ምክንያት ሲገልጽ እንዲህ ብሏል፦ “ተፈታታኝ ሁኔታዎች እያሉም ጥረት ማድረግ ስንጀምር ይሖዋ እንዲባርከን አጋጣሚ እንሰጠዋለን።”—ሚል. 3:10

13. ከትናንሽ ግቦች መጀመር ምን ጥቅም አለው?

13 በትንሹ ጀምር። ግባችን ላይ መድረስ በጣም አስቸጋሪ እንደሆነ ከተሰማን ተነሳሽነታችን ሊጠፋ ይችላል። የአንተም ሁኔታ እንደዚያ ከሆነ ግብህን በትንሽ በትንሹ ልትከፋፍለው ትችል ይሆን? ለምሳሌ ግብህ አንድ ክርስቲያናዊ ባሕርይ ማዳበር ከሆነ መጀመሪያ ላይ ይህን ባሕርይ በትናንሽ መንገዶች ለማንጸባረቅ ለምን አትሞክርም? ግብህ መጽሐፍ ቅዱስን አንብቦ መጨረስ ከሆነ ደግሞ ለጥቂት ደቂቃዎች ብቻ በማንበብ ለምን አትጀምርም? በመግቢያው ላይ የተጠቀሰው ቶማስ መጽሐፍ ቅዱስን በአንድ ዓመት አንብቦ ለመጨረስ ተቸግሮ ነበር። እንዲህ ብሏል፦ “በዚህ ፍጥነት ማንበብ እንደማልችል ተገነዘብኩ። ስለዚህ ሌላ ሙከራ አደረግኩ። በዚህ ጊዜ ግን በየቀኑ ጥቂት አንቀጾችን አንብቤ ለማሰላሰል ግብ አወጣሁ። በመሆኑም ንባቤ አስደሳች እየሆነልኝ መጣ።” ቶማስ ከንባቡ የሚያገኘው ደስታ እየጨመረ ሲመጣ ረዘም ላለ ጊዜ ማንበብ ጀመረ። ውሎ አድሮ መጽሐፍ ቅዱስን አንብቦ መጨረስ ቻለ።*






እንቅፋት ቢያጋጥምህ ተስፋ አትቁረጥ


14. ምን ዓይነት እንቅፋቶች ሊያጋጥሙን ይችላሉ?

14 የሚያሳዝነው፣ ምንም ያህል ተነሳሽነትም ሆነ ራስን የመግዛት ችሎታ ቢኖረን እንቅፋት ሊያጋጥመን ይችላል። ለምሳሌ “ያልተጠበቁ ክስተቶች” ግባችን ላይ ለመሥራት የመደብነውን ጊዜ ሊሻሙብን ይችላሉ። (መክ. 9:11) ተስፋ የሚያስቆርጥና ጉልበታችንን የሚያዳክም ፈተና ሊያጋጥመን ይችላል። (ምሳሌ 24:10) ፍጹም ያልሆነው ሥጋችን ከግባችን ጋር የሚቃረን ድርጊት እንድንፈጽም ሊያደርገን ይችላል። (ሮም 7:23) ወይም ደግሞ ሊደክመን ይችላል። (ማቴ. 26:43) ታዲያ የሚያጋጥመንን እንቅፋት ወይም ያልተጠበቀ ሁኔታ ለመወጣት ምን ይረዳናል?

15. እንቅፋት ካጋጠመን ግባችን ላይ መድረስ አንችልም ማለት ነው? አብራራ። (መዝሙር 145:14)

15 እንቅፋት አጋጥሞሃል ማለት ግብህ ላይ መድረስ አትችልም ማለት እንዳልሆነ አስታውስ። መጽሐፍ ቅዱስ አስቸጋሪ ሁኔታዎች በተደጋጋሚ ሊያጋጥሙን እንደሚችሉ ይናገራል። ያም ቢሆን በይሖዋ እርዳታ መልሰን መነሳት እንደምንችል በግልጽ ይናገራል። (መዝሙር 145:14⁠ን አንብብ።) ቀደም ሲል የተጠቀሰው ፊሊፕ ስኬትን የሚለካው እንዴት እንደሆነ ሲገልጽ እንዲህ ብሏል፦ “ስኬታማ መሆን አለመሆኔ የተመካው ምን ያህል ጊዜ ወድቄያለሁ በሚለው ላይ አይደለም። ከዚህ ይልቅ ስኬታማነቴ የተመካው ምን ያህል ጊዜ ተነስቼ ወደፊት መጓዜን ቀጥያለሁ በሚለው ላይ ነው።” ቀደም ሲል የተጠቀሰው ዴቪድ እንዲህ ብሏል፦ “እንቅፋቶችንና ያልተጠበቁ ሁኔታዎችን የምመለከታቸው ግቤ ላይ ከመድረስ እንደሚያግዱኝ ነገሮች አድርጌ ሳይሆን ለይሖዋ ያለኝን ፍቅር ለማሳየት እንደሚያስችሉ አጋጣሚዎች አድርጌ ነው።” በእርግጥም፣ እንቅፋት ቢያጋጥምህም እንኳ ግብህ ላይ መሥራትህን መቀጠልህ ይሖዋን ማስደሰት እንደምትፈልግ ያሳያል። ይሖዋ ግብህ ላይ ለመድረስ ጥረት ማድረግህን እንደቀጠልክ ሲመለከት ምንኛ ይደሰት ይሆን!

16. ካጋጠመን እንቅፋት ምን ትምህርት ልናገኝ እንችላለን?

16 ካጋጠመህ እንቅፋት ትምህርት ውሰድ። እንቅፋቱ ያጋጠመህ ለምን እንደሆነ አስብ፤ ከዚያም ‘ለቀጣዩ ጊዜ እንዲህ ዓይነት እንቅፋት እንዳያጋጥመኝ ምን ማድረግ እችላለሁ?’ ብለህ ራስህን ጠይቅ። (ምሳሌ 27:12) እርግጥ ነው፣ አንዳንድ ጊዜ እንቅፋቶች ያወጣነው ግብ ምክንያታዊ እንዳልነበረ ሊያሳዩ ይችላሉ። እንዲህ ያለ ሁኔታ አጋጥሞህ ከሆነ ግብህን መለስ ብለህ በማጤን አሁን ካለህበት ሁኔታ አንጻር እዚህ ግብ ላይ መድረስ ትችል እንደሆነና እንዳልሆነ ገምግም።* ከአቅምህ በላይ የሆነ ግብ ላይ መድረስ ስላቃተህ ይሖዋ አያዝንብህም።—2 ቆሮ. 8:12

17. እስካሁን የደረስንባቸውን ግቦች ማስታወስ ያለብን ለምንድን ነው?

17 እስካሁን የደረስክባቸውን ግቦች አስታውስ። መጽሐፍ ቅዱስ ‘አምላክ ሥራችሁን በመርሳት ፍትሕ አያዛባም’ ይላል። (ዕብ. 6:10) አንተም ብትሆን ልትረሳ አይገባም። ከዚህ ቀደም ስላከናወንካቸው ነገሮች አስብ። ለምሳሌ ከይሖዋ ጋር ወዳጅነት መሥርተሃል፤ ለሌሎች ስለ እሱ መናገር ጀምረሃል፤ እንዲሁም ተጠምቀሃል። እስካሁን ድረስ እድገት ማድረግና የተለያዩ መንፈሳዊ ግቦች ላይ መድረስ እንደቻልክ ሁሉ አሁንም እድገት ማድረግህን መቀጠልና ያወጣኸው ግብ ላይ መድረስ ትችላለህ።—ፊልጵ. 3:16



[image: ያው ሰው ጀልባ ውስጥ ሆኖ ዶልፊኖች ሲዋኙና ፀሐይዋ ስትጠልቅ ሲመለከት።]

በጉዞው ተደሰት (አንቀጽ 18⁠ን ተመልከት)





18. ግባችን ላይ ለመድረስ ጥረት ስናደርግ ምን ማድረግ ይኖርብናል? (ሥዕሉንም ተመልከት።)

18 አንድ መርከበኛ ወደቡ ላይ እንደሚደርስ ሁሉ አንተም በይሖዋ እርዳታ ግብህ ላይ መድረስ ትችላለህ። ይሁንና ብዙዎቹ መርከበኞች የሚያስደስታቸው ወደቡ ላይ መድረሳቸው ብቻ አይደለም፤ ጉዞውንም ይወዱታል። አንተም በተመሳሳይ መንፈሳዊ ግብህ ላይ ለመድረስ ጥረት ስታደርግ እግረ መንገድህን የይሖዋን በረከትና እርዳታ በማስተዋል ደስታ ማግኘት ትችላለህ። (2 ቆሮ. 4:7) ተስፋ ካልቆረጥክ ተጨማሪ በረከቶችንም ታገኛለህ።—ገላ. 6:9







አንድ መንፈሳዊ ግብ ላይ ለመድረስ ጥረት ስናደርግ . . .


	  ተነሳሽነታችንን ለማሳደግ ምን ማድረግ እንችላለን?



	  ተነሳሽነት ስናጣ ምን ማድረግ እንችላለን?



	  የሚያጋጥሙንን እንቅፋቶች እንዴት ልንመለከታቸው ይገባል?









መዝሙር 126 ነቅተህ ኑር፣ ጸንተህ ቁም፣ በርታ

^  መንፈሳዊ ግብ እንድናወጣ ሁልጊዜ እንበረታታለን። ሆኖም ጠቃሚ ግብ ብናወጣም እንኳ ግባችን ላይ መድረስ ከባድ ቢሆንብንስ? ይህ ርዕስ፣ ግቦቻችን ላይ ለመድረስ የሚረዱ ጠቃሚ ምክሮች ይሰጠናል።


^  ተጨማሪ ማብራሪያ፦ መንፈሳዊ ግብ የሚባለው ይሖዋን ይበልጥ በተሟላ ሁኔታ ለማገልገልና እሱን ለማስደሰት ስንል ለማሻሻል ወይም ለማሳካት የምንጣጣረው ማንኛውም ነገር ነው። ለምሳሌ አንድን ክርስቲያናዊ ባሕርይ ለማዳበር ወይም እንደ መጽሐፍ ቅዱስ ንባብ፣ የግል ጥናት ወይም የመስክ አገልግሎት ካሉ የአምልኳችን ገጽታዎች ጋር በተያያዘ ማሻሻያ ለማድረግ ግብ ልናወጣ እንችላለን።


^  በቲኦክራሲያዊ የአገልግሎት ትምህርት ቤት ከሚሰጠው ሥልጠና ተጠቀም ገጽ 10-11 አን. 4⁠ን ተመልከት።


^  ተጨማሪ መረጃ ለማግኘት በሐምሌ 15, 2008 መጠበቂያ ግንብ ላይ የወጣውን “ከራሳችን በምንጠብቀው ነገር ምክንያታዊ በመሆን ደስታ ማግኘት” የሚለውን ርዕስ ተመልከት።






^ (ገላ. 6:9) ካልታከትን* ጊዜው ሲደርስ ስለምናጭድ ተስፋ ቆርጠን መልካም ሥራ መሥራታችንን አንተው።

ወይም “ተስፋ ካልቆረጥን።”


^  (መዝ. 103:14) እሱ እንዴት እንደተሠራን በሚገባ ያውቃልና፤ አፈር መሆናችንን ያስታውሳል።



^  (ሚክ. 6:8) ሰው ሆይ፣ መልካም የሆነውን ነግሮሃል። ይሖዋ ከአንተ የሚፈልገው ምንድን ነው? ፍትሕን እንድታደርግ፣* ታማኝነትን እንድትወድና* ልክህን አውቀህ ከአምላክህ ጋር እንድትሄድ ብቻ ነው!

ወይም “ትክክል የሆነውን ነገር እንድታደርግ።”
ወይም “ደግነትና ታማኝነት የሚንጸባረቅበት ፍቅር እንድታሳይና።” ቃል በቃል “ታማኝ ፍቅርን እንድትወድና።”


^ (ፊልጵ. 2:13) ለተግባር የሚያነሳሳ ፍላጎት እንዲያድርባችሁም ሆነ ኃይል እንድታገኙ በማድረግ እሱ ደስ ለሚሰኝበት ነገር ብርታት የሚሰጣችሁ አምላክ ነውና።



^  (ፊልጵ. 2:13) ለተግባር የሚያነሳሳ ፍላጎት እንዲያድርባችሁም ሆነ ኃይል እንድታገኙ በማድረግ እሱ ደስ ለሚሰኝበት ነገር ብርታት የሚሰጣችሁ አምላክ ነውና።



^  (መዝ. 143:5) የጥንቱን ዘመን አስታውሳለሁ፤ ባከናወንካቸው ነገሮች ሁሉ ላይ አሰላስላለሁ፤ የእጆችህን ሥራ በታላቅ ጉጉት አውጠነጥናለሁ።*

ወይም “አጠናለሁ።”


^  (1 ቆሮ. 15:9, 10) እኔ የአምላክን ጉባኤ አሳድድ ስለነበር ከሐዋርያት ሁሉ የማንስና ሐዋርያ ተብዬ ልጠራ የማይገባኝ ነኝ። 10 ሆኖም አሁን የሆንኩትን ለመሆን የበቃሁት በአምላክ ጸጋ ነው። አምላክ ለእኔ ያሳየው ጸጋም ከንቱ ሆኖ አልቀረም፤ እንዲያውም ከሁሉም የበለጠ በትጋት ሠርቻለሁ፤ ይሁንና ይህን ያደረገው ከእኔ ጋር ያለው የአምላክ ጸጋ ነው እንጂ እኔ አይደለሁም።



^  (1 ጢሞ. 1:12-14) ለአገልግሎቱ በመሾም ታማኝ አድርጎ ስለቆጠረኝ ኃይል የሰጠኝን ጌታችን ክርስቶስ ኢየሱስን አመሰግናለሁ፤ 13 ምንም እንኳ ቀደም ሲል አምላክን የምሳደብ፣ አሳዳጅና እብሪተኛ የነበርኩ ብሆንም ይህን አድርጎልኛል። ደግሞም ባለማወቅና ባለማመን ስላደረግኩት፣ ምሕረት ተደርጎልኛል። 14 የጌታችን ጸጋም ከእምነት እንዲሁም የክርስቶስ ኢየሱስ ተከታይ በመሆኔ ምክንያት ካገኘሁት ፍቅር ጋር እጅግ ተትረፍርፎልኛል።



^  (መዝ. 116:12) ላደረገልኝ መልካም ነገር ሁሉ ለይሖዋ ምን እመልስለታለሁ?



^  (መዝ. 145:18, 19) ይሖዋ ለሚጠሩት ሁሉ፣ በእውነት* ለሚጠሩት ሁሉ ቅርብ ነው። 19 የሚፈሩትን ሰዎች ፍላጎት ያረካል፤ እርዳታ ለማግኘት የሚያሰሙትንም ጩኸት ይሰማል፤ ደግሞም ይታደጋቸዋል።

ወይም “በቅንነት።”


^  (ቆላ. 3:14) ይሁንና በእነዚህ ነገሮች ሁሉ ላይ ፍቅርን ልበሱ፤ ፍቅር ፍጹም የሆነ የአንድነት ማሰሪያ ነውና።



^  (ምሳሌ 13:20) ከጥበበኞች ጋር የሚሄድ ጥበበኛ ይሆናል፤ ከሞኞች ጋር የሚገጥም ግን ጉዳት ይደርስበታል።



^  (መዝ. 100:2) ይሖዋን በደስታ አገልግሉት። በእልልታ ወደ ፊቱ ቅረቡ።



^  (2 ቆሮ. 9:7) አምላክ በደስታ የሚሰጠውን ሰው ስለሚወድ እያንዳንዱ ሰው ቅር እያለው* ወይም ተገዶ ሳይሆን በልቡ ያሰበውን ይስጥ።

ወይም “ያለፍላጎቱ።”


^  (1 ቆሮ. 9:25-27) በውድድር የሚሳተፍ ማንኛውም ሰው* በሁሉም ነገር ራሱን ይገዛል። እነሱ ይህን የሚያደርጉት የሚጠፋውን አክሊል ለማግኘት ሲሆን እኛ ግን የማይጠፋውን አክሊል ለማግኘት ነው። 26 ስለዚህ እኔ ያለግብ አልሮጥም፤ ቡጢ የምሰነዝረውም አየር ለመምታት አይደለም፤ 27 ከዚህ ይልቅ ለሌሎች ከሰበክሁ በኋላ እኔ ራሴ በሆነ መንገድ ተቀባይነት እንዳላጣ* ሰውነቴን እየጎሰምኩ* እንደ ባሪያ እንዲገዛልኝ አደርገዋለሁ።

ወይም “አትሌት።”
ወይም “ብቃቱን እንዳላጓድል።”
ወይም “እየቀጣሁ፤ አጥብቄ እየገሠጽኩ።”


^  (2 ጢሞ. 4:7, 8) መልካሙን ገድል ተጋድያለሁ፤ ሩጫውን ጨርሻለሁ፤ እምነትን ጠብቄአለሁ። 8 ከዚህ በኋላ የጽድቅ አክሊል ተዘጋጅቶ ይጠብቀኛል፤ ጻድቅ ፈራጅ የሆነው ጌታ በፍርድ ቀን ይህን እንደ ሽልማት አድርጎ ይሰጠኛል፤ ይሁንና ለእኔ ብቻ ሳይሆን የእሱን መገለጥ ለሚናፍቁ ሁሉ ነው።



^  (መዝ. 126:5) በእንባ የሚዘሩ፣ በእልልታ ያጭዳሉ።



^  (ሉቃስ 11:13) ታዲያ እናንተ ክፉዎች ሆናችሁ ሳለ ለልጆቻችሁ መልካም ስጦታ መስጠት ካወቃችሁ በሰማይ ያለው አባትማ ለሚለምኑት መንፈስ ቅዱስን እንዴት አብልጦ አይሰጣቸው!”



^  (ገላ. 5:22, 23) በሌላ በኩል ግን የመንፈስ ፍሬ ፍቅር፣ ደስታ፣ ሰላም፣ ትዕግሥት፣ ደግነት፣ ጥሩነት፣ እምነት፣ 23 ገርነት፣* ራስን መግዛት ነው። እንዲህ ያሉትን ነገሮች የሚከለክል ሕግ የለም።

“ልዝብ፤ ለስላሳ፤ ሸካራ ያልሆነ” የሚል ትርጉም አለው።


^ (መክ. 11:4) ነፋስን የሚጠባበቅ አይዘራም፤ ደመናትንም የሚመለከት አያጭድም።



^  (መክ. 11:4) ነፋስን የሚጠባበቅ አይዘራም፤ ደመናትንም የሚመለከት አያጭድም።



^  (ሚል. 3:10) በቤቴ ውስጥ እህል እንዲኖር አሥራቱን* ሁሉ ወደ ጎተራው አስገቡ” ይላል የሠራዊት ጌታ ይሖዋ፤ “የሰማያትን መስኮቶች ከፍቼ ማስቀመጫ እስክታጡ ድረስ የተትረፈረፈ በረከት ባላፈስላችሁ፣* እስቲ በዚህ ፈትኑኝ።”

ወይም “አንድ አሥረኛውን።”
ቃል በቃል “ባልገለብጥላችሁ።”


^  (መክ. 9:11) እኔም ከፀሐይ በታች ሌላ ነገር ተመለከትኩ፤ ፈጣኖች በውድድር ሁልጊዜ አያሸንፉም፤ ኃያላን በውጊያ ሁልጊዜ ድል አይቀናቸውም፤ ጥበበኞች ሁልጊዜ ምግብ አያገኙም፤ አስተዋዮች ሁልጊዜ ሀብት አያገኙም፤ እውቀት ያላቸው ሰዎችም ሁልጊዜ ስኬታማ አይሆኑም፤ ምክንያቱም ሁሉም መጥፎ ጊዜና ያልተጠበቁ ክስተቶች* ያጋጥሟቸዋል።

ወይም “ያልታሰቡ ገጠመኞች።”


^  (ምሳሌ 24:10) በመከራ ቀን* ተስፋ የምትቆርጥ ከሆነ ጉልበትህ እጅግ ይዳከማል።

ወይም “በችግር ጊዜ።”


^  (ሮም 7:23) በሰውነቴ* ውስጥ ግን ከአእምሮዬ ሕግ ጋር የሚዋጋውንና በሰውነቴ* ውስጥ ላለው የኃጢአት ሕግ ምርኮኛ አድርጎ የሚሰጠኝን ሌላ ሕግ አያለሁ።

ቃል በቃል “በአካል ክፍሎቼ።”
ቃል በቃል “በአካል ክፍሎቼ።”


^  (ማቴ. 26:43) ዳግመኛም ተመልሶ ሲመጣ እንቅልፍ ተጫጭኗቸው ስለነበር ተኝተው አገኛቸው።



^ (መዝ. 145:14) ይሖዋ ሊወድቁ የተቃረቡትን ሁሉ ይደግፋል፤ ያጎነበሱትንም ሁሉ ቀና ያደርጋል።



^  (መዝ. 145:14) ይሖዋ ሊወድቁ የተቃረቡትን ሁሉ ይደግፋል፤ ያጎነበሱትንም ሁሉ ቀና ያደርጋል።



^  (ምሳሌ 27:12) ብልህ ሰው አደጋ አይቶ ይሸሸጋል፤ ተሞክሮ የሌለው ሰው ግን ዝም ብሎ ይሄዳል፤ መዘዙንም ይቀበላል።*

ወይም “ይቀጣልም።”


^  (2 ቆሮ. 8:12) ለመስጠት ፈቃደኝነቱ ካለ ስጦታው ይበልጥ ተቀባይነት የሚኖረው አንድ ሰው ባለው መጠን ሲሰጥ እንጂ በሌለው መጠን ሲሰጥ አይደለምና።



^  (ዕብ. 6:10) አምላክ ቅዱሳንን በማገልገልም* ሆነ ወደፊትም ማገልገላችሁን በመቀጠል የምታከናውኑትን ሥራ እንዲሁም ለስሙ ያሳያችሁትን ፍቅር በመርሳት ፍትሕ አያዛባም።

ወይም “በመርዳትም።”


^  (ፊልጵ. 3:16) ያም ሆነ ይህ ምንም ያህል እድገት ያደረግን ብንሆን በዚሁ መንገድ በአግባቡ ወደፊት መጓዛችንን እንቀጥል።



^  (2 ቆሮ. 4:7) ይሁን እንጂ ከሰብዓዊ ኃይል በላይ የሆነው ኃይል ከእኛ ሳይሆን ከአምላክ የመነጨ መሆኑ ይታወቅ ዘንድ ይህ ውድ ሀብት በሸክላ ዕቃ ውስጥ አለን።



^  (ገላ. 6:9) ካልታከትን* ጊዜው ሲደርስ ስለምናጭድ ተስፋ ቆርጠን መልካም ሥራ መሥራታችንን አንተው።

ወይም “ተስፋ ካልቆረጥን።”







ለጥናት የሚረዱ ሐሳቦች




የመጠበቂያ ግንብ የኢንተርኔት ቤተ መጻሕፍት ላይ የሚገኙ ማመሣከሪያዎች


ማመሣከሪያ ጽሑፎቻችን ስለተለያዩ ርዕሰ ጉዳዮች ለመማር ይረዱሃል። ኢንተርኔት ላይ ከሚገኙ ማመሣከሪያዎች መካከል በአማርኛ የምርምር መርጃ መሣሪያ ለይሖዋ ምሥክሮች፣ በሌሎች በርካታ ቋንቋዎች ደግሞ የቃላት መፍቻ፣ ቅዱሳን ጽሑፎችን ጠለቅ ብሎ ማስተዋል እና የመጠበቂያ ግንብ ማኅበር ጽሑፎች ማውጫ ይገኙበታል።

የመጠበቂያ ግንብ የኢንተርኔት ቤተ መጻሕፍት ላይ ያለው መፈለጊያ ማመሣከሪያዎችን ለመጠቀም ይረዳሃል። በመፈለጊያ ሣጥኑ ላይ መጻፍ ስትጀምር ከሣጥኑ በታች አማራጭ ቃላት ይመጣሉ። ቃሉ በማመሣከሪያ ጽሑፎች ውስጥ የሚገኝ ከሆነ ከቃሉ አጠገብ “ርዕሰ ጉዳይ” የሚል ይኖራል።

ሞክረው፦ በመፈለጊያ ሣጥኑ ውስጥ “ይሖዋ” ብለህ ጻፍ (ሀ)። ከታች ከሚመጡት ዝርዝሮች መካከል “ይሖዋ” ከሚለው ቃል አጠገብ “ርዕሰ ጉዳይ” የሚል ያለበትን ምረጥ (ለ)። በተለያዩ ማመሣከሪያ ጽሑፎች ውስጥ የሚገኙ የፍለጋ ውጤቶች ይመጡልሃል።









[image: “የመጠበቂያ ግንብ የኢንተርኔት ቤተ መጻሕፍት” ላይ ያለው መፈለጊያ። “ሀ” የሚለው በመፈለጊያው ውስጥ የተጻፈውን ቃል ያመለክታል። “ለ” የሚለው ከአማራጩ አጠገብ “ርዕሰ ጉዳይ” የሚል ያለበትን ያመለክታል።]

^ ***sjj መዝ. 45 በልቤ የማሰላስለው ነገር***
መዝሙር 45
በልቤ የማሰላስለው ነገር
(መዝሙር 19:14)
1. በልቤ ’ማሰላስለው፣
ቀኑን ሙሉ የማስበው፣
አንተን ከልብ ያስደስትህ፤
ሁሌም ያጽናኝ በመንገድህ።
ችግር፣ ሐሳብ ሲያስጨንቀኝ፣
ሌሊት እንቅልፌን ሲነሳኝ፣
ያኔ ስላንተ ላውጠንጥን፤
ቀና ሐሳብ እንዲኖረኝ።
2. ንጹሕ፣ እውነት የሆነውን፣
በጎ ነገር ያለበትን፣
ስለ ’ነዚህ ማሰብ ሁሌ፣
ሰላም ’ሚሰጥ ይሁን ለኔ።
አንተ ሐሳብህ ድንቅ ነው፤
ቁጥሩስ ምንኛ ብዙ ነው!
ይህን አሰላስላለሁ፤
ትኩረቴም በ’ነዚህ ላይ ነው።
(በተጨማሪም መዝ. 49:3⁠፤ 63:6⁠፤ 139:17, 23⁠ን፣ ፊልጵ. 4:7, 8⁠ን እና 1 ጢሞ. 4:15⁠ን ተመልከት።)



^ ***sjj መዝ. 42 የአምላክ አገልጋይ ጸሎት***
መዝሙር 42
የአምላክ አገልጋይ ጸሎት
(ኤፌሶን 6:18)
1. ሉዓላዊው ይሖዋ አምላክ ሆይ፣
ክቡር ስምህ የተቀደሰ ይሁን።
ሁሉን ቻይ ነህ፤ ምን ይሳንሃል?
ስለ መንግሥትህ እንጸልያለን።
ያንተ መንግሥት ይምጣልን፤
በረከት ያፍስስልን።
2. አባታችን፣ ምስጋና ይድረስህ፤
ደግነትህ፣ ብዙ ነው በረከትህ።
ሕይወትን፣ ብርሃንን ፈጥረሃል፤
ጥበብ፣ ማስተዋል ካንተ ይገኛል።
ይገባሃል ውዳሴ፤
’ናመስግንህ ሁልጊዜ።
3. የዚህ ዓለም መከራው ብዙ ነው፤
መጽናኛ ግን ካንተ ነው ’ምናገኘው።
ሸክማችንን ተቀበለን፤
ጥንካሬ፣ ድፍረት ’ባክህ ስጠን።
ታማኝ እንድንሆን እርዳን፤
ልመናችንን ስማን።
(በተጨማሪም መዝ. 36:9⁠፤ 50:14⁠ን፣ ዮሐ. 16:33⁠ን እና ያዕ. 1:5⁠ን ተመልከት።)









^ ***sjj መዝ. 41 እባክህ ጸሎቴን ስማ***
መዝሙር 41
እባክህ ጸሎቴን ስማ
(መዝሙር 54)
1. ይሖዋ ’ባት፣ እባክህ ስማኝ።
አምላኬ ነህ፤ እኔም ያንተ ነኝ።
ስምህ ታላቅ፣ ወደር ’ማያገኝ።
(አዝማች)
ደጉ አምላኬ፣ ’ባክህ ስማኝ።
2. ላመስግንህ ለዛሬዋ ቀን።
ሕይወት ሰጥተህ፣ መራህ መንገዴን።
ደስ ብሎኛል፣ በእቅፍህ ነኝ።
(አዝማች)
ደጉ አምላኬ፣ ’ባክህ ስማኝ።
3. እጓጓለሁ መልካም ማድረግን።
ምራኝ ልሂድ፣ በአንተ ብርሃን።
ችግሮቼን ልቋቋም እርዳኝ።
(አዝማች)
ደጉ አምላኬ፣ ’ባክህ ስማኝ።
(በተጨማሪም ዘፀ. 22:27⁠ን፣ መዝ. 106:4⁠ን እና ያዕ. 5:11⁠ን ተመልከት።)



^ ***sjj መዝ. 46 ይሖዋ እናመሰግንሃለን***
መዝሙር 46
ይሖዋ እናመሰግንሃለን
(1 ተሰሎንቄ 5:18)
1. ይሖዋ እናመሰግንሃለን፣
የእውነት ብርሃን ስለበራልን።
አመስጋኞች ነን ለጸሎት መብታችን፤
ስለምትሰማ ልመናችንን።
2. ለውዱ ልጅህ ይድረስህ ምስጋና፤
በ’ምነት ዓለምን ድል አ’ርጓልና።
ለምትሰጠን አመራር ተመስገን፤
ጸንተን እንድንቆም ስለምትረዳን።
3. አምላክ ሆይ፣ እናመሰግንሃለን፣
ስለ ክቡር የስብከት ሥራችን።
በቅርቡ ያልፋል፣ መከራ አይኖርም፤
ምስጋና ይድረስህ ለዘላለም።
(በተጨማሪም መዝ. 50:14⁠፤ 95:2⁠፤ 147:7⁠ን እና ቆላ. 3:15⁠ን ተመልከት።)



^ ***w17 ሰኔ ገጽ 22-26 ትኩረታችሁን አንገብጋቢ በሆነው ጉዳይ ላይ አድርጉ***
ትኩረታችሁን አንገብጋቢ በሆነው ጉዳይ ላይ አድርጉ
“ስምህ ይሖዋ የሆነው አንተ፣ አዎ፣ አንተ ብቻ በመላው ምድር ላይ ልዑል እንደሆንክ ሰዎች ይወቁ።”—መዝ. 83:18
መዝሙሮች፦ 9, 22
ምን ትምህርት አግኝተሃል?
የይሖዋ ሉዓላዊነት ትክክለኛነት መረጋገጡ የሰው ልጆችን የሚመለከት አንገብጋቢ ጉዳይ ነው የምንለው ለምንድን ነው?
ኢዮብ ፈተና ቢደርስበትም የይሖዋን ሉዓላዊነት እንደሚደግፍ ያሳየው እንዴት ነው? ይሁንና ኢዮብ እርማት የተሰጠው ለምንድን ነው?
የይሖዋን ሉዓላዊነት እንደምንደግፍ የምናሳይባቸው አንዳንድ መንገዶች የትኞቹ ናቸው?
በዛሬው ጊዜ የሚኖሩ ብዙ ሰዎች በሕይወታቸው ውስጥ ትልቅ ቦታ የሚሰጡት ነገር ገንዘብ ነው። ትኩረታቸው በሙሉ ያረፈው ሀብት በማካበት ላይ ሲሆን ያላቸውን ሀብት ላለማጣት ከፍተኛ ጥረት ያደርጋሉ። ሌሎች ደግሞ ትልቅ ቦታ የሚሰጡት ለቤተሰባቸው፣ ለጤናቸው ወይም እንደ ስኬት ለሚቆጥሯቸው ነገሮች ነው።
2 ይሁን እንጂ በሁላችንም ፊት የተደቀነው አንገብጋቢ ጉዳይ የይሖዋ ሉዓላዊነት ትክክለኛነት መረጋገጡ ነው። ይህን አንገብጋቢ ጉዳይ ችላ እንዳንል መጠንቀቅ ይኖርብናል። ለዚህ ሊዳርገን የሚችለው ምንድን ነው? በዕለት ተዕለት ሕይወታችን ከልክ በላይ መጠመዳችን የይሖዋ ሉዓላዊነት ትክክለኛነት መረጋገጡ ምን ያህል አስፈላጊ እንደሆነ እንድንዘነጋ ሊያደርገን ይችላል። ወይም ደግሞ በሚደርሱብን ከባድ ፈተናዎች ተውጠን ለዚህ አንገብጋቢ ጉዳይ ተገቢውን ትኩረት ሳንሰጥ ልንቀር እንችላለን። በሌላ በኩል ግን፣ የይሖዋ ሉዓላዊነት ትክክለኛነት መረጋገጡ ምን ያህል አስፈላጊ እንደሆነ በተገነዘብን መጠን በዕለታዊ ሕይወታችን የሚገጥሙንን ተፈታታኝ ሁኔታዎች በተሻለ ሁኔታ ለመቋቋም የሚያስችል አቅም ይኖረናል። በተጨማሪም ይህን መገንዘባችን ወደ ይሖዋ ይበልጥ እንድንቀርብ ያደርገናል።
ይህ ጉዳይ አንገብጋቢ የሆነው ለምንድን ነው?
3 ሰይጣን ዲያብሎስ በይሖዋ ሉዓላዊነት ትክክለኛነት ላይ ጥያቄ አንስቷል። ሰይጣን ‘የአምላክ አገዛዝ ትክክል አይደለም፤ ፍጥረታቱንም ጥሩ ነገር ይነፍጋቸዋል’ የሚል ክስ ሰንዝሯል። እንደ ዲያብሎስ አስተሳሰብ ከሆነ ሰዎች ራሳቸውን በራሳቸው ቢያስተዳድሩ የተሻለ ሕይወት መምራትና ይበልጥ ደስተኞች መሆን ይችላሉ። (ዘፍ. 3:1-5) በተጨማሪም ሰይጣን ‘ለአምላክ ከልቡ ታማኝ የሆነ ሰው የለም፤ የትኛውም ሰው ከባድ ችግር ቢያጋጥመው የይሖዋን አገዛዝ ለመቀበል አሻፈረኝ ይላል’ ያለ ያህል ነው። (ኢዮብ 2:4, 5) ዲያብሎስ በሰነዘረው ክስ ምክንያት፣ ይሖዋ ሰዎች ከአምላክ የጽድቅ አገዛዝ ቢያፈነግጡ ሕይወታቸው ምን ሊመስል እንደሚችል እንዲታይ ሲል የተወሰነ ጊዜ ፈቅዷል።
4 እርግጥ ነው፣ ይሖዋ የሰይጣን ክሶች ውሸት እንደሆኑ ያውቃል። ታዲያ አምላክ፣ ሰይጣን ለክሱ ማስረጃ ማቅረብ እንዲችል ጊዜ የሰጠውና ይህ ጉዳይ እልባት ሳያገኝ እንዲቆይ ያደረገው ለምንድን ነው? ጥያቄው የማሰብ ችሎታ ያላቸውን ፍጥረታት ሁሉ የሚመለከት ስለሆነ ነው። (መዝሙር 83:18⁠ን አንብብ።) የመጀመሪያዎቹ ባልና ሚስት የይሖዋን አገዛዝ ለመቀበል አሻፈረን እንዳሉ አስታውስ፤ ከእነሱ በኋላ የኖሩ ብዙ ሰዎችም እንዲሁ አድርገዋል። ይህም አንዳንዶች ሰይጣን ያነሳው ክስ ትክክል ሳይሆን አይቀርም ብለው እንዲያስቡ ሊያደርግ ይችላል። ይህ ጥያቄ በሰዎችም ሆነ በመላእክት አእምሮ ውስጥ መጉላላቱን እስከቀጠለ ድረስ በተለያዩ ብሔራት፣ ጎሳዎች፣ ቤተሰቦችና ግለሰቦች መካከል ክፍፍል መኖሩ አይቀርም። የይሖዋ ሉዓላዊነት ትክክለኛነት ከተረጋገጠ በኋላ ግን ሁሉም ሰዎች ለይሖዋ የጽድቅ አገዛዝ ለዘላለም ይገዛሉ። በዚያ ጊዜ ዓለም አቀፍ ሰላም ይሰፍናል።—ኤፌ. 1:9, 10
5 የይሖዋ ሉዓላዊነት ትክክል መሆኑ ይረጋገጣል፤ የሰይጣንና የሰው ልጆች አገዛዝ ደግሞ ከንቱ መሆኑ በገሃድ ይታያል፤ በመጨረሻም ሙሉ በሙሉ ይወገዳል። አምላክ ያቋቋመው መሲሐዊ መንግሥት ከሁሉ የተሻለ መስተዳድር መሆኑ ይረጋገጣል፤ ንጹሕ አቋማቸውን የጠበቁ ሰዎች ደግሞ የሰው ልጆች ከአምላክ አገዛዝ ጎን መቆም እንደሚችሉ ያሳያሉ። (ኢሳ. 45:23, 24) አንተስ ንጹሕ አቋማቸውን በመጠበቅ የይሖዋን ሉዓላዊነት ከሚደግፉ ሰዎች መካከል መቆጠር ትፈልጋለህ? እንደምትፈልግ የታወቀ ነው። ንጹሕ አቋማችንን ለመጠበቅ ከፈለግን ትኩረታችንን አንገብጋቢ በሆነው ጉዳይ ላይ ማድረግና ይህ ጉዳይ ምን ያህል አስፈላጊ እንደሆነ መገንዘብ አለብን።
የይሖዋ ሉዓላዊነት ከመዳናችን ይበልጥ አስፈላጊ ነው
6 ከላይ እንደተገለጸው የሰው ልጆችን የሚመለከተው አንገብጋቢ ጉዳይ የይሖዋ ሉዓላዊነት ትክክለኛነት መረጋገጡ ነው። ይህ ጉዳይ ከራሳችን ደስታ ይበልጥ ትልቅ ቦታ የሚሰጠው ነው። እንዲህ ሲባል ግን የእኛ መዳን ያን ያህል ትልቅ ቦታ አይሰጠውም ወይም ይሖዋ ለእኛ ግድ የለውም ማለት አይደለም። እንዲህ የምንለው ለምንድን ነው?
7 ይሖዋ የሰው ልጆችን ከልቡ ይወዳል። እንዲያውም በእሱ ፊት በጣም ውድ ስለሆንን ዘላለማዊ መዳን እንድናገኝ ለማድረግ ሲል ልጁን ቤዛ አድርጎ ሰጥቷል። (ዮሐ. 3:16፤ 1 ዮሐ. 4:9) ይሖዋ ለሰው ልጆች የገባውን ቃል ሳይፈጽም ቢቀር ዲያብሎስ ‘አምላክ ውሸታምና ተገዢዎቹን ጥሩ ነገር የሚነፍግ ኢፍትሐዊ ገዢ ነው’ በማለት የሰነዘረው ክስ እውነት ይሆን ነበር። እንዲሁም “‘እገኛለሁ’ ያለው ታዲያ የት አለ? አባቶች በሞት ካንቀላፉበት ጊዜ ጀምሮ ሁሉም ነገር ከፍጥረት መጀመሪያ አንስቶ እንዳለ ይቀጥላል” ብለው የሚያፌዙ ሰዎች ትክክል ይሆኑ ነበር። (2 ጴጥ. 3:3, 4) በመሆኑም ይሖዋ፣ የሉዓላዊነቱ ትክክለኛነት መረጋገጥ ታዛዥ ለሆኑ የሰው ልጆችም መዳን እንዲያስገኝ ያደርጋል። (ኢሳይያስ 55:10, 11⁠ን አንብብ።) ከዚህም በተጨማሪ የይሖዋ ሉዓላዊነት በፍቅር ላይ የተመሠረተ ነው። ስለሆነም ምንጊዜም ቢሆን ታማኝ አገልጋዮቹን እንደሚወዳቸው፣ እንደሚያደንቃቸውና ከፍ አድርጎ እንደሚመለከታቸው እርግጠኞች መሆን እንችላለን።—ዘፀ. 34:6
8 የይሖዋ ሉዓላዊነት ትልቅ ቦታ የሚሰጠው ነገር ነው ስንል መዳናችንን ወይም በይሖዋ ፊት ያለንን ዋጋ አቅልለን እንመለከታለን ማለት አይደለም። ከዚህ ይልቅ የይሖዋን ሉዓላዊነትም ሆነ መዳናችንን በተመለከተ ተገቢ አመለካከት እንይዛለን ማለት ነው። እንዲህ ያለውን ተገቢ አመለካከት መያዛችን ትኩረታችንን በአንገብጋቢው ጉዳይ ላይ እንድናደርግና ከይሖዋ የጽድቅ አገዛዝ ጎን እንድንቆም ያስችለናል።
ከኢዮብ ታሪክ ምን እንማራለን?
9 መጀመሪያ ላይ ከተጻፉት የመጽሐፍ ቅዱስ መጻሕፍት አንዱ የሆነው የኢዮብ መጽሐፍ የይሖዋን ሉዓላዊነት በተመለከተ ተገቢውን አመለካከት መያዝ በጣም አስፈላጊ እንደሆነ ይገልጻል። ይህ መጽሐፍ ‘ኢዮብ ከባድ መከራ ቢደርስበት አምላክን ይክዳል’ በማለት ሰይጣን ክስ እንደሰነዘረ ይናገራል። እንዲያውም ሰይጣን፣ አምላክ ኢዮብ ላይ መከራ እንዲያደርስበት ጥያቄ አቅርቧል። ይሖዋ ይህን ለማድረግ ፈቃደኛ አልሆነም። ይሁንና “ያለው ነገር ሁሉ በእጅህ ነው” በማለት ሰይጣን ኢዮብን እንዲፈትነው ፈቀደለት። (ኢዮብ 1:7-12⁠ን አንብብ።) ኢዮብ በአጭር ጊዜ ውስጥ አገልጋዮቹን፣ መተዳደሪያውንና የሚወዳቸውን አሥር ልጆቹን አጣ። ሰይጣን፣ በኢዮብ ላይ መከራ ያመጣው አምላክ ራሱ እንደሆነ ለማስመሰል ሞክሯል። (ኢዮብ 1:13-19) ከዚያም ሰይጣን፣ ኢዮብ አሰቃቂ በሆነ ሕመም እንዲሠቃይ አደረገ። (ኢዮብ 2:7) በዚህ ላይ ደግሞ ሚስቱም ሆነች አጽናኝ መስለው የቀረቡት ሦስት ጓደኞቹ የተናገሩት ተስፋ አስቆራጭ ንግግር ሥቃዩን አባባሰበት።—ኢዮብ 2:9፤ 3:11፤ 16:2
10 ታዲያ ውጤቱ ምን ሆነ? የሰይጣን ክስ ሙሉ በሙሉ ውሸት መሆኑ ተረጋገጠ። ኢዮብ አምላክን ለመካድ ፈቃደኛ አልሆነም። (ኢዮብ 27:5) ይሁንና ኢዮብ ለጊዜውም ቢሆን አመለካከቱ ተዛብቶ ነበር። ጻድቅ መሆኑን ለማሳየት ጥረት ያደረገ ሲሆን መከራ የደረሰበት ለምን እንደሆነ ሊነገረው እንደሚገባ ተሰምቶት ነበር። (ኢዮብ 7:20፤ 13:24) ‘ኢዮብ ከደረሰበት መከራ አንጻር እንዲህ ቢሰማው አይፈረድበትም’ ብለን እናስብ ይሆናል። ሆኖም አምላክ የኢዮብ አስተሳሰብ መስተካከል እንደሚገባው ተሰምቶት ነበር። ይሖዋ ኢዮብን ምን አለው?
11 አምላክ ለኢዮብ የተናገረው ሐሳብ በኢዮብ መጽሐፍ ላይ ከምዕራፍ 38 እስከ 41 ባሉት አራት ምዕራፎች ውስጥ ይገኛል። በእነዚህ ምዕራፎች ውስጥ ኢዮብ መከራ የደረሰበት ለምን እንደሆነ አምላክ በግልጽ የተናገረበትን ቦታ አናገኝም። አምላክ ለሚያደርገው ነገር ማብራሪያ መስጠት አይጠበቅበትም፤ ደግሞም ኢዮብን ያነጋገረው መከራ የደረሰበት ለምን እንደሆነ ለማስረዳት አይደለም። ከዚህ ይልቅ ከአምላክ ታላቅነት አንጻር ሲታይ ኢዮብ እዚህ ግባ የሚባል ሰው እንዳልሆነ ሊያስገነዝበው ፈልጓል። እንዲሁም ይበልጥ አሳሳቢ የሆኑ ሌሎች ጉዳዮች እንዳሉ ኢዮብ እንዲያስተውል ረድቶታል። (ኢዮብ 38:18-21⁠ን አንብብ።) በመሆኑም ኢዮብ አመለካከቱን ማስተካከል ችሏል።
12 ይሖዋ፣ ኢዮብ ያንን ሁሉ መከራ በጽናት ከተቋቋመ በኋላ እንዲህ ያለ ቀጥተኛ ምክር መስጠቱ አሳቢነት እንደጎደለው የሚያሳይ ነው? በፍጹም፤ ኢዮብም ቢሆን እንዲህ አልተሰማውም። ኢዮብ ይሖዋ የሰጠውን ምክር ማስተዋል ችሎ ነበር። እንዲያውም “በተናገርኩት ነገር እጸጸታለሁ፤ በአፈርና በአመድ ላይ ተቀምጬም ንስሐ እገባለሁ” በማለት ተናግሯል። ይሖዋ የሰጠው ቀጥተኛ ሆኖም ፍቅር የተንጸባረቀበት ምክር እንዲህ ያለ ውጤት አስገኝቷል። (ኢዮብ 42:1-6) ወጣቱ ኤሊሁም ቀደም ሲል ለኢዮብ እርማት ሰጥቶታል። (ኢዮብ 32:5-10) ኢዮብ፣ አምላክ የሰጠውን እርማት ተቀብሎ አመለካከቱን ካስተካከለ በኋላ ይሖዋ ኢዮብ ታማኝነቱን በመጠበቁ እንደተደሰተ ገልጿል።—ኢዮብ 42:7, 8
13 ይሖዋ ለኢዮብ የሰጠው ምክር የደረሰበት መከራ ካበቃ በኋላም እንኳ ጠቅሞት መሆን አለበት። እንዲህ የምንለው ለምንድን ነው? “ይሖዋ ከፊተኛው የኢዮብ ሕይወት ይልቅ የኋለኛውን አብዝቶ” የባረከው ቢሆንም ጤንነቱንና ንብረቱን መልሶ እስኪያገኝ የተወሰነ ጊዜ ማለፉ አይቀርም። ከጊዜ በኋላ ኢዮብ “ሌሎች ሰባት ወንዶችና ሦስት ሴቶች ልጆች” ወልዷል። (ኢዮብ 42:12-14) ኢዮብ እነዚህን ልጆች በማግኘቱ ቢደሰትም ቀደም ሲል በሞቱት ልጆቹ ማዘኑ አይቀርም። በተጨማሪም የደረሰበት መከራ ለተወሰነ ጊዜ ወደ አእምሮው እየመጣ ረብሾት መሆን አለበት። መከራ ደርሶበት የነበረው ለምን እንደሆነ ከጊዜ በኋላ ተረድቶ የነበረ ቢሆን እንኳ ‘አምላክ ይህን ያህል እንድሠቃይ የፈቀደው ለምንድን ነው?’ የሚለው ጥያቄ አልፎ አልፎ ወደ አእምሮው ሊመጣ ይችላል። ኢዮብ እንዲህ ዓይነት ጥያቄዎች ይፈጠሩበት ከነበረ አምላክ የሰጠውን ምክር ማስታወሱ እንደሚጠቅመው ጥርጥር የለውም። ይህን ማድረጉ ተገቢውን አመለካከት እንዲይዝና መጽናናት እንዲችል ይረዳዋል።—መዝ. 94:19 ግርጌ
14 እኛም ብንሆን የኢዮብን ታሪክ መመርመራችን ተገቢውን አመለካከት እንድንይዝና መጽናኛ እንድናገኝ ያስችለናል። ይሖዋ ይህ ታሪክ እስከ ዘመናችን ተጠብቆ እንዲቆይ ያደረገው “በምናሳየው ጽናትና ከቅዱሳን መጻሕፍት በምናገኘው መጽናኛ ተስፋ ይኖረን ዘንድ ቀደም ብሎ የተጻፈው ነገር ሁሉ ለእኛ ትምህርት እንዲሆን” አስቦ ነው። (ሮም 15:4) ከዚህ ታሪክ የምናገኘው ትምህርት ምንድን ነው? ዋነኛው ትምህርት ይህ ነው፦ በራሳችን ሕይወት ከልክ በላይ ተጠምደን አንገብጋቢ የሆነውን ነገር ይኸውም የይሖዋ ሉዓላዊነት ትክክለኛነት የመረጋገጡን ጉዳይ እንዳንዘነጋ መጠንቀቅ አለብን። በተጨማሪም ኢዮብ እንዳደረገው ሁሉ አስቸጋሪ ሁኔታዎች በሚያጋጥሙን ጊዜም ታማኝነታችንን በመጠበቅ የይሖዋን ሉዓላዊነት እንደምንደግፍ ማሳየት ይኖርብናል።
15 የኢዮብ ታሪክ ፈተናዎች የሚደርሱብን ይሖዋ ስላዘነብን እንዳልሆነ እንድንገነዘብ ያደርገናል፤ ይህን መገንዘባችን ሊያጽናናን ይችላል። የሚደርሱብን ፈተናዎች የአምላክን ሉዓላዊነት ለመደገፍ የሚያስችል አጋጣሚ ይሰጡናል። (ምሳሌ 27:11) መጽናታችን “በአምላክ ዘንድ ተቀባይነት እንድናገኝ” እንዲሁም ተስፋችን ብሩህ ሆኖ እንዲታየን ያስችለናል። (ሮም 5:3-5⁠ን አንብብ።) የኢዮብ ታሪክ “ይሖዋ እጅግ አፍቃሪና መሐሪ እንደሆነ” ያሳያል። (ያዕ. 5:11) በመሆኑም ይሖዋ እኛንም ሆነ ከሉዓላዊነቱ ጎን የሚቆሙ ሰዎችን በሙሉ እንደሚባርክ እርግጠኞች መሆን እንችላለን። ይህን ማወቃችን “በትዕግሥትና በደስታ ሁሉንም ነገር በጽናት” እንድንቋቋም ይረዳናል።—ቆላ. 1:11
ትኩረታችሁ እንዳይሰረቅ ተጠንቀቁ
16 እርግጥ ነው፣ አንገብጋቢ በሆነው ጉዳይ ላይ ትኩረት ማድረግ ሁልጊዜ ቀላል ላይሆን ይችላል። አንዳንድ ጊዜ የሚያጋጥሙን ችግሮች አስተሳሰባችንን ይቆጣጠሩት ይሆናል። በችግሮቻችን ላይ ከልክ በላይ ትኩረት ካደረግን በአንጻራዊ ሁኔታ ሲታዩ ቀለል ያሉ ችግሮች እንኳ ገዝፈው ሊታዩን ይችላሉ። በመሆኑም ምንም ዓይነት ችግሮች ቢያጋጥሙን የይሖዋን ሉዓላዊነት መደገፋችን በጣም አስፈላጊ እንደሆነ ምንጊዜም ማስታወስ ይኖርብናል።
17 አዘውትረን በይሖዋ ሥራ መካፈላችን ምንጊዜም ትኩረታችንን በአንገብጋቢው ጉዳይ ላይ እንድናደርግ ይረዳናል። ለምሳሌ ያህል፣ ረኔ የተባለች አንዲት የይሖዋ ምሥክር በጭንቅላቷ ውስጥ ደም ፈስሶ የነበረ ከመሆኑም ሌላ ካንሰር ይዟት ነበር፤ በመሆኑም የሚሰማትን ከባድ የሕመም ስሜት መቋቋም አስፈልጓታል። ሆስፒታል ተኝታ ስትታከም ለሆስፒታሉ ሠራተኞች፣ ለታካሚዎችና የታመሙትን ለመጠየቅ ለሚመጡ ሰዎች ትመሠክር ነበር። እንዲያውም በአንድ ወቅት ሆስፒታል ተኝታ ሳለ በሁለት ሳምንት ተኩል ጊዜ ውስጥ 80 ሰዓታት በአገልግሎት አሳልፋለች። ረኔ መሞቻዋ በተቃረበበት ጊዜም እንኳ ይበልጥ አንገብጋቢ የሆነው ነገር የይሖዋ ሉዓላዊነት እንደሆነ ተገንዝባ ነበር። በዚህ ጉዳይ ላይ ትኩረት ማድረጓ የሚሰማት ሥቃይ በመጠኑ እንዲቀልላት አድርጓል።
18 በዕለት ተዕለት ሕይወታችን አንዳንድ ጫናዎችና አስቸጋሪ ሁኔታዎች በሚያጋጥሙን ጊዜም እንኳ በይሖዋ ሉዓላዊነት ላይ ትኩረት ማድረግ ይኖርብናል። ጄኒፈር የተባለች አንዲት እህት በአውሮፕላን ወደ አገሯ ለመመለስ በአየር ማረፊያ ውስጥ ለሦስት ቀናት መጠበቅ አስፈልጓት ነበር። የአውሮፕላን በረራዎች በተከታታይ ተሰረዙ። በጣም ደክሟትና ብቸኝነት ተሰምቷት ስለነበር በሐዘንና በብስጭት ስሜት ልትዋጥ ትችል ነበር። እሷ ግን ተመሳሳይ ችግር ለገጠማቸው ሌሎች ሰዎች ምሥራቹን ማካፈል እንድትችል ይሖዋ እንዲረዳት ጸለየች። ይህ ምን ውጤት አስገኘ? ለበርካታ ሰዎች የመሠከረች ሲሆን ብዙ ጽሑፎችንም አበረከተች። እንዲህ ብላለች፦ “የገጠመኝ ነገር ተፈታታኝ ቢሆንም እንኳ ይሖዋ እንደባረከኝና ስሙን ማስከበር እንድችል እንደረዳኝ ተሰምቶኛል።” በእርግጥም ጄኒፈር ትኩረቷን በይሖዋ ዓላማ ላይ አድርጋለች።
19 እውነተኛውን ሃይማኖት ከሐሰት ሃይማኖቶች የሚለየው አንዱ ነገር ለይሖዋ ሉዓላዊነት የሚሰጠው ትልቅ ቦታ ነው። የአምላክ ሕዝቦች ከጥንት ዘመን ጀምሮ ከይሖዋ ሉዓላዊነት ጎን ቆመዋል። እኛም እውነተኛውን አምልኮ የምንደግፍ እንደመሆናችን መጠን በግለሰብ ደረጃ ለይሖዋ ሉዓላዊነት ተመሳሳይ አመለካከት ሊኖረን ይገባል።
20 ይሖዋ እሱን በታማኝነት በማገልገልና ፈተናዎችን በመቋቋም ሉዓላዊነቱን ለመደገፍ የምታደርገውን ጥረት ከፍ አድርጎ እንደሚመለከተው አትጠራጠር። (መዝ. 18:25) የሚቀጥለው ርዕስ የይሖዋን ሉዓላዊነት በሙሉ ልባችን መደገፍ ያለብን ለምን እንደሆነና ይህን ማድረግ የምንችለው እንዴት እንደሆነ ይበልጥ ያብራራል።
[የአንቀጾቹ ጥያቄዎች]
1, 2. (ሀ) በሁሉም ሰው ፊት የተደቀነው አንገብጋቢ ጉዳይ ምንድን ነው? (ለ) ይህ ጉዳይ ምን ያህል አንገብጋቢ እንደሆነ መገንዘባችን አስፈላጊ ነው የምንለው ለምንድን ነው?
 3. ሰይጣን ከአምላክ አገዛዝ ጋር በተያያዘ ምን ክሶች ሰንዝሯል?
 4. በይሖዋ ሉዓላዊነት ላይ የተነሳው ጥያቄ መልስ ማግኘት ያለበት ለምንድን ነው?
 5. ሉዓላዊነትን በተመለከተ ከተነሳው ጥያቄ ጋር በተያያዘ ከይሖዋ ጎን መቆም የምንችለው እንዴት ነው?
 6. የይሖዋ ሉዓላዊነት ትክክለኛነት መረጋገጡ ምን ያህል አስፈላጊ ነው?
7, 8. የአምላክ ሉዓላዊነት ትክክለኛነት እንዲረጋገጥ ለሰው ልጆች የገባቸው ተስፋዎች መፈጸም አለባቸው የምንለው ለምንድን ነው?
 9. ሰይጣን በኢዮብ ላይ ምን ክስ ሰንዝሯል? (በመግቢያው ላይ ያለውን ሥዕል ተመልከት።)
10. (ሀ) ኢዮብ በአምላክ ፊት ንጹሕ አቋም እንዳለው ያሳየው እንዴት ነው? (ለ) ኢዮብ እርማት ያስፈለገው ለምንድን ነው?
11, 12. ይሖዋ ኢዮብን ምን እንዲገነዘብ ረዳው? ኢዮብስ ምን ምላሽ ሰጠ?
13. ኢዮብ የደረሰበት መከራ ካበቃ በኋላም እንኳ ይሖዋ የሰጠው ምክር ጠቅሞት መሆን አለበት የምንለው ለምንድን ነው?
14. ከኢዮብ ታሪክ ምን ትምህርት እናገኛለን?
15. ፈተና ሲደርስብን በታማኝነት መጽናታችን ምን ጥቅም ያስገኛል?
16. የይሖዋ ሉዓላዊነት ትክክለኛነት መረጋገጡ ምን ያህል አስፈላጊ እንደሆነ ማስታወስ ያለብን ለምንድን ነው?
17. አዘውትረን በይሖዋ ሥራ መካፈላችን ምንጊዜም ትኩረታችንን በአንገብጋቢው ጉዳይ ላይ እንድናደርግ የሚረዳን እንዴት ነው?
18. የአንዲት እህት ተሞክሮ የይሖዋን ሉዓላዊነት መደገፍ የሚያስገኘውን ጥቅም የሚያሳየው እንዴት ነው?
19. የይሖዋ ሕዝቦች ከእሱ ሉዓላዊነት ጋር በተያያዘ ምን አቋም አላቸው?
20. ይሖዋ ሉዓላዊነቱን ለመደገፍ የምታደርገውን ጥረት በተመለከተ ምን ይሰማዋል?
​[በገጽ 24, 25 ላይ የሚገኙ ሥዕሎች]
በራሳችን ችግሮች ላይ ከማተኮር ይልቅ አንገብጋቢ በሆነው ጉዳይ ላይ ማተኮር እንችል ይሆን? (አንቀጽ 14⁠ን ተመልከት)
​​​​​​









^ ***sjj መዝ. 31 ከአምላክ ጋር ሂድ!***
መዝሙር 31
ከአምላክ ጋር ሂድ!
(ሚክያስ 6:8)
1. ካምላክ ጋር ሂድ ትሑት ሆነህ፤
ታማኝ ፍቅር ይኑርህ።
ካምላክ አትራቅ፤ ይሁን ወዳጅህ፤
እሱ ነው ኃይል ’ሚሰጥህ።
ያምላክን ቃል አጥብቀህ ያዘው፤
አትታለል በሰው።
ያምላክን እጅ አጥብቀህ ያዝ፤
በታማኝነት ታዘዝ።
2. ካምላክ ጋር ሂድ ንጹሕ ሆነህ፤
ከኃጢያት ድርጊት ርቀህ።
ፈታኝ ሁኔታ ቢያጋጥምህም
አምላክ አለ ከጎንህ።
ምስጋና ’ሚገባውን ነገር፣
እውነት የሆነውን፣
እነዚ’ን ሁሌ አውጠንጥን፤
አምላክ አብሮህ እንዲሆን።
3. ካምላክ ጋር ሂድ፤ ወዳጅህ ነው፤
በደስታ አገልግለው።
ስጦታው ብዙ፣ ወደር የሌለው፤
ምንጊዜም አመስግነው።
ይሖዋን ስታገለግለው
ልብህ ደስ ይበለው።
ደስታህን የሚያዩ ሁሉ
የሱ ’ንደሆንክ ያውቃሉ።
(በተጨማሪም ዘፍ. 5:24⁠፤ 6:9⁠ን፣ ፊልጵ. 4:8⁠ን እና 1 ጢሞ. 6:6-8⁠ን ተመልከት።)



^ ***sjj መዝ. 24 ኑ! ወደ ይሖዋ ተራራ***
መዝሙር 24
ኑ! ወደ ይሖዋ ተራራ
(ኢሳይያስ 2:2-4)
1. እዩ አሻግራችሁ
እጅግ ከፍ ካለው ጋራ፤
ዛሬም ይታያል ልቆ
የአምላክ ተራራ።
ሕዝቦች ከሩቅ መጡ፤
ካለም ዳርቻ ሁሉ።
‘ኑና ላምላክ ተገዙ’
እየተባባሉ።
ቃሉ ተፈጽሟል፤
ታናሹ ብሔር ታላቅ ሆኗል።
ይሖዋ ባርኮናል፤
እድገታችን ይህን ያሳያል።
ብዙዎች ጎርፈዋል፤
ከአምላክ ጎን ቆመዋል።
ታማኝ ይሆናሉ፤
ለአምላክ ቃል ገብተዋል።
2. ሄደን እንድንሰብክ
ጌታ ’የሱስ አዞናል።
ያምላክ መንግሥት ምሥራች
ለሁሉም ተዳርሷል።
’የሱስ ንጉሥ ሆኗል፤
‘ከኔ ጎን ቁሙ’ ይላል።
ትሑት የሆነ ሁሉ
ይመራ በቃሉ።
የእጅግ ብዙ ሕዝብ
ቁጥር መጨመር ያስደስታል!
ሁላችን ስላምላክ
የመመሥከር መብት አግኝተናል።
ድምፃችን ከፍ ይበል፤
ሰውን ሁሉ እንጥራ፤
ጸንቶ ወደሚኖረው
የአምላክ ተራራ።
(በተጨማሪም መዝ. 43:3⁠፤ 99:9⁠ን፣ ኢሳ. 60:22⁠ን እና ሥራ 16:5⁠ን ተመልከት።)



^ ***ip-2 ገጽ 56-57 “እናንተ ምሥክሮቼ ናችሁ”!***
መናገሩ አልነበረም። እንዲያውም ከእነዚህ እርምጃዎች መካከል ብዙዎቹ በመለኮታዊ መንፈስ አነሳሽነት በተጻፈው የእስራኤል ታሪክ ውስጥ የተካተቱ ሲሆን ይሖዋም ከግብጽ ነፃ የወጡበት ጊዜ በየዓመቱ የማለፍ በዓል ተብሎ እንዲከበር አዝዞ ነበር። (ዘሌዋውያን 23:​5፤ ዘዳግም 16:​1-4) ይሁን እንጂ አሁን ይሖዋ የፈለገው በሚያከናውነው “አዲስ ነገር” ማለትም ሕዝቡ ራሳቸው በዓይናቸው በሚያዩት ክስተት እንዲያከብሩት ነው። ይህ ደግሞ ከባቢሎን ነፃ መውጣታቸውን ብቻ ሳይሆን ምናልባትም ቀጥተኛ በሆነው በረሃማ መንገድ በኩል አልፈው ወደ ትውልድ አገራቸው የሚያደርጉትን ተአምራዊ ጉዞ ጭምር የሚያካትት ነው። በዚያ ጠፍ ምድር ይሖዋ “መንገድን” ያዘጋጅላቸዋል። እንዲሁም በሙሴ ዘመን ለነበሩት እስራኤላውያን ያደረገላቸውን ነገር የሚያስታውስ ድንቅ ሥራ ያከናውናል። ወደ ትውልድ አገራቸው የሚመለሱትን ሰዎች በበረሃ እንደሚመግባቸውና ወንዞችን በማፍሰስ ጥማቸውን እንደሚያረካላቸው ምንም አያጠራጥርም። የይሖዋ ዝግጅቶች እጅግ የተትረፈረፉ ከመሆናቸው የተነሣ የዱር አራዊት ሳይቀሩ አምላክን በማክበር ሕዝቡ ላይ ጉዳት ከማድረስ ይታቀባሉ።
19 የመንፈሳዊ እስራኤላውያን ቀሪዎችም በ1919 ከባቢሎናዊ ምርኮ ነፃ ወጥተው ይሖዋ ባዘጋጀላቸው “የተቀደሰ መንገድ” ተጉዘዋል። (ኢሳይያስ 35:​8) እነርሱ እንደ እስራኤላውያን ቃል በቃል በሚያቃጥል በረሃ ውስጥ ከአንድ ቦታ ወደ ሌላ ቦታ መጓዝ አላስፈለጋቸውም። ጉዟቸውም ከጥቂት ወራት መንገድ በኋላ ኢየሩሳሌም በመድረስ የሚጠናቀቅ ዓይነት አይደለም። ይሁን እንጂ ይህ “የተቀደሰ መንገድ” ቀሪዎቹን ቅቡዓን ክርስቲያኖች ወደ መንፈሳዊ ገነት መርቷቸዋል። በዚህ ሥርዓት ውስጥ የሚያደርጉት ጉዞ ገና ያላበቃ በመሆኑ አሁንም ‘በተቀደሰው መንገድ’ ላይ በመጓዝ ላይ ናቸው። በዚህ ጎዳና ላይ መጓዛቸውን እስከቀጠሉ ድረስ ወይም በሌላ አባባል ይሖዋ ያወጣውን የንጽሕናና የቅድስና መስፈርት እስከጠበቁ ድረስ በመንፈሳዊ ገነት ውስጥ ይኖራሉ። ከዚህም በተጨማሪ “እስራኤላዊ ያልሆኑ” እጅግ ብዙ ሰዎች ከእነርሱ ጋር በመተባበራቸው በጣም ተደስተዋል! እምነታቸውን በሰይጣን ሥርዓት ላይ የጣሉ ሰዎች በመንፈሳዊ ሲራቡ ቅቡዓኑና ተባባሪዎቻቸው ግን ከይሖዋ የተትረፈረፈ መንፈሳዊ ማዕድ እየተቋደሱ ነው። (ኢሳይያስ 25:​6፤ 65:​13, 14) እንደ አውሬ ያለ ጠባይ የነበራቸው ብዙ ሰዎች ይሖዋ በሕዝቡ ላይ ያፈሰሰውን በረከት በማስተዋልና መንገዳቸውን በመለወጥ እውነተኛውን አምላክ አክብረዋል።​​—⁠⁠ኢሳይያስ 11:​6-9
ይሖዋ የተሰማውን ሐዘን ገለጸ
20 በጥንት ዘመን ወደ ትውልድ አገራቸው የተመለሱት የእስራኤል ቀሪዎች በኢሳይያስ ዘመን ከነበረው ክፉ ትውልድ አንጻር ሲታይ በሕይወታቸው ጥሩ ለውጥ ያደረጉ ሰዎች ነበሩ። ይሖዋ በኢሳይያስ ዘመን የነበረውን ክፉ ትውልድ በተመለከተ ሲናገር እንዲህ ብሏል:- “ያዕቆብ ሆይ፣ አንተ ግን አልጠራኸኝም፣ አንተም እስራኤል ሆይ፣ በእኔ ዘንድ ደክመሃል [“የእኔ ነገር ታክቶሃል፣” አ.መ.ት ]። ለሚቃጠል መሥዋዕት በጎችህን አላቀረብህልኝም በሌላም መሥዋዕትህ አላከበርኸኝም፤ በእህልም ቁርባን አላስቸገርሁህም በዕጣንም አላደከምሁህም። ዕጣንም በገንዘብ አልገዛህልኝም በመሥዋዕትህም ስብ አላጠገብኸኝም፤ ነገር ግን በኃጢአትህ አስቸገርኸኝ [“እንዳገለግልህ አደረግኸኝ፣” NW ]፣ በበደልህም አደከምኸኝ።”​​—⁠⁠ኢሳይያስ 43:22-24
21 ይሖዋ “በእህልም ቁርባን አላስቸገርሁህም በዕጣንም [“በነጭ ዕጣንም፣” NW ] አላደከምሁህም” ሲል መሥዋዕትና ነጭ ዕጣን (በቅዱስ ዕጣን ውስጥ የሚጨመር ነው) አያስፈልጉም ማለቱ አልነበረም። እነዚህ ነገሮች በሕጉ ቃል ኪዳን ሥር ይከናወን የነበረው እውነተኛ አምልኮ አብይ ክፍል ናቸው። በቁጥር 24 ላይ “ዕጣን” ተብሎ የተተረጎመው የዕብራይስጥ ቃል የሚሾሙ ሰዎችን ለመቀባት የሚያገለግለው ቅዱስ ዘይት ጣፋጭ መዓዛ እንዲኖረው የሚጨመረውን ጥሩ ሽታ ያለውን ቅመም የሚያመለክት ሲሆን ይህም ቢሆን የእውነተኛው









^ ***sjj መዝ. 131 “አምላክ ያጣመረውን”***
መዝሙር 131
“አምላክ ያጣመረውን”
(ማቴዎስ 19:5, 6)
1. በደስታ፣ በክብር
ተገመደ በሦስት።
ባምላክና በሰው ፊት፣
ቃል ኪዳን ገባላት።
(አዝማች 1)
በአምላክ ፊት ማለላት፤
ከልቡ ሊወዳት።
‘አምላክ ያጣመረውን፣
ማንም አይለያየው።’
2. መርምረዋል ቃሉን፤
ለማድረግ ፈቃዱን።
እርዳታውን ይሻሉ፤
ታማኞች ለመሆን።
(አዝማች 2)
በአምላክ ፊት ቃል ገባች፤
ከልቧ ልትወደው።
‘አምላክ ያጣመረውን፣
ማንም አይለያየው።’
(በተጨማሪም ዘፍ. 2:24⁠ን፣ መክ. 4:12⁠ን እና ኤፌ. 5:22-33⁠ን ተመልከት።)



^ ***sjj መዝ. 132 አንድ ሆነናል***
መዝሙር 132
አንድ ሆነናል
(ዘፍጥረት 2:23, 24)
1. ያጥንቶቼ አጥንት ናት፤
አምላክ የሰጠኝ፣ የኔ ’ምላት።
ሥጋዋም አንድ ከሥጋዬ፤
ሆነችኝ አጋሬ።
አንድ ሆነናል፤ እንጓጓለን
ያምላክን በረከት ለማግኘት።
በጋብቻ ተጣምረናል፤
ቤተሰብ ሆነናል።
ይሖዋን ’ናገለግላለን።
እሱን በመምሰል
ጽኑ ፍቅር ይኑረን።
መሐላችን ይሳካልን፤
የደስታ ዘመን ይሁንልን።
ይሖዋ በኛ ይከበር፤
አንቺም ሁኚ የኔ ፍቅር።
(በተጨማሪም ዘፍ. 29:18⁠ን፣ መክ. 4:9, 10⁠ን እና 1 ቆሮ. 13:8⁠ን ተመልከት።)









^ ***sjj መዝ. 84 እገዛ የሚያስፈልጋቸውን መርዳት***
መዝሙር 84
እገዛ የሚያስፈልጋቸውን መርዳት
(ማቴዎስ 9:37, 38)
1. አምላክ ያውቃል ’ሚበጀንን፣
ደስታ፣ ስኬት ’ሚሰጠንን።
ለማገልገል የሚያስችለን
ብዙ መንገድ ከፈተልን።
(አዝማች)
እገዛ ሲያስፈልግ
ሄደን እንርዳ።
ምርጣችንን እንስጥ፤
አለብን የፍቅር ዕዳ።
2. ሁሉም አገር አለ ሥራ፤
ይፈለጋል የኛ ’ርዳታ።
አሳቢነት በማሳየት
እንችላለን ማገዝ፣ መርዳት።
(አዝማች)
እገዛ ሲያስፈልግ
ሄደን እንርዳ።
ምርጣችንን እንስጥ፤
አለብን የፍቅር ዕዳ።
3. ባቅራቢያችን ባለ ቦታ
እንካፈል በግንባታ።
ለሰው ሁሉ ለመመሥከር
እንዲያስችለን ቋንቋ ’ንማር።
(አዝማች)
እገዛ ሲያስፈልግ
ሄደን እንርዳ።
ምርጣችንን እንስጥ፤
አለብን የፍቅር ዕዳ።
(በተጨማሪም ዮሐ. 4:35⁠ን፣ ሥራ 2:8⁠ን እና ሮም 10:14⁠ን ተመልከት።)



^ ***sjj መዝ. 126 ነቅተህ ኑር፣ ጸንተህ ቁም፣ በርታ***
መዝሙር 126
ነቅተህ ኑር፣ ጸንተህ ቁም፣ በርታ
(1 ቆሮንቶስ 16:13)
1. ነቅተህ ኑር፣ ጸንተህ ቁም፣ በርታ፤
በአቋምህም ጽና።
ደፋር፣ ወንድ ሁን፣ አትበገር፤
ድል ቀርቧል አትሸበር።
የጌታን ት’ዛዝ ተከትለን፣
ከሱ ጎን እንሰለፋለን።
(አዝማች)
ነቅተህ ኑር፣ ጽና፣ ሁሌም በርታ!
አትዘናጋ ላፍታ!
2. ነቅተህ ኑር፣ ከቶ አትፍዘዝ፤
ፈጣን ሁን ለመታዘዝ።
ጌታ በታማኙ ባሪያ
ስማ ሲሰጥ መመሪያ።
እረኞች ሲመክሩህ ስማቸው፤
የመንጋው ጠባቂዎች ናቸው።
(አዝማች)
ነቅተህ ኑር፣ ጽና፣ ሁሌም በርታ!
አትዘናጋ ላፍታ!
3. ነቅተን እንጠብቅ አንድ ሆነን፤
ለምሥራቹ ቆመን።
እናውጃለን በጽናት፤
ቢቃወመንም ጠላት።
የሁላችንም ድምፅ ይሰማ፤
የይሖዋ ቀን ቀርቧልና!
(አዝማች)
ነቅተህ ኑር፣ ጽና፣ ሁሌም በርታ!
አትዘናጋ ላፍታ!
(በተጨማሪም ማቴ. 24:13⁠ን፣ ዕብ. 13:7, 17⁠ን እና 1 ጴጥ. 5:8⁠ን ተመልከት።)



^ ***be ገጽ 10 አን. 4 የአምላክን ቃል በማንበብ ተደሰት***
መጽሐፍ ቅዱስን ከዳር እስከ ዳር አንብብ
መጽሐፍ ቅዱስን አንብበህ ጨርሰሃል? አንዳንዶች መጽሐፍ ቅዱስን ከዘፍጥረት እስከ ራእይ ድረስ ማንበብ የማይዘለቅ ነገር ሆኖ ይታያቸዋል። ከዚህ የተነሣ ብዙዎች መጽሐፍ ቅዱስን አንብበው ለመጨረስ በማሰብ ንባባቸውን ከክርስቲያን ግሪክኛ ቅዱሳን ጽሑፎች ጀምረዋል። ለምን? ምናልባት በዚህ የመጽሐፍ ቅዱስ ክፍል ውስጥ የሚገኘው መልእክት የክርስቶስን ፈለግ ለመከተል የሚረዳቸው እንዴት እንደሆነ በቀላሉ ማስተዋል ስለሚችሉ ይሆናል። ወይም ደግሞ ከጠቅላላው መጽሐፍ ቅዱስ ከአንድ አራተኛ ብዙም የማይበልጡት የክርስቲያን ግሪክኛ ቅዱሳን ጽሑፎች፣ በመጠን አነስ ብለው ስለሚታዩአቸው ሊሆን ይችላል። ይሁን እንጂ እነዚህን ሃያ ሰባት መጻሕፍት አንብበው ከጨረሱ በኋላ ሠላሳ ዘጠኙን የዕብራይስጥ ቅዱሳን ጽሑፎች ደስ ብሏቸው ማንበብ ቀጥለዋል። አንዴ የዕብራይስጥ ቅዱሳን ጽሑፎቹን አንብበው ከጨረሱ በኋላ መጽሐፍ ቅዱስን የማንበብ ልማድ ስላዳበሩ ለሁለተኛ ጊዜ የግሪክኛ ቅዱሳን ጽሑፎችን ማንበባቸውን ቀጥለዋል። ከዚያ በኋላ የመጽሐፍ ቅዱስ ንባባቸውን አቋርጠው አያውቁም። መጽሐፍ ቅዱስን በየዕለቱ ማንበብ በሕይወት ዘመንህ ሁሉ የምትከተለው ልማድ ይሆን ዘንድ ምኞታችን ነው።

ከራሳችን በምንጠብቀው ነገር ምክንያታዊ በመሆን ደስታ ማግኘት
“አሁንም አልተሳካልኝም!” ለማድረግ ያቀድከውን ነገር ማከናወን ባለመቻልህ እንደዚህ ያልክበት ጊዜ አለ? ወጣት የሆነች አንዲት ክርስቲያን እናት፣ አራስ ልጇን የመንከባከቡ ኃላፊነት ፋታ ስለማይሰጣትና ለመንፈሳዊ ነገሮች የበለጠ ትኩረት መስጠት አለመቻሏ ስለሚያበሳጫት ከላይ እንደተገለጸው በማለት ትናገር ይሆናል። አንድ ሌላ ክርስቲያን ደግሞ በአስተዳደጉ ምክንያት ብቃት እንደሌለው ስለሚሰማው በጉባኤ ውስጥ የሚያከናውነው ነገር ምንጊዜም ቢሆን በቂ እንዳልሆነ ያስብ ይሆናል። አንዲት አረጋዊት እህት የበለጠ ጉልበት በነበራቸውና እንደ ልብ መንቀሳቀስ በሚችሉበት ጊዜ ያደርጉት እንደነበረው በሚወዷቸው ክርስቲያናዊ እንቅስቃሴዎች የሚፈልጉትን ያህል ተሳትፎ ማድረግ ባለመቻላቸው ያዝኑ ይሆናል። የቤተሰቧ ሁኔታ በይሖዋ አገልግሎት የምትፈልገውን ያህል እንዳትካፈል የሚያግዳት ክርስቲያን የተባለች እህት “አቅኚ መሆንን የሚያበረታታ ንግግር እንኳ አንዳንድ ጊዜ ያስለቅሰኛል” ብላለች።
እንዲህ ዓይነት ስሜት ሲሰማን ምን ማድረግ እንችላለን? አንዳንድ ክርስቲያኖች ስላሉበት ሁኔታ ሚዛናዊ የሆነ አመለካከት ማዳበር የቻሉት እንዴት ነው? እንደዚህ ዓይነት አመለካከት መያዝ ምን ጥቅሞች አሉት?
ምክንያታዊ ሁን
ሐዋርያው ጳውሎስ እንደሚከተለው በማለት በተናገረበት ወቅት ደስታችንን እንዳናጣ የሚረዳንን ነጥብ ጠቁሞናል:- “ምንጊዜም በጌታ ደስ ይበላችሁ፤ ደግሜ እላለሁ ደስ ይበላችሁ። ገርነታችሁ [“ምክንያታዊነታችሁ፣ NW”] በሁሉ ዘንድ የታወቀ ይሁን።” (ፊልጵ. 4:4, 5) ለአምላክ በምናቀርበው አገልግሎት ደስታና እርካታ ለማግኘት፣ ችሎታችንንና ሁኔታችንን ግምት ውስጥ በማስገባት ከራሳችን በምንጠብቀው ነገር ምክንያታዊ መሆን አለብን። የሚጠይቁብን መሥዋዕትነት ምንም ይሁን ምን ምክንያታዊነት እንደጎደለን የሚያሳዩ ግቦች የምናወጣ ከሆነ ራሳችንን አላስፈላጊ ውጥረት ውስጥ እንጨምራለን። በሌላ በኩል ደግሞ አቅማችንን እንደሚገድቡብን የምናስባቸውን ነገሮች ሰበብ በማድረግ በክርስቲያናዊው አገልግሎት የምናደርገውን ተሳትፎ ከሚገባው በላይ እንዳንቀንስ መጠንቀቅ አለብን።
ያለንበት ሁኔታ ምንም ይሁን ምን፣ ይሖዋ ምርጣችንን እንድንሰጠው ማለትም በሙሉ ነፍሳችንና በሙሉ ልባችን እንድናገለግለው ይጠብቅብናል። (ቈላ. 3:23, 24) ለይሖዋ ምርጣችንን የማንሰጠው ከሆነ ራሳችንን ለእሱ ስንወስን ከገባነው ቃል ጋር ተስማምተን እየኖርን አይደለንም። (ሮሜ 12:1) ከዚህም በተጨማሪ በሙሉ ነፍስ ማገልገል የሚያስገኘውን ጥልቅ እርካታና እውነተኛ ደስታ እናጣለን፤ በሙሉ ነፍስ በማገልገል ልናገኛቸው የምንችላቸውን ሌሎች በረከቶችም ይቀሩብናል።—ምሳሌ 10:22
በመጽሐፍ ቅዱስ ውስጥ “ምክንያታዊነት” ተብሎ የተተረጎመው ቃል አሳቢነት ማሳየት የሚል ሐሳብ ያስተላልፋል። ይህ ቃል በቀጥታ ሲተረጎም “እሺ ባይ” የሚል ፍቺ አለው። ከዚህም በተጨማሪ ቃሉ፣ ከመጠን በላይ ጥብቅ አለመሆን የሚል ሐሳብ ያስተላልፋል። ስለዚህ ምክንያታዊ ከሆንን ሁኔታችንን ሚዛናዊ በሆነ መንገድ መገምገም እንችላለን። እንዲህ ማድረግ ከባድ ነው? አንዳንዶች ለሌሎች አሳቢነት የሚያሳዩ ቢሆንም ለራሳቸው እንዲህ ማድረግ ይከብዳቸዋል። ለአብነት ያህል፣ አንድ የቅርብ ጓደኛችን በጣም ብዙ ነገሮችን ስለሚሠራ የድካም ስሜት ቢታይበት በሕይወቱ ውስጥ አንዳንድ ማስተካከያዎች የማድረግን አስፈላጊነት እንዲገነዘብ ልንረዳው አንሞክርም? በተመሳሳይ እኛም ከአቅማችን በላይ እየሠራን መሆኑን የሚጠቁሙ ምልክቶችን ማስተዋል መቻል አለብን።—ምሳሌ 11:17
ወላጆቻችን ሲያሳድጉን ከእኛ ብዙ ይጠብቁብን ከነበረ የአቅማችንን ውስንነት በመረዳት ረገድ ምክንያታዊ አመለካከት ማዳበር ፈታኝ ሊሆንብን ይችላል። አንዳንዶች ልጆች በነበሩበት ወቅት፣ ወላጆቻቸው እንዲወዷቸው ሁልጊዜ የበለጠ መሥራት ወይም የተሻሉ ሆነው መገኘት እንዳለባቸው ይሰማቸው ነበር። ያደግነው በእንደዚህ ዓይነት ቤተሰብ ውስጥ ከሆነ ይሖዋ ስለ እኛ ባለው አመለካከት ረገድ የተሳሳተ ግንዛቤ ይኖረን ይሆናል። ይሖዋ በሙሉ ልባችን የምናገለግለው ከሆነ ይወደናል። የአምላክ ቃል ይሖዋ “አፈጣጠራችንን ያውቃልና፤ ትቢያ መሆናችንንም ያስባል” የሚል የሚያበረታታ ሐሳብ ይዟል። (መዝ. 103:14) ይሖዋ ያሉብንን የአቅም ገደቦች የሚያውቅ ከመሆኑም በተጨማሪ እነዚህ የአቅም ገደቦች እያሉብንም እንኳ በቅንዓት የምናገለግለው ከሆነ ይወደናል። አምላካችን ጥብቅ የሆነ አሠሪ እንዳልሆነ ማስታወሳችን የአቅም ገደብ እንዳለብን በመገንዘብ ከራሳችን በምንጠብቀው ነገር ትሑት ወይም ሚዛናዊ እንድንሆን ይረዳናል።—ሚክ. 6:8
አንዳንድ ክርስቲያኖች አምላክ ከአቅማቸው በላይ እንደማይጠብቅባቸው ቢያውቁም ከላይ እንደተገለጸው ዓይነት ሚዛናዊ አመለካከት ማዳበር ያስቸግራቸዋል። አንተም በዚህ ረገድ የምትቸገር ከሆነ ስለ አንተ በደንብ የሚያውቅ ተሞክሮ ያለው አንድ ክርስቲያን እንዲረዳህ ለምን አትጠይቀውም? (ምሳሌ 27:9) ለምሳሌ ያህል፣ የዘወትር አቅኚ ሆነህ ማገልገል ትፈልጋለህ? ይህ በጣም ግሩም ግብ ነው! ሆኖም እዚህ ግብ ላይ መድረስ ከባድ ሆኖብሃል? ከሆነ ኑሮህን ቀላል በማድረግ ረገድ እርዳታ ያስፈልግህ ይሆናል። ወይም ደግሞ ካሉብህ በርካታ የቤተሰብ ኃላፊነቶች አንጻር የዘወትር አቅኚነት በዚህ ወቅት ልትደርስበት የምትችል ግብ መሆን አለመሆኑን መመርመር እንድትችል አንድ የጎለመሰ ክርስቲያን ጓደኛህ ይረዳህ ይሆናል። ይህ ጓደኛህ አቅኚነት የሚያስከትላቸውን ተጨማሪ ሥራዎች ማከናወን ትችል እንደሆነና እንዳልሆነ ወይም የትኞቹን ማስተካከያዎች ማድረግ በአገልግሎትህ የበለጠ ለመካፈል እንደሚያስችልህ እንድታስተውል ሊረዳህ ይችላል። አንዲት ሚስት የምትወስዳቸው እርምጃዎች አቅሟን ያገናዘቡ እንዲሆኑ ባሏ ከማንም በተሻለ ሊረዳት ይችላል። ለአብነት ያህል፣ ከወትሮው የበለጠ እንቅስቃሴ የሚኖርበት ወር ከመጀመሩ በፊት እረፍት እንድታደርግ ሐሳብ ሊያቀርብላት ይችላል። እንዲህ ማድረጓ ኃይሏ እንዲታደስና በአገልግሎቷም ደስተኛ ሆና እንድትቀጥል ይረዳታል።
ልታከናውናቸው በምትችላቸው ነገሮች ላይ ትኩረት አድርግ
የዕድሜ መግፋት ወይም የጤና እክል በይሖዋ አገልግሎት የምናደርገውን ተሳትፎ ሊገድብብን ይችላል። ወላጅ ከሆንክ፣ አብዛኛውን ጊዜህንና ኃይልህን ትንንሽ ልጆችህን ለመንከባከብ ስለምታውለው የግል ጥናት ማድረግ አስቸጋሪ እንደሆነብህ ወይም ከክርስቲያናዊ ስብሰባዎች ብዙም ጥቅም እንደማታገኝ ይሰማህ ይሆናል። ይሁን እንጂ ባሉብህ የአቅም ገደቦች ላይ ትኩረት ማድረግህ ልታከናውናቸው የምትችላቸውን ነገሮች እንዳታስተውል አድርጎህ ይሆን?
በሺህ ከሚቆጠሩ ዓመታት በፊት የኖረ አንድ ሌዋዊ ሊያገኘው የማይችለውን ነገር ተመኝቶ ነበር። ይህ ሌዋዊ በየዓመቱ ለሁለት ሳምንታት በቤተ መቅደሱ ውስጥ የማገልገል መብት ነበረው። ይሁንና ሁልጊዜ በመሠዊያው አጠገብ ለመኖር እንደሚፈልግ ገልጾ ነበር፤ እንዲህ ዓይነት ነገር መመኘቱ የሚደነቅ ነው። (መዝ. 84:1-3) ታዲያ ይህ ታማኝ ሰው ባለው መብት እንዲረካ የረዳው ምን ነበር? ይህ ሌዋዊ በቤተ መቅደሱ አደባባይ አንዲት ቀን እንኳ መዋል ልዩ መብት እንደሆነ ተገንዝቧል። (መዝ. 84:4, 5, 10) እኛም በተመሳሳይ ከአቅማችን በላይ የሆኑትን ነገሮች በማሰብ ከመብሰልሰል ይልቅ ልናከናውናቸው የምንችላቸውን ነገሮች ማስተዋልና እነዚህንም ማድረግ በመቻላችን አመስጋኞች መሆን ይገባናል።
በካናዳ የሚኖሩትን ኔርላንድ የተባሉ እህት እንደ ምሳሌ እንመልከት። ያለ ተሽከርካሪ ወንበር መንቀሳቀስ ስለማይችሉ በአገልግሎት የሚያደርጉት ተሳትፎ በጣም ውስን እንደሆነ ይሰማቸው ነበር። ሆኖም አመለካከታቸውን በማስተካከል በአቅራቢያቸው የሚገኘውን የገበያ ማዕከል የአገልግሎት ክልላቸው እንደሆነ አድርገው መመልከት ጀመሩ። እህት ኔርላንድ እንዲህ ብለዋል:- “በተሽከርካሪ ወንበሬ ላይ ሆኜ በገበያ ማዕከሉ ውስጥ በሚገኝ አግዳሚ ወንበር አጠገብ በመቀመጥ፣ አግዳሚ ወንበሩ ላይ አረፍ ለማለት ለሚመጡ ሰዎች መመሥከሬ ደስታ አስገኝቶልኛል።” እህት ኔርላንድ በዚህ ዓይነቱ ጠቃሚ የአገልግሎት ዘርፍ መካፈላቸው እርካታ አስገኝቶላቸዋል።
አስፈላጊ ከሆነ ማስተካከያ አድርግ
በነፋስ የሚንቀሳቀስ አንድ ጀልባ፣ ያለ ምንም ችግር እየነጎደ ነው እንበል። ይሁንና ኃይለኛ ማዕበል ሲመጣ መርከበኛው ሸራውን ለማስተካከል ይገደዳል። መርከበኛው ማዕበሉን መቆጣጠር ባይችልም አንዳንድ ማስተካከያዎችን በማድረግ ጀልባው ከቁጥጥሩ ውጭ እንዳይሆን ማድረግ ይችላል። በተመሳሳይም ብዙውን ጊዜ በሕይወታችን ውስጥ የሚያጋጥሙንን እንደ ማዕበል ያሉ አስቸጋሪ ሁኔታዎች መቆጣጠር አንችልም። ያም ቢሆን ከአካላችን፣ ከአእምሯችንና ከስሜታችን ጋር በተያያዘ ሁኔታዎቻችንን በማስተካከል በተወሰነ መጠን ሕይወታችንን መቆጣጠር እንችላለን። አሁን ያለንበትን ሁኔታ ግምት ውስጥ ማስገባታችን በአምላክ አገልግሎት የምናገኘውን እርካታና ደስታ እንዳናጣ ያደርገናል።—ምሳሌ 11:2
እስቲ አንዳንድ ምሳሌዎችን እንመልከት። ብዙም ኃይል እንደሌለን የሚሰማን ከሆነ፣ ምሽት ላይ በሚደረገው ክርስቲያናዊ ስብሰባ ላይ ለመገኘት የሚያስችል አቅም እንዲኖረን በቀኑ ውስጥ ጉልበታችንን የሚያሟጥጡ ነገሮች አለማከናወናችን ጥሩ ይሆናል። እንዲህ ማድረጋችን ከስብሰባው ሙሉ በሙሉ መጠቀም እንድንችል ይረዳናል። ወይም ደግሞ አንዲት እናት ልጇ ስለታመመ ከቤት ወደ ቤት ማገልገል ባትችል አንዲትን እህት ቤቷ በመጋበዝ ልጁ ሲተኛ በስልክ መመሥከር ይችሉ ይሆናል፤ አሊያም እህት ጥናቶቿን ይዛ ወደ ቤቷ እንድትመጣ በመጠየቅ አብረው ሊያስጠኑ ይችላሉ።
በጉባኤ ስብሰባዎች ላይ የሚቀርቡትን ትምህርቶች በሙሉ ቀደም ብለህ ለመዘጋጀት ሁኔታህ የማይፈቅድልህ ቢሆንስ? ካለህበት ሁኔታ አንጻር ምን ያህሉን ትምህርት መዘጋጀት እንደምትችል ካገናዘብክ በኋላ ያንን በተቻለህ መጠን በደንብ ተዘጋጀው። በአጭር ጊዜ ግቦቻችን ላይ ማስተካከያ በማድረግ በመንፈሳዊ ንቁና ደስተኞች ሆነን መቀጠል እንችላለን።
እርግጥ ነው፣ በግቦቻችን ላይ ማስተካከያ ለማድረግ ቆራጥ መሆንና ጥረት ማድረግ ያስፈልጋል። በፈረንሳይ የሚኖሩት ሰርዥ እና አንዬስ የተባሉ ባልና ሚስት በእቅዳቸው ላይ ትልቅ ማስተካከያ ማድረግ አስፈልጓቸው ነበር። ሰርዥ እንደዚህ በማለት ተናግሯል:- “አንዬስ እርጉዝ መሆኗን ስናውቅ ሚስዮናውያን የመሆን ሕልማችን እንደማይሳካ ተገነዘብን።” በአሁኑ ጊዜ፣ ደስተኛ የሆኑ ሁለት ሴት ልጆች ያሉት ሰርዥ እሱና ባለቤቱ ስላወጡት አዲስ ግብ ሲናገር እንዲህ ብሏል:- “ወደ ሌላ አገር ሄደን መስበክ ባንችልም በአገራችን ‘ሚስዮናውያን’ ሆነን ለማገልገል ወሰንን። በውጭ አገር ቋንቋ በሚመራ ቡድን ውስጥ ማገልገል ጀመርን።” እንደዚህ ዓይነት አዲስ ግብ በማውጣታቸው ተጠቅመዋል? ሰርዥ “ጠቃሚ አስተዋጽኦ እያበረከትን እንዳለን ይሰማናል” ብሏል።
በ70ዎቹ ዕድሜ ውስጥ የሚገኙት ኦዲል የተባሉ በፈረንሳይ የሚኖሩ እህት አርትራይትስ በተባለው በሽታ ምክንያት ጉልበታቸውን ስለሚያማቸው ብዙ መቆም አይችሉም። በሕመማቸው ምክንያት ከቤት ወደ ቤት ሄደው ማገልገል ባለመቻላቸው ያዝኑ ነበር። ሆኖም እኚህ እህት ፈጽሞ ተስፋ አልቆረጡም። ይልቁንም በመንፈሳዊ እንቅስቃሴያቸው ላይ ማስተካከያ በማድረግ በስልክ መመስከር ጀመሩ። “ካሰብኩት በላይ ቀላልና አስደሳች ነው!” በማለት ተናግረዋል። እህት ኦዲል እንዲህ ማድረጋቸው እንደ ቀድሞው በአገልግሎታቸው እንዲደሰቱ አድርጓቸዋል።
ከራሳችን በምንጠብቀው ነገር ምክንያታዊ መሆን በረከት ያስገኛል
ማከናወን ስለምንችለው ነገር ምክንያታዊ አመለካከት ማዳበራችን ከሐዘን ይጠብቀናል። ሚዛናዊ የሆኑ ግቦችን ማውጣታችን የአቅም ገደቦች እያሉን እንኳ ስኬታማ እንደሆንን እንዲሰማን ያደርጋል። በአንጻራዊ ሁኔታ ሲታይ የምናከናውነው ነገር አነስተኛ ቢሆንም ማድረግ በቻልነው ነገር መደሰት እንችላለን።—ገላ. 6:4
ከራሳችን በምንጠብቀው ነገር ሚዛናዊ በሆንን መጠን ለክርስቲያን ባልንጀሮቻችንም ይበልጥ አሳቢ እንሆናለን። የአቅም ገደቦች እንዳሉባቸው ስለምንገነዘብ ምንጊዜም ቢሆን ላደረጉልን ነገር አመስጋኝ እንሆናለን። ሌሎች የሚያደርጉትን ማንኛውንም እርዳታ ማድነቃችን በጉባኤ ውስጥ የትብብር መንፈስ እንዲኖርና ከክርስቲያን ባልንጀሮቻችን ጋር እርስ በርስ እንድንግባባ ያደርጋል። (1 ጴጥ. 3:8) ምንጊዜም ቢሆን አፍቃሪ አባታችን የሆነው ይሖዋ ልንሰጠው ከምንችለው በላይ እንደማይጠይቀን አስታውስ። እኛም ከራሳችን በምንጠብቀው ነገር ሚዛናዊ አመለካከት ካዳበርንና ልንደርስባቸው የምንችላቸው ግቦች ካወጣን የምናከናውናቸው መንፈሳዊ እንቅስቃሴዎች የበለጠ እርካታና ደስታ ያስገኙልናል።
[በገጽ 29 ላይ የሚገኝ የተቀነጨበ ሐሳብ]
ለአምላክ በምናቀርበው አገልግሎት ደስታና እርካታ ለማግኘት፣ ችሎታችንንና ሁኔታችንን ግምት ውስጥ በማስገባት ከራሳችን በምንጠብቀው ነገር ምክንያታዊ መሆን አለብን
[በገጽ 30 ላይ የሚገኝ ሥዕል]
እህት ኔርላንድ በአገልግሎታቸው ማከናወን የሚችሉትን ያህል በማድረጋቸው ደስታ አግኝተዋል
[በገጽ 31 ላይ የሚገኝ ሥዕል]
“ሸራውን ማስተካከል” ተማር
[ምንጭ]
© Wave Royalty Free/age fotostock
[በገጽ 32 ላይ የሚገኝ ሥዕል]
ሰርዥና አንዬስ አዲስ ግብ በማውጣታቸው ተጠቅመዋል










OEBPS/images/2023404_univ_cnt_4.jpg





OEBPS/images/2023404_univ_cnt_3.jpg





OEBPS/images/2023405_univ_cnt_2.jpg





OEBPS/images/2023405_univ_cnt_1.jpg





OEBPS/images/2023404_univ_cnt_2.jpg





OEBPS/images/2023404_univ_cnt_1.jpg







OEBPS/images/2023401_univ_cnt_1.jpg





OEBPS/images/2023401_univ_cnt_2.jpg





OEBPS/images/2023400_univ_cnt_2.jpg





OEBPS/images/2023400_univ_cnt_3.jpg





OEBPS/images/2023401_univ_cnt_5.jpg





OEBPS/images/2023401_univ_cnt_3.jpg





OEBPS/images/2023401_univ_cnt_4.jpg





OEBPS/images/2023407_AM_cnt_1.jpg





OEBPS/images/2023400_univ_cnt_1.jpg





OEBPS/images/2023402_AM_cvr.jpg
107 2023

CLAPT avyot P9LeNF -

aom(eL 171

— hheea 10-%hh 13, 2023
| _— Perm CONTF






OEBPS/images/2023406_univ_cnt_1.jpg





OEBPS/images/2023405_univ_cnt_3.jpg





OEBPS/images/2023406_univ_cnt_3.jpg





OEBPS/images/2023406_univ_cnt_2.jpg





